
ᒪᓕᒐᓕᐅᖅᑏᑦ ᑲᑎᒪᐅᑎᒥᓂᖏᑦ  
 

ᑎᑎᕋᐅᑕᐅᒋᐊᓐᖓᖅᑐᑦ 

ᓄᓇᕗᑦ ᒪᓕᒐᓕᐅᕐᕕᖓ 

 

ᐅᖃᖅᑎ 

ᐊᖓᔪᖅᑳᖅ ᔪᐊᔾ ᖁᓚᐅᑦ 

(ᐊᒥᑦᑐᖅ) 
 

ᐊᐅᓚᑦᑎᔩᑦ 

ᐊᓪᓚᑦᑎ  

ᔮᓐ ᑯᐊᒃ 
 

ᐊᓪᓚᑦᑎᐅᑉ ᑐᓪᓕᐊ 

ᓈᓐᓯ ᑐᐱᖅ 

ᐊᓪᓚᑦᑎᐅᑉ ᐃᑲᔪᖅᑎᐊ 

ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᒃᑎ 

ᓴᐃᒪᓂᖅ ᕿᓚᕝᕙᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐃᓐᓂᕐᕕᒃ ᐃᑲᔪᖅᑏᑦ  

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca

ᑑᓂ ᐋᑯᐊᖅ 

(ᐅᖅᓱᖅᑑᖅ) 

ᐃᒃᓯᕙᐅᑕᐅᑉ ᑐᓪᓕᐊ, 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 

 

ᐹᑦ ᐊᖕᓇᑲᖅ 

(ᐃᖃᓗᐃᑦ-ᓂᐊᖁᓐᖒ) 

 

ᐊᖓᔪᖅᑳᖅ ᒫᓂᑲ ᐃᐊᓪ 

(ᐃᖃᓗᐃᑦ-ᒪᓂᕋᔭᒃ) 

ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

 

ᔫ ᐃᓄᒃ 

(ᑐᓄᓂᖅ)  

ᐅᖃᖅᑎᐅᑉ ᑐᓪᓕᐊ ᐊᒻᒪᓗ 

ᐃᒃᓯᕙᐅᑕᖅ ᑲᑎᒪᔨᑕᐃᓐᓇᐃᑦ 

ᑲᑎᒪᔨᖏᓐᓄᑦ 

 

ᔪᐊᔾ Hᐃᒃᔅ 

(ᐃᖃᓗᐃᑦ-ᑕᓯᓗᒃ) 

 

ᑕᐃᕕᑦ ᔪᐊᓇᓯ 

(ᕿᑭᖅᑖᓘᑉ ᓂᒋᐊ) 

 

ᐊᖓᔪᖅᑳᖅ ᔪᐊᔾ ᑯᒃᓱᒃ 

(ᐊᕐᕕᐊᑉ ᐅᐊᓐᓇᖓ-ᑎᑭᕌᕐᔪᐊᖅ) 

ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ; ᒥᓂᔅᑕ 

ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᓄᓇᕗᒥ 

ᐃᓪᓗᓕᕆᔨᕐᔪᐊᒃᑯᓐᓂᑦ 

ᓯᑏᕝ ᒪᑉᓴᓚᒃ 

(ᐊᐃᕕᓕᒃ) 

 

ᐊᖓᔪᖅᑳᖅ ᔮᓂ ᒪᐃᒃ 

ᒥᓂᔅᑕ ᐊᕙᑎᓕᕆᓂᕐᒧᑦ 

 

ᓯᒥᐅᓂ ᒥᑭᓐᖑᐊᖅ 

(ᖃᒪᓂᑦᑐᐊᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 

ᒪᓕᒐᓕᕆᓂᕐᒧᑦ; ᒥᓂᔅᑕ ᐅᖃᐅᓯᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᓄᓇᑖᖅᐸᓕᐊᔪᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᓕᒃ ᐃᖅᑲᓇᐃᔭᖅᑐᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᓕᒃ ᖁᓪᓕᖅ ᐃᑯᒻᒪᖅᑯᑎᓕᕆᔨᒃᑯᓐᓂᑦ 

 

ᐊᖓᔪᖅᑳᖅ ᑮᑦ ᐲᑕᓴᓐ 

(ᐃᖃᓗᒃᑑᑦᓯᐊᖅ) 

ᒥᓂᔅᑕ ᑮᓇᐅᔭᓕᕆᔨᒃᑯᓐᓂᑦ, ᐃᒃᓯᕙᐅᑕᖅ 

ᑮᓇᐅᔭᓂᑦ ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; ᒥᓂᖦᑕ 

ᑲᒪᒋᔭᓕᒃ ᐃᖅᑲᓇᐃᔭᖅᑎᓄᑦ 

ᐊᑦᑕᓇᖅᑕᐃᓕᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 

 

ᐊᖓᔪᖅᑳᖅ ᐹᓪ ᖁᐊᓴ 

(ᐊᒡᒍ) 

ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ ᑲᒪᒋᔭᓕᒃ 

ᓄᓇᕗᑦ ᓯᓚᑦᑐᖅᓴᕐᕕᒻᒥ 

ᐋᓚᓐ ᕋᒻᐴᑦ 

 (ᑕᓯᐅᔭᕐᔪᐊᖅ) 

 

ᐋᓕᒃᓵᓐᑐ ᓴᒻᒧᖅᑐᖅ 

(ᑲᖏᖅᖠᓂᐅᑉ ᓂᒋᐊ) 

 

ᐊᖓᔪᖅᑳᖅ ᑖᒻ ᓴᒻᒧᖅᑐᖅ 

(ᑲᖏᖅᖠᓂᐅᑉ ᐅᐊᓐᓇᖓ-

ᐃᒡᓗᓕᒑᕐᔪᒃ) 

ᒥᓂᔅᑕ ᓄᓇᓕᓐᓂᑦ ᒐᕙᒪᒃᑯᓐᓂᓗ 

ᐱᔨᑦᑎᖅᑎᒃᑯᓐᓂᑦ 

 

ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 
 

ᐊᐃᓴᑭ ᓲᔪᖅ 

(ᖁᑦᑎᒃᑐᖅ) 
 

ᓯᕗᓕᖅᑎ ᐲᑕ ᑕᑉᑐᓇ 

(ᖁᕐᓗᖅᑑᖅ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ 

ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᓄᓇᖃᖅᑳᖅᓯᒪᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᓕᒃ ᐃᑯᒻᒪᖅᑯᑏᑦ 

ᐊᑭᖏᓐᓂᑦ ᕿᒥᕐᕈᔩᑦ ᑲᑎᒪᔨᖏᓐᓂᑦ 

 

ᐊᖓᔪᖅᑳᖅ ᔩᓂ ᐅᒡᔪᒃ 

(ᓇᑦᓯᓕᒃ) 

 ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 

ᓯᕗᒃᑲᖅᑕᖅᑎᖓ; ᒥᓂᔅᑕ 

ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᓕᒃ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᓕᒃ ᐊᕐᓇᐃᑦ ᑲᑎᒪᔨᕐᔪᐊᖏᓐᓂᑦ 

 



 

 

 

 

ᐃᓗᓕᖏᑕ ᓇᓕᖅᑲᖏᑦ 

ᐊᐃᑉᐱᖅ, ᓄᕕᐱᕆ 4, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

1488 

ᐃᖃᓗᐃᑦ, ᓄᓇᕗᑦ 

ᐊᐃᑉᐱᖅ, ᓄᕕᐱᕆ 4, 2014 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᑑᓂ ᐊᑯᐊᖅ, ᐹᑎ ᐊᖕᓇᑲᖅ, ᒫᓂᑲ ᐃᐊᓪ, ᔫ 

ᐃᓄᒃ, ᔪᐊᔾ ᕼᐃᒃᔅ, ᑕᐃᕕᑦ ᔪᐊᓇᓯ, ᐊᖓᔪᖅᑳᖅ 

ᔪᐊᔾ ᖁᒃᓱᒃ, ᓯᑏᕝ ᒪᑉᓴᓚᒃ, ᐊᖓᔪᖅᑳᖅ ᔮᓂ ᒪᐃᒃ, 

ᓯᒥᐅᓂ ᒥᑭᓐᖑᐊᖅ, ᐊᖓᔪᖅᑳᖅ ᐹᓪ ᐅᑲᓕᖅ, 

ᐊᖓᔪᖅᑳᖅ ᑮᑦ ᐲᑕᓴᓐ, ᐊᖓᔪᖅᑳᖅ ᐹᓪ ᖁᐊᓴ, 

ᐅᖃᖅᑎ ᔪᐊᔾ ᖁᓚᐅᑦ, ᐋᓚᓐ ᕋᒻᐴᑦ, ᐋᓕᒃᔅ 

ᓴᒻᒧᖅᑐᖅ, ᐊᖓᔪᖅᑳᖅ ᑖᒻ ᓴᒻᒧᖅᑑᖅ, ᔫ ᓴᕕᑲᑖᖅ, 

ᐊᐃᓴᑭ ᓲᔪᖅ, ᓯᕗᓕᖅᑎ ᐲᑕ ᑕᑉᑐᓇ, ᐊᖓᔪᖅᑳᖅ 

ᔩᓂ ᐅᒡᔪᒃ. 

 

>>ᑲᑎᒪᓯᒋᐊᖅᑐᑦ 13:30-ᒧᐊᖅᑎᓪᓗᒍ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ: ᑐᒃᓯᐊᕐᓂᒃᑯᑦ ᐅᒃᑯᐃᕈᓐᓇᖅᐱᐅᒃ, ᒥᔅ 

ᐅᒡᔪᒃ. 

 

>>ᑐᒃᓯᐊᖅᑐᑦ. 

 

ᐅᖃᖅᑎ: ᐅᓐᓄᓴᒃᑯᑦ ᒪᓕᒐᓕᐅᖅᑏᑦ, ᒥᓂᔅᑕᐃᓪᓗ 

ᐊᒻᒪᓗ ᓄᓇᕗᑦᒦᑦᑐᓕᒫᑦ ᖁᓐᖏᐊᖅᑐᑦ. 

ᑐᓐᖓᓱᑦᑎᐊᕆᑦᓯ. (ᑐᓵᔨᑎᒍᑦ) 

ᑲᑎᒪᔾᔪᑎᒃᓴᑐᐃᓐᓇᐃᑦ ᒥᓂᔅᑕᐃᑦ ᐅᖃᐅᓯᖏᑦ. 

ᒥᔅᑕ ᖁᐊᓴ. 

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 078 - 4(1): 

ᑕᒻᒪᖅᓯᒪᔪᖅᓯᐅᖅᑎᒃᑯᑦ ᑎᑎᕋᕐᕕᐊᓂᒃ 

ᑐᓴᒐᒃᓴᐃᑦ ᐊᑦᑕᓇᖅᑕᐃᓕᓂᕐᒧᑦ 

ᐃᓕᓐᓂᐊᕕᓐᓂ ᐸᐃᕆᕕᓐᓂᓗ (ᖁᐊᓴ) 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ 

ᐊᒻᒪᓗ ᐅᓪᓗᒃᑯᑦ ᒪᓕᒐᓕᐅᖅᑎᐅᖃᑎᒃᑲ ᐊᒻᒪᓗ 

ᐃᒡᓗᓕᖕᒥᐅᑕᑦ, ᓄᓇᕗᑦᒥᐅᑕᑦ, ᑕᒪᕐᒥᓕᒫᖅ. 

 

(ᑐᓵᔨᑎᒍᑦ) ᐅᖃᖅᑏ, ᐅᓪᓗᒥ ᑐᓴᖅᑎᑦᑎᔪᒪᔪᖓ 

ᒪᓕᒐᓕᐅᖅᑎᐅᖃᑎᓐᓂᒃ ᑖᒃᑯᐊ  

ᐱᕙᓪᓕᐊᓂᕆᔭᖓᑦ ᐱᓕᕆᕕᑦᑕ ᑭᐅᓇᓱᒃᑎᓪᓗᑕ 

ᑕᒻᒪᖅᓯᒪᔪᖅᓯᐅᖅᑎᐅᑉ ᖃᐅᔨᓴᕐᓂᑯᒋᔭᖏᓐᓂᒃ 

ᐃᓕᓐᓂᐊᕐᕕᖕᓂ ᐸᐃᕆᕕᖕᓂᒡᓗ 

ᐊᑦᑕᕐᓇᔾᔭᐃᖅᓯᒪᓂᕐᒧᑦ.  

 

ᐃᓕᓐᓂᐊᖅᑐᓕᕆᔨᒃᑯᑦ ᓴᓇᓯᒪᓕᖅᑐᒍᑦ 

ᐸᐃᕆᕕᖕᒥᒃ ᓱᕈᓯᕐᓄᑦ ᐸᖅᑭᔾᔪᑎᓂᒃ ᐱᖁᔭᕐᔪᐊᖅ. 

ᒪᓕᒐᖏᑕ ᐃᓗᐊᓂ ᓇᓗᓇᐃᖅᓯᓯᒪᔪᑦ ᒪᓕᒐᖅᑎᒍᑦ 

ᐊᑐᕆᐊᓕᖕᓂᒃ ᐃᓕᓐᓂᐊᓕᒻᒪᒃᓴᖅᑐᑦ 

ᐃᓕᓐᓂᐊᕐᕕᖏᓐᓂᒃ ᐊᑐᖅᑕᐅᔪᒃᓴᐃᑦ, 

ᐱᓕᕆᔾᔪᑎᒃᓴᐃᑦ. ᐃᓕᓐᓂᐊᖅᑐᓕᕆᔨᒃᑯᑦ 

ᐃᖅᑲᓇᐃᔭᖅᑎᖏᑦ ᐱᓕᕆᕕᐅᑉ ᐃᓗᐊᓂ 

ᓴᓇᕙᓪᓕᐊᓕᓚᐅᖅᑐᑦ ᒪᓕᒐᕐᓂᒃ ᓯᑎᐱᕆᐅᑎᓪᓗᒍ. 

 

ᐅᖃᖅᑏ, ᐃᓘᓐᓇᖏᑦ ᐃᓕᓐᓂᐊᓕᒻᒪᒃᓴᔪᓄᑦ 

ᐸᐃᕆᕕᐅᖃᑦᑕᖅᑐᑦ ᒫᓐᓇᐅᔪᑦ ᓚᐃᓴᓐᓯᖃᖅᑐᑦ, 

ᖃᐅᔨᓴᖅᑕᐅᓯᒪᔪᑦ ᑕᖅᑭᑦ 12 ᐃᓗᐊᓂ. ᓄᑖᓂᒃ 

ᑎᑎᕋᖅᓯᒪᔪᓂᒃ ᓴᓇᓯᒪᓕᖅᑐᑦ 

ᐊᑐᓕᖅᑎᑦᑎᓯᒪᓕᖅᑐᓪᓗ. ᑕᒪᒃᑯᐊ 

ᓯᕗᒧᐊᒃᑎᑦᑎᐊᖁᓪᓗᒋᑦ ᐃᖅᑲᓇᐃᔭᖅᑏᑦ 

ᒪᓕᑦᑎᐊᖁᓪᓗᒋᑦ ᑕᒪᒃᑯᓂᖓ 

ᒪᓕᑦᑎᐊᖅᑕᐅᖏᓐᓂᑯᓂᒃ ᓇᓗᓇᐃᖅᑕᐅᓚᐅᖅᑐᓂᒃ 

ᖃᐅᔨᓴᐃᔪᖃᖅᑎᓪᓗᒍ. 

 

ᐃᖅᑲᓇᐃᔭᖃᑎᖃᖅᓯᒪᔪᒍᑦ ᓄᓇᓕᖕᓄ 

ᒐᕙᒪᒃᑯᓐᓄᓪᓗ ᐱᔨᑦᓯᖅᑎᒃᑯᓐᓄᑦ ᓴᓇᔪᒪᓪᓗᑕ 

ᐊᑦᑕᕐᓇᔾᔭᐃᖅᓯᒪᔾᔪᑎᒃᓴᐅᓂᐊᖅᑐᓂᒃ 

ᐃᑯᐊᓪᓚᒃᑐᖃᓕᖅᐸᑦ ᒪᓕᒐᐅᓂᐊᖅᑐᓂᒃ. ᑖᒃᑯᐊ 

ᒪᓕᒐᐃᑦ ᓇᓗᓇᐃᖅᓯᓯᒪᔪᑦ ᑭᓱᓕᕆᔭᕆᐊᖃᕐᒪᖔᑕ, 

ᑭᓱᓂᒡᓗ ᑲᒪᒋᔭᒃᓴᖃᕐᒪᖔᑦ. ᐱᓇᓱᐊᕈᓯᖅᑕᒫᓪᓗ 

ᑕᑕᑎᕆᐊᓕᖕᓂᒃ, ᑕᖅᑭᑕᒫᓪᓗ, ᐊᕐᕌᒍᑕᒫᓪᓗ 

ᑕᑕᑎᕆᐊᓕᖕᓂᒃ ᖃᐅᔨᓴᐃᔾᔪᑎᒃᓴᖃᖅᖢᑎᒃ. 

ᐃᓘᓐᓇᖏᑦ ᐃᓕᓴᐃᔩᑦ ᐊᖏᔪᖅᑳᖏᑦ 

ᑐᓂᔭᐅᓯᒪᔪᑦ ᒪᓕᒐᐃᑦ. ᑭᖑᓪᓕᖅᐹᒥ 

ᐋᖅᑭᒃᓱᖅᓯᒪᔪᑦ ᑐᑭᓕᐅᖅᑕᐅᓯᒪᔪᑦ ᐃᓄᒃᑎᑑᖓᔪᑦ 

ᑐᓂᔭᐅᓛᕆᓪᓗᑎᒃ. ᓄᓇᓕᖕᓄ ᒐᕙᒪᒃᑯᓐᓄᓪᓗ 

ᐱᔨᑦᓯᖅᑎᒃᑯᓪᓗ ᐊᔾᔨᖓᓂᒃ ᑐᓂᓯᓯᒪᓕᖅᑐᑦ 

ᒪᓕᒐᐃᑦ ᐊᒡᒍᖅᑐᖅᓯᒪᓂᕐᒥᒃ ᒥᐊᓂᖅᓯᔨᐅᔪᓄᑦ 

ᑐᓂᓂᐊᕐᒪᔾᔪᒃ ᓱᕋᒃᓯᒪᔪᓕᕆᔨᓄᑦ ᐊᒻᒪ 

ᖃᐅᔨᓴᖅᑎᓂᒃ ᐃᒡᓗᓄᑦ. 

 

ᐅᖃᖅᑏ, ᓴᓇᓚᐅᕐᒥᒐᑦᑕ ᒪᓕᒐᕆᓂᐊᖅᑕᖓᓐᓂᒃ 

ᐃᓕᓐᓂᐊᕐᕕᖕᒥ ᐊᑦᑕᕐᓇᕐᔭᐃᖅᓯᒪᓂᕐᒧᑦ ᑖᒃᑯᐊ 

ᒪᓕᒐᖃᖅᑎᑦᑎᔪᑦ ᐱᒻᒪᕆᐅᔪᓂᒃ 

ᐊᑐᖅᑕᐅᔪᓐᓇᖅᑐᓂᒃ ᐃᓕᓐᓂᐊᕐᕕᖕᒥ 

ᐊᑦᑕᕐᓇᔾᔭᐃᖅᓯᒪᑎᓪᓗᒋᑦ. ᒪᓕᒐᐃᑦ ᑖᒃᑯᐊ 

ᐅᖃᐅᓯᖃᖅᑐᑦ ᓲᕐᓗ ᑐᐊᕕᕐᓇᖅᑐᖃᖅᑎᓪᓗᒍ 

ᐸᕐᓇᑦᑎᐊᖅᓯᒪᓂᕐᒥᒃ ᒪᓕᒐᖃᐅᖅᖢᑎᒡᓗ  



ᐊᐃᑉᐱᖅ, ᓄᕕᐱᕆ 4, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐱᓕᒻᒪᒃᓴᐃᓂᕐᒧᓪᓗ ᐃᖅᑲᓇᐃᔭᖅᑎᓂᒃ, 

ᐃᓗᓕᕆᔭᖏᓪᓗ ᐊᑦᑕᕐᓇᔾᔭᐃᖅᓯᒪᔭᕆᐊᖃᕐᓂᕐᒧᑦ 

ᐃᓕᓐᓂᐊᕐᕕᐅᑉ ᐊᒻᒪ ᐃᒡᓘᑉ ᒥᐊᓂᕆᔭᐅᓂᖓᓄᑦ. 

ᐅᒃᐱᕈᓱᒃᑐᖓ ᑕᒪᒃᑯᐊ ᐱᒋᐊᕈᑎᐅᔪᑦ 

ᐃᑲᔪᖅᓱᐃᓂᐊᕐᒪᑕ ᐃᓕᓐᓂᐊᖅᑎᕗᑦ 

ᐃᓕᓐᓂᐊᑦᑎᐊᖁᓪᓗᒋᑦ ᐊᑦᑕᕐᓇᖅᑐᒦᖏᓪᓗᑎᒃ 

ᐊᒻᒪᓗ ᐸᐅᕆᕕᖕᒦᑦᑐᑦ ᑕᐃᒪᐃᖁᓗᒋᑦ. 
 

>>ᐸᑦᑕᑐᖅᑐᑦ  
 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᒃᓴᖏᑦ. 

ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒥᓂᔅᑑᔪᖅ, ᐃᐊᓪ. 
 

ᐊᖓᔪᖅᑳᑉ ᐅᖃᐅᓯᖓ 079 - 4(1): 

ᐃᓱᒪᓕᕆᓂᖅ ᓱᕈᓰᓪᓗ 

ᖃᓄᐃᓐᖏᓯᐊᕐᓂᖏᑦ (ᐃᐊᓪ) 
 

ᐊᖓᔪᖅᑳᖅ ᒫᓂᑲ ᐃᐊᓪ: ᓇᑯᕐᒦᒃ, ᐅᖃᖅᑎᑦᓯᔩ. 

ᑖᒃᑯᐊ ᖃᓂᒪᖃᖅᑕᐃᓕᒪᔪᓕᕆᔨᒃᑯᑦ ᐃᓕᑕᖅᓯᒻᒪᑕ 

ᓯᕗᓂᒃᓴᑎᓐᓂᑦ ᖃᓂᒪᖃᕐᓇᖏᓐᓂᖅᓴᒥᑦ, ᖃᓄᖅ 

ᐊᑲᐅᔪᓂᑦ ᐋᖅᑭᑦᑎᕆᓂᕐᒥᑦ ᐱᓕᕆᓪᓗᑎᒃ 

ᑖᑯᓂᖓ ᓇᔾᔨᔪᓂᑦ.  
 

ᑕᐃᒪ ᓴᖅᑭᑎᑎᕆᓯᒪᒻᒪᑕ ᐱᒋᐊᕈᑎᐅᓂᐊᖅᑐᓂᑦ 

ᐅᓪᓗᒥ ᖁᕕᐊᒻᒪᕆᑦᑐᖓ ᑕᕝᕙᓂ ᒪᓕᒐᓕᐅᕐᕕᐅᑉ 

ᐃᓗᐊᓄ ᑕᑯᑎᑦᑎᓂᐊᕐᓗᖓ ᐃᖅᑲᓇᐃᔮᕆᔭᐅᔪᓂᑦ 

ᑖᒃᑯᓄᖓ ᐱᓕᕆᕝᕕᑎᓐᓄᑦ, ᐅᑯᓂᖓ ᐱᔪᓂᒃ: 
 

 ᐊᒫᒪᒃᑎᑦᑎᓂᖅ ᖃᓄᖅ 

ᐃᑲᔪᕐᓂᖃᖃᑦᑕᕐᒪᖔᖅ; 

 ᓇᔾᔨᔪᐃᑦ ᐃᒥᐊᓗᒻᒥᑦ 

ᐱᒋᐊᖃᓐᖏᓐᓂᖏᓐᓂᒃ; ᐊᒻᒪᓗᑦᑕᐅᖅ 

 ᖃᓄᖅ ᐱᓕᕆᔭᕆᐊᔅᓴᖅ ᑖᒃᑯᓂᖓ 

ᖃᑦᑏᓐᓇᕈᖅᐹᓪᓕᖁᓪᓗᒋᑦ ᐱᐊᕋᐃᑦ 

ᐃᓅᒍᓐᓃᑲᓪᓚᐸᑦᑐᑦ.  
 

ᐅᖃᖅᑎᑦᑎᔨ ᑕᕝᕙᓂ ᑕᖅᑭᒋᔭᑦᑎᓐᓂ ᑖᒃᑯᐊ 

ᓄᓇᓕᐅᔪᐃᑦ 17-ᖑᔪᐃᑦ, ᑕᐃᒪ ᐃᓚᒋᔭᐅᓚᐅᕐᒪᑕ 

ᑲᓇᑕᓕᒫᒥ ᑕᒪᒃᑯᓂᖓ ᐊᒫᒪᒃᑎᑦᑎᓂᐅᔪᒥᒃ 

ᐃᓚᒋᔭᐅᓪᓗᑎᒃ ᖃᓄᖅᑑᕈᑎᔅᓴᓂᒃ. ᑖᒃᑯᐊ 

ᖃᓄᖅᑑᕈᑎᒃᓴᐃᑦ ᑕᐃᒪ ᓴᖅᑭᑎᑦᑎᕆᔪᒪᒻᒪᑕ 

ᐊᓈᓇᐅᔪᓂᑦ ᐊᒫᒪᒃᑎᑦᑎᓂᖅᓴᐅᖁᔨᓪᓗᑎᒃ, 

ᖃᓄᕐᓗ ᑖᓐᓇ ᐱᐊᕋᕐᒧᑦ ᐃᑲᔪᖅᑎᒋᒻᒪᖔᖅ 

ᐊᒫᒪᒃᑎᑦᑎᓂᐅᔪᖅ ᓯᕗᓂᒃᓴᖓᓐᓄᑦ.  
 

ᐅᖃᖅᑎ, ᑕᒪᒃᑯᐊ ᐊᒫᒪᒃᑎᑦᑎᓂᐅᔪᐃᑦ 

ᐃᑲᔪᖅᓱᐃᓂᕆᔭᖏᑦ, ᑕᐃᒪ ᓴᖅᑭᖅᑎᓚᐅᕐᒪᑕ  

ᑖᒃᑯᓂᖓ ᑲᑎᒪᔨᕋᓛᖑᔪᓂᒃ, ᐊᒫᒪᒃᑎᑦᑎᓂᐅᑉ 

ᒥᒃᓵᓄᑦ ᓄᓇᕗᑦᒥ ᐊᑲᐅᓂᖏᓐᓂᑦ 

ᐱᖃᓐᓇᕇᓐᓂᕐᒥᒃ. ᑖᒃᑯᐊ ᑲᑎᒪᔨᕋᓛᖑᔪᐃᑦ  

ᐋᖅᑭᑦᑎᑦᑎᕆᓚᐅᕐᒪᑕ ᐊᑐᐊᒐᐅᓂᐊᖅᑐᓂᒃ, 

ᐸᐃᑉᐹᓂᒃ ᐅᖃᓕᒫᒐᐅᔪᓂᑦ, ᐊᒻᒪ 

ᐃᓕᓐᓂᐊᖅᑎᑦᑎᓂᕐᒥᒃ.  

 

ᑖᓐᓇ ᐱᓕᕆᐊᕆᔭᕗᑦ ᑕᐃᒪ ᒪᑯᓂᖓ ᐱᐊᕋᑯᓗᓐᓂᑦ 

ᓯᓂᑦᑐᑎᒃ ᐃᓅᒍᓐᓃᑲᓪᓚᓐᓂᕆᖃᑦᑕᖅᑕᖏᓐᓂᒃ 

ᐊᑎᖃᖅᑎᑕᐅᕙᑦᑐᖅ SIDS ᑖᓐᓇ ᐊᑐᕐᓂᖃᕐᒪᑦ, ᐃᓛᒃ 

ᑕᐃᒫᒃ SIDS ᑐᑭᓯᐅᒪᔭᐅᓗᓂ ᐊᑲᐅᒻᒪᑦ, 

ᐊᕝᕙᓪᓗᐊᑲᓴᖏᑦ ᑕᒫᓂ ᓄᓇᕗᑦᒥ ᐱᐊᕋᐅᔪᐃᑦ 

ᐃᓅᒍᓐᓃᖃᑦᑕᕐᒪᑕ ᑕᕝᕘᓇ.  
 

ᖃᓂᒪᖃᖅᑕᐃᓕᒪᔪᓕᕆᔨᒃᑯᑦ ᑕᐃᒪ 

ᓴᖅᑭᑎᑦᑎᕆᓚᐅᕐᒪᑕ ᐅᖃᓕᒫᒐᐅᔪᓂᒃ ᑕᐃᒫᒃ ᖃᓄᖅ 

ᓯᓂᓐᓂᐊᑎᓪᓗᒋᑦ ᖃᓄᖅ ᐊᑲᐅᓛᖑᒻᒪᖔᖅ 

ᐃᓕᓐᓂᐊᖅᑎᑕᐅᓇᓱᑦᑐᑎᒃ ᐊᖏᔪᖅᑳᕆᔭᐅᔪᐃᑦ, 

ᐊᒻᒪᓗ ᐊᓯᖏᑦ. ᑕᐃᒪ ᓯᓂᒃᑐᑎᑦ 

ᐃᓅᒍᓐᓃᖃᑦᑕᖅᑐᐃᑦ ᖃᓄᖅ ᐱᓕᕆᔭᐅᑉᐸᑕ 

ᐊᑲᐅᓛᖑᒐᔭᕐᒪᖔᖅ ᐊᒥᓲᖏᓂᖅᓴᐅᓕᖁᓪᓗᒋᑦ 

ᑕᐃᒫᒃ ᐃᓅᒍᓐᓃᖅᐸᑦᑐᐃᑦ.  
 

ᓄᓇᓕᖕᓂ ᖃᓂᒪᖃᖅᑕᐃᓕᒪᔪᓕᕆᔩᑦ 

ᑭᒡᒐᖅᑐᖅᑎᖏᑦ ᓄᓇᓕᖕᓂ ᓇᔾᔨᔪᕐᓂᐊᕐᓂᐅᑉ 

ᓂᕿᑦᑎᐊᕙᓕᕆᓂᐅᑉ ᐃᖅᑲᓇᐃᔭᖅᑎᖏᑦ, 

ᖃᓂᒪᖃᖅᑕᐃᓕᒪᔪᓕᕆᔨᐅᓪᓗ ᑖᑯᐊ ᐱᓕᕆᔨᖏᑦ, 

ᑕᐃᒪ ᑐᓴᖅᑎᑦᑎᕙᓪᓕᐊᒐᓱᐊᖅᑐᐃᑦ 

ᐊᖏᔪᖅᑳᖑᔪᓂᑦ, ᐊᒻᒪᓗ ᐱᓕᕆᔨᐅᔪᓂᑦ. 
 

ᐅᖃᖅᑎᑦᓯᔨ, ᑖᒃᑯᐊ ᖃᓂᒪᖃᖅᑕᐃᓕᒪᔪᓕᕆᔨᒃᑯᑦ 

ᓄᓇᓕᖕᓂ ᑲᓇᑕᓕᒫᒥᓗ, ᑕᐃᒪ ᒫᓐᓇᓵᖑᓚᐅᖅᑐᖅ 

ᑕᑯᓐᓈᓪᓚᑦᑖᖑᓕᓚᐅᕐᒪᑦ ᑕᐃᓐᓇ ᑎᑎᖅᑐᒐᐅᔪᖅ 

ᓴᖅᑭᑎᑦᑎᕆᓚᐅᖅᑕᕗᑦ ᓇᔾᔨᓗᓂ ᖃᓄᖅ ᐃᒥᐊᓗᒃ 

ᐊᒃᑐᐃᓂᖃᕈᓐᓇᕐᒪᖔᖅ ᐃᓪᓕᐊᖓᓂᒃ. ᑖᓐᓇ 

ᓴᖅᑭᑎᓚᐅᖅᑕᕗᑦ ᑕᑯᓐᓈᖅᑎᑦᑎᒻᒪᑦ, ᐊᒻᒪᓗ 

ᐅᔾᔨᖅᓱᖅᑐᐃᓪᓗᓂ ᑕᒪᒃᑯᓂᖓ ᐃᒥᐊᓗᓪᓗᑎᒃ ᖃᓄᖅ 

ᐊᒃᑐᐃᓂᖃᕈᓐᓇᕐᒪᖔᑕ ᐃᓪᓕᐊᒥᓂᒃ. ᑕᒪᓐᓇ 

ᓴᖅᑭᑎᑦᑎᕆᔭᕗᑦ ᑕᐃᒪ ᐊᑦᑐᕐᓂᖃᖅᐸᓪᓕᐊᓚᖓᒻᒪᑦ 

ᐃᒥᖁᔨᖏᓪᓗᓂ ᓇᔾᔨᔪᖃᕐᓂᖓᓂᑦ.  
 

ᐅᖃᖅᑎᑦᓯᔨ ᑕᒪᓐᓇ ᖃᓂᒪᖃᖅᑕᐃᓕᒪᔪᓕᕆᔩᑦ 

ᐱᓕᕆᐊᕆᔭᖓ ᐃᖅᑲᓇᐃᔭᖃᑎᖃᖅᑐᒍᑦ 

ᐊᖏᔪᖅᑳᕆᔭᐅᔪᓂᑦ ᖃᓄᖅ ᓇᔾᔨᓂᖏᓐᓂᒃ 

ᐃᓅᓯᖓᓐᓂᒃ ᑖᔅᓱᒪ ᐱᐊᕋᐅᑉ ᐱᓕᕆᐊᖑᑎᓪᓗᒍ 

ᐊᑲᐅᓛᖑᒻᒪᖔᖅ ᓄᓇᕗᑦᒥ. ᑖᒃᑯᐊ 

ᓴᖅᑭᑕᐅᒐᓱᐊᖅᑐᑦ ᐱᔭᔅᓴᐃᑦ ᓴᓐᖏᔪᒥᒃ 

ᐊᒃᑐᐃᓂᖃᕈᓐᓇᕐᒪᑕ ᑐᓐᖓᕕᐅᓂᐊᖅᑐᒥᒃ ᐃᓅᓯᖓ 

ᓯᕗᓂᒃᓴᖓᓄᑦ, ᓄᓇᕗᑦᒥᐅᑦ ᐃᑲᔪᖅᓱᖅᑕᐅᓗᑎᒃ 

ᖃᓄᖅ ᐱᕈᐃᑦᑎᐊᕐᓂᕐᒥᑦ ᖃᑕᓐᖑᑎᒌᓪᓗ 

ᐃᑲᔪᖅᑎᒌᓐᓂᕐᒥᒃ. ᖁᔭᓐᓇᒦᒃ, ᐅᖃᖅᑎᑦᑎᔨ.  
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᒃᓴᖏᑦ. 

ᓄᓇᕗᑦᒧ ᓯᕗᓕᖅᑎ, ᒥᔅᑕ ᑕᑉᑑᓇ.  



ᐊᐃᑉᐱᖅ, ᓄᕕᐱᕆ 4, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᑉ ᐅᖃᐅᓯᖓ 080 - 4(1): 

ᓄᓇᕗᒻᒥᐅᖅ ᐃᓕᓴᕆᔭᐅᔾᔪᑎᑖᖅᑐᖅ 

ᑲᑎᒪᔨᓐᓂᒃ ᑲᓇᑕᒥ ᑎᑎᕋᑦᑎᐊᖃᑦᑕᓂᕐᒧᑦ 

(ᑕᑉᑑᓇ) 

ᓯᕗᓕᖅᑎ ᐲᑕ ᑕᑉᑐᓇ (ᑐᓵᔨᑎᒍᑦ): ᐅᓐᓄᓴᒃᑯᑦ 

ᓄᓇᕗᑦᒥᐅᑦ, ᖁᕐᓗᖅᑐᕐᒥᐅᓪᓗ. ᐅᖃᖅᑏ, 

ᐊᕐᕌᒍᑕᒫᑦᑎᐊᖅ ᑲᑎᒪᔨᖏᑦ ᑖᒃᑯᐊ ᓯᕗᓕᖅᑏᑦ 

ᖁᕕᐊᓱᒍᑎᖃᖃᑦᑕᕐᒪᑕ ᓯᕗᒧᐊᑦᑎᐊᖅᓯᒪᓂᑯᓂᒃ 

ᐱᔭᕇᑦᑎᐊᖅᓯᒪᔪᓂᒃ, ᐃᓱᒪᒐᔪᒃᑑᓪᓗᑎᒡᓗ 

ᐱᓕᕆᖃᑦᑕᖅᑐᓂᒃ, ᑎᑎᕋᑦᑎᐊᖃᑦᑕᖅᑐᓄᑦ. 

ᐊᕐᕌᒍᑕᒫᑦ ᐃᓕᓐᓂᐊᖅᑎᑦᑎᔨᐅᔪᓂᒃ ᑐᓂᔭᐅᕙᒃᑐᑦ 

ᐊᑭᓕᖅᓱᖅᑕᐅᒐᑎᒃ ᐃᑲᔪᖅᑎᓄᑦ, 

ᐃᓕᓐᓂᐊᖅᑎᓄᑦ, ᓄᓇᓕᖕᓄ, ᑎᒥᐅᔪᓄᑦ, 

ᒐᕙᒪᐅᖏᑦᑐᓪᓗ ᑎᒥᖁᑎᒋᔭᖏᓐᓄᑦ 

ᓇᖕᒥᓂᐅᔪᓄᓪᓗ ᑐᓂᔭᐅᕙᒃᑐᑦ. 

 

ᐅᓪᓗᒥ ᓂᑯᕕᑉᐳᖓ ᐃᓕᓴᖅᓯᔪᒪᓪᓗᖓ ᓂᐅᓪ 

ᑯᕆᔅᑕᕗ, ᐃᑲᔪᖅᑐᐃᓚᐅᖅᑐᖅ ᓄᓇᕗᑦᒥ 

ᑲᑎᒪᔨᖏᓐᓃᖔᖅᑐᖅ ᑎᑎᕋᕆᐅᖅᓴᓂᕐᒧᑦ 

ᓵᓚᒃᓴᖅᑐᖅ 2014-ᖑᑎᓪᓗᒍ. ᒥᔅᑕ ᑯᕆᔅᑕᕗ ᑖᓐᓇ 

ᐊᒃᓱᕈᖅᖢᓂ ᓄᓇᕗᑦᒥ ᐃᖅᑲᓇᐃᔭᖅᓯᒪᔪᖅ, 

ᑕᖃᔪᓐᓇᖏᖦᖢᓂ, ᑕᖃᔪᐃᑦᑑᓪᓗᓃᓛᒃ. 

ᐃᓕᓴᕆᔪᒪᔭᕋ ᒥᔅᑕ ᖁᕆᔅᑕᕗᑦ ᑕᕝᕙᓃᑦᑐᖅ 

ᐅᓪᓗᒥ ᒪᓕᒐᓕᐅᕐᕕᖕᒥ ᐳᓛᖅᑐᖅ. 

 

ᐅᖃᖅᑏ, ᐃᓕᓴᖅᓯᕗᒍᑦ ᑖᓐᓇ ᐊᑯᓂᐊᓗᒃ 

ᓯᕕᑐᔪᒥᒃ ᓄᓇᕗᑦ ᐃᓕᓴᐃᔨᕈᕆᐅᖅᓴᖅᑐᓄᑦ 

ᐃᖅᑲᓇᐃᔭᖅᓯᒪᖕᒪᑦ ᐅᐱᒍᓱᑦᑎᐊᓚᐅᖅᑐᒍᑦ ᓂᐅᓪ 

ᓯᕗᒃᑲᖅᑕᖅᑎᑦᑎᐊᕙᐅᖕᒪᑦ ᑕᐃᒃᑯᓂᖓ 

ᓯᕗᒧᐊᑦᑎᐊᖅᓯᒪᓪᓗᑎᒃ ᐃᓄᖕᓂᒃ ᑎᓕᐅᕆᓪᓗᓂ 

ᑎᑎᕋᕆᐅᖁᓪᓗᒋᑦ ᐊᒻᒪ ᐅᓂᒃᑳᖏᓐᓂᒃ 

ᐅᓄᖅᓯᑎᑦᑎᖁᓪᓗᒋᑦ. 

 

ᐅᖃᖅᑏ, ᑖᒃᑯᐊ ᓂᐅᓪ ᑕᒪᒃᑯᐊ ᐊᑑᑎᖃᓪᓚᕆᖕᒪᑕ 

ᓄᓇᕗᑦᒥᐅᓄᑦ. ᐃᒻᒥᓂᒃ ᒪᑭᒪᓇᓱᐊᕐᓂᕐᒧᑦ 

ᐃᓕᓐᓂᐊᖅᑎᑦᑎᓂᒃᑯᑦ ᐱᓇᓱᐊᖅᑎᓪᓗᑕ 

ᖃᓄᐃᖏᑦᑎᐊᖅᑎᓪᓗᑕ ᓴᐱᓕᕈᓐᓇᖏᖦᖢᑎᒡᓗ 

ᓄᓇᓕᐅᔪᑦ. ᑕᐃᒪᓐᓇ ᑎᑎᕋᕆᐅᖅᓴᓂᖅ 

ᐅᖃᓕᒫᕆᐅᖅᓴᓂᕐᓗ ᓯᕗᒧᐊᑦᑎᐊᕈᓐᓇᕐᓂᐊᖅᑐᖅ 

ᐃᓕᓐᓂᐊᕐᓂᖅ ᓯᕗᒧᐊᒃᑎᑦᑎᔪᓐᓇᕐᒪᑦ 

ᓄᓇᕗᑦᒥᐅᓂᒃ. ᑖᒃᑯᐊᓗ ᑕᑯᖁᓪᓗᒋᑦ ᖃᓄᖅ 

ᓵᓐᖓᑎᑦᑎᒋᐊᕈᓐᓇᕐᒪᖔᑕ ᐃᓕᓐᓂᐊᕈᑎᒃᓴᐃᑦ  

ᓄᓇᓕᖕᓄᑦ ᕿᑐᕐᖓᖏᑦ ᐱᖃᓐᓂᕆᔭᖏᓪᓗ 

ᐃᓚᐅᑎᓪᓗᒋᑦ. 

 

ᓄᓇᕘᑦ ᒐᕙᒪᒃᑯᖏᑦ ᑭᒡᒐᖅᑐᖅᖢᒋᑦ 

ᖁᔭᓕᔪᒪᓪᓗᖓ ᒥᔅᑕ ᑯᕆᔅᑕᕗᒧᑦ ᐃᑲᔪᖅᓯᒪᖕᒪᑦ, 

ᑎᓕᐅᖅᖢᒍᓗ ᐃᑲᔪᐃᓐᓇᖁᓪᓗᒍ 

ᑎᑎᕋᕆᐅᖅᓴᓂᕐᒧᑦ ᓄᓇᕗᑦ ᐃᓗᐊᓂ 

ᐱᓕᕆᑎᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᒥᓂᔅᑕ ᐲᑕᓴᓐ. 

 

ᐊᖓᔪᖅᑳᑉ ᐅᖃᐅᓯᖓ 081 - 4(1): 2014-

15-ᒥ ᓇᒻᒥᓂᖅ ᐊᖏᕐᕋᖃᖅᑐᓄᑦ 

ᐅᖅᓱᐊᓗᒻᒧᑦ ᐅᑎᕐᕕᐅᓂᖏᑦ (ᐱᑕᓴᓐ) 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖁᕕᐊᓱᒃᑐᖓ ᑐᓴᖅᑎᑦᑎᔭᕆᐊᒃᓴᖅ 

ᓄᓇᕗᑦᒥᐅᓂᒃ ᑐᒃᓯᕋᐅᑎᓕᐅᕈᓐᓇᖅᓯᒪᓕᕐᒪᑕ 

2014-15 ᓇᖕᒥᓂᖃᖅᑐᑦ ᐊᖏᕐᕋᖃᖅᑐᑦ 

ᐅᖅᓱᐊᓗᖕᒧᑦ ᐊᑐᓚᐅᖅᑕᖏᓐᓂᒃ ᐅᑎᖅᑐᒃᓴᓂᒃ. 

 

>>ᐸᑦᑕᑐᖅᑐᑦ 

 

ᐅᑎᖅᑐᒃᓴᖅ ᑖᓐᓇ ᑕᑕᑎᕆᐊᓕᒃ $500-ᓂᒃ 

ᑐᓂᓯᔪᓐᓇᖅᑐᑦ ᑕᑕᑎᕆᓯᒪᔪᓄᑦ ᓇᖕᒥᓂᖅ 

ᐊᖏᕐᕋᖃᖅᑐᓄᑦ. 

 

ᐊᖏᕐᕋᖃᖅᑐᑦ ᑕᐃᒃᑯᐊ ᓄᓇᕗᑦᒥ ᐊᖏᕐᕋᓪᓗᑎᒃ 

ᐊᖏᕐᕋᓪᓗᐊᑕᕆᓪᓗᒍ ᐊᒃᑑᕙ 31, 2014-ᒥ 

ᑕᐃᒪᓐᓇ ᐱᔪᓐᓇᖅᑐᑦ ᐊᒡᒋᖅᑐᓂ. 

 

ᐅᓪᓗᒥ ᑕᐃᒃᑯᐊ ᐊᕐᕌᓂᐅᓚᐅᖅᑐᖅ 

ᐅᑎᖅᑐᒃᓴᖅᑖᓚᐅᖅᓯᒪᔪᑦ ᐃᖅᑲᓇᐃᔭᖅᑎᑦᑎᓐᓂ 

ᖃᕋᓴᐅᔭᒃᑯᑦ ᑎᑎᖅᑲᕐᓂᐊᕐᕕᒃᑯᓪᓗ 

ᑐᓴᖅᑎᑕᐅᓂᐊᖅᑐᖅ. 

 

ᓄᑖᑦ ᑕᐃᒃᑯᐊ ᑐᒃᓯᕋᐅᑎᓕᐅᕈᒪᔪᑦ 

ᑐᓴᒐᒃᓴᒃᑲᓐᓂᕐᓂᒡᓗ ᐱᔪᒪᔪᑦ ᑐᒃᓯᕋᕈᓐᓇᖅᑐᑦ: 



ᐊᐃᑉᐱᖅ, ᓄᕕᐱᕆ 4, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

1491 

 ᑮᓇᐅᔭᓕᕆᔨᒃᑯᑦ ᖃᕋᓴᐅᔭᒃᑯᑦ 

ᐃᑭᐊᖅᑭᕕᐊᓅᕐᓗᑎᒃ; 

 

 ᐅᕗᖓ ᑎᑎᕋᕐᓗᓯ 

homefuelrebate.gov.ca; 

 

 ᐅᖄᓚᐅᑎᖓ 1800-316-3324; 

ᐅᕝᕙᓘᓐᓃᑦ 

 

 ᑎᑎᕋᕐᕕᑦᑎᓐᓄᐊᕐᓗᓯ ᐃᖃᓗᖕᓂ, 

ᑲᖏᖅᖠᓂᕐᒥ, ᐃᖃᓗᒃᑑᑦᑎᐊᕐᒥ ᐊᒻᒪ 

ᐃᒡᓗᓕᖕᒧᑦ. 

 

ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᒃᓴᖏᑦ. 

ᒥᓂᔅᑕ ᒪᐃᒃ. 

 

ᐊᖓᔪᖅᑳᑉ ᐅᖃᐅᓯᖓ 082 - 4(1): 

ᐊᑐᓕᖅᑎᑕᐅᓂᖓ ᐃᑦᑕᕐᓂᓴᕐᓂᑦ ᐸᕐᓇᐅᑎᒃ 

ᖁᕐᓗᖅᑑᑉ ᒥᕐᖑᐃᓯᕐᕕᖓᓄᑦ (ᒪᐃᒃ) 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᖁᔭᓐᓇᒦᓪᓗ ᑕᒪᒃᑯᐊ ᑕᒪᐅᓐᖓᖅᓯᒪᔪᑦ ᑕᕝᕙᓂ 

ᒪᓕᒐᓕᐅᕐᕕᐅᑉ ᐃᓗᐊᓃᑦᑐᑦ. 

 

(ᑐᓵᔨᑎᒍᑦ) ᐅᖃᖅᑏ, ᖁᕕᐊᓱᒃᑐᖓ 

ᑐᓴᖅᑎᑦᑎᔭᕆᐊᒃᓴᖅ ᐃᖅᑲᓇᐃᔭᕐᕕᑦᑎᓐᓂ 

ᐱᓕᕆᑦᑎᐊᖅᓯᒪᖕᒪᑦ ᐊᑐᓕᖅᑎᑦᑎᕙᓪᓕᐊᓪᓗᓂ 

ᑕᐃᒃᑯᐊ ᐃᑦᑕᕐᓂᓴᕐᓄᑦ ᖁᕐᓗᖅᑐᖓᓂ ᖁᕐᓗᖅᑑᑉ 

ᒥᕐᖑᐃᖅᓯᕐᕕᖓᓐᓂ ᐱᔭᕇᖅᑕᐅᓚᐅᕐᒪᑦ 

ᐅᐱᕐᖔᖓᓂ 2013-ᒥ. 

 

(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᑎᔩ, ᐃᓛᒃ 

ᖁᕕᐊᓱᒃᑐᖓ ᑖᓐᓇ ᐱᓕᕆᕝᕕᒋᔭᕋ 

ᐱᔭᕇᖅᓯᒪᑦᑎᐊᕐᖓᑦ ᑖᒃᑯᓂᖓ 

ᑐᑭᓯᔾᔪᑎᔅᓴᐅᒐᔭᖅᑐᒥᒃ 

ᑐᑭᓯᒋᐊᕈᑎᔅᓴᐅᒐᔭᖅᑐᓂᓪᓗ ᑕᕝᕙᓂ ᖁᓪᓗᖅᑐᒥ. 

ᐊᒻᒪᓗ ᑖᒃᑯᐊ ᐱᔾᔪᑎᒋᓪᓗᒋᑦ ᐱᓕᕆᖃᑦᑕᖅᑐᑦ. 

 

(ᑐᓵᔨᑎᒍᑦ) ᐱᓗᐊᖅᑐᒥᒃ ᖁᔭᓐᓇᒦᕈᒪᓪᓗᖓ 

ᖁᕐᓗᖅᑑᕐᒥ ᒥᕐᖑᐃᖅᓯᕐᕕᓕᕆᓂᕐᒧᑦ 

ᐅᖃᐅᔾᔨᒋᐊᖅᑏᑦ ᑲᑎᒪᔨᕋᓛᖏᑦ  

ᐃᑲᔪᖅᑐᐃᓚᐅᕐᒪᑕ ᐱᓕᕆᓂᖃᖅᑎᓪᓗᑕ ᑖᔅᓱᒥᖓ,  

ᐃᓐᓇᐃᓪᓗ, ᓄᓇᖃᖅᑐᓪᓗ ᑕᐅᕙᓂ.  

ᐊᐱᖅᓱᖅᑕᐅᖃᑦᑕᓚᐅᖅᑐᑦ ᕿᑎᕐᒥᐅᓪᓗ ᐃᓄᐃᑦ 

ᑲᑐᔾᔨᖃᑎᒌᖏᑦ ᐊᒻᒪᓗ ᐱᓕᕆᕕᖓᑦ 

ᐃᓕᓐᓂᐊᖅᑐᓕᕆᔨᒃᑯᑦ ᐃᓕᖅᑯᓯᓕᕆᔨᒃᑯᑦ 

ᐃᑦᑕᕐᓂᓴᓕᕆᔨᒃᑯᓪᓗ ᐱᓕᕆᕕᖓᑦ 

ᐃᑲᔪᖅᑐᐃᓯᒪᖕᒪᑦ. 

 

(ᑐᓵᔨᑎᒎᕈᓐᓃᖅᑐᖅ) ᐃᓄᓐᓄᑦ 

ᐱᕚᓪᓕᕈᑎᔅᓴᐅᒐᔭᖅᑐᐃᑦ ᐊᖏᖃᑎᒌᒍᑏᑦ ᑕᕝᕗᖓ 

ᒥᕐᖑᐃᓯᕐᕕᒻᒧᑦ. (ᑐᓵᔨᑎᒍᑦ) ᑖᒃᑯᐊ ᑎᑎᕋᖅᓯᒪᔪᑦ 

ᓯᕕᑐᔪᒧᑦ ᐃᓄᖕᓄᑦ ᐊᑐᖅᑕᐅᔅᓲᔭᕐᓂᑯᐊᓗᖕᓂᒃ 

ᒥᕐᖑᐃᖅᓯᕐᕕᖕᒥ ᓄᓇᒥᐅᑕᓪᓗ ᑕᑯᒃᓴᐅᓪᓗᑎᒃ 

ᓇᓗᓇᐃᖅᓯᓯᒪᓪᓗᑎᒡᓗ ᒪᓕᒐᖏᓐᓂᒃ ᑖᔅᓱᒪ 

ᒥᕐᖑᐃᖅᓯᕐᕕᐅᑉ. ᐃᓗᓕᖏᑕ ᐃᓄᖕᓄᓪᓗ 

ᐊᑐᖅᑕᐅᔪᑦ ᒪᓕᒐᐃᑦ ᓇᓗᓇᐃᖅᑕᐅᓯᒪᓪᓗᑎᒃ.  

 

(ᑐᓵᔨ ᓄᖅᑲᖅᑐᖅ) ᐅᓇ ᐃᓚᓕᐅᑎᒃᑲᓂᕐᓗᒍ ᑖᓐᓇ 

ᐱᓕᕆᕝᕕᒋᔭᕋ ᐊᖏᖃᑎᒌᒍᑎᓂᒃ 

ᐱᓕᕆᖃᑎᖃᓚᐅᕐᖓᑕ ᕼᐋᒻᓚᒃᑯᖏᓐᓂᑦ 

ᖁᕐᓗᖅᑑᕐᒥ, ᑖᓐᓇ ᐃᖅᑲᓇᐃᔭᖃᑎᒌᑦᑎᐊᕐᓂᕐᒧᑦ 

ᖁᓚᕐᓇᖏᑦᑐᒥᓪᓗ ᑲᔪᓯᑦᑎᐊᖁᓪᓗᒋᑦ ᑖᒃᑯᐊ 

ᐱᓕᕆᐊᖑᓂᐊᖅᑐᑦ ᑕᕝᕙᓂ ᐳᓚᕋᑦᑐᓕᕆᓂᕐᒧᑦ 

ᒥᕐᖑᐃᖅᓯᕐᕕᒻᒧᑦ ᓇᓗᓇᐃᖅᓯᔾᔪᑕᐅᓯᒪᔪᑦ 

ᑲᔪᓯᑦᑎᐊᖁᓪᓗᒋᑦ ᐊᑑᑎᖃᑦᑎᐊᖁᓪᓗᒋᓪᓗ 

ᑕᕝᕙᓂ ᕼᐋᒻᓚᒃᑯᑦ ᓄᑖᒥᑦ ᐃᓪᓗᖁᑎᑖᖅᓯᒪᒻᒪᑕ 

ᐳᓚᕋᖅᑐᓕᕆᔩᑦ. 

 

(ᑐᓵᔨᑎᒍᑦ) ᐅᖃᖅᑏ, ᖁᕕᐊᓱᒃᑐᖓ ᑖᓐᓇ 

ᓯᕗᒧᐊᑦᑎᐊᖅᓯᒪᖕᒪᑦ ᐱᓕᕆᕕᑦᑎᓐᓂᑦ ᐅᓪᓗᒥᒧᑦ 

ᑎᑭᖦᖢᒍ ᐊᑐᓕᖅᑎᑦᑎᕙᓪᓕᐊᓂᖅ ᐃᑦᑕᕐᓂᓴᕐᓄᑦ 

ᐸᕐᓇᐅᑎᐅᖃᑦᑕᖅᑐᖅ ᐊᑐᖅᑕᐅᓂᐊᖅᑎᓪᓗᒍ 

ᓄᓇᓕᖕᓄᑦ. ᖃᐅᔨᔪᖓᓕ ᑖᒃᑯᐊ ᑐᑭᓕᐅᕈᑎᐅᔪᑦ 

ᐊᒃᓱᐊᓗᒃ ᐊᑑᑎᖃᕐᓂᐊᕐᒪᑕ ᖁᕐᓗᖅᑐᕐᒥᐅᓄᑦ 

ᐊᒻᒪᓗ ᑕᐃᔅᓱᒧᖓ ᖁᕐᓗᖅᑐᕐᒥ ᖁᕐᓗᖓᓄᑦ 

ᒥᕐᖑᐃᖅᓯᕐᕕᖕᒧᑦ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ  

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᒃᓴᖏᑦ. 

ᒥᓂᔅᑕᕆᔭᐅᔪᖅ, ᒥᔅᑕ ᖁᐊᓴ.  



ᐊᐃᑉᐱᖅ, ᓄᕕᐱᕆ 4, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᑉ ᐅᖃᐅᓯᖓ 083 - 4(1): 

ᐅᖃᓕᒫᒐᕐᒥᒃ ᓴᖅᑭᑎᑦᑎᒋᐊᓐᖓᕐᓂᖅ 

(ᖁᐊᓴ) 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑖᒃᑯᐊ ᒪᓕᒐᓕᐅᖅᑎᐅᖃᑎᒃᑲ ᖃᐅᔨᒪᖁᓕᕆᕙᒃᑲ  

ᑕᐃᒪ ᐅᖃᓕᒫᒐᒃᓴᕐᓂᑦ ᑕᒫᓂ 

ᐱᓇᓱᐊᕈᓯᕆᔭᑦᑎᓐᓂᑦ ᓄᑖᓂᑦ 

ᓴᖅᑭᑦᑐᖃᕐᓂᐊᓕᕐᒥᖕᒪᑦ. ᑖᓐᓇ ᐱᐅᓪ ᓚᐃᐅᓪ 

ᐊᒻᒪᓗ ᓗᐃ ᑕᐹᕐᔪᒃ, ᑖᒃᑯᐊ 

ᐅᖃᓕᒫᒐᓕᐅᖅᓯᒪᔭᖏᓐᓂᒃ ᑕᐃᑲᓂ ᑲᑎᒪᑎᓪᓗᒋᑦ 

ᑯᐸᐃ ᓯᑎᒥ ᑖᒃᑯᐊ ᓴᖅᑭᑎᑦᑎᓂᐊᖅᓯᒪᔪᑦ. ᑖᒃᑯᐊ 

ᑕᒪᕐᒥᒃ ᓴᓇᖃᑦᑕᖅᓯᒪᖕᒪᑎᒃ ᐊᒃᓱᕈᖅᖢᑎᒃ ᑕᒪᒃᑯᐊ 

ᐱᒋᐊᕈᒪᔭᒥᓂᒃ ᓴᖅᑭᑎᑦᑎᖃᑦᑕᖅᓯᒪᖕᒪᑎᒃ. ᐱᐅᓪ 

ᓚᐃᐅᓪ ᑖᓐᓇ ᑯᐊᐸᓕᕆᓂᕐᒧᑦ ᐃᓚᐅᓚᐅᕐᒪᑦ 

ᐊᑯᓂᒻᒪᕆᒃ ᐊᒻᒪᓗ ᑖᓐᓇ ᓗᐃ ᑕᐹᕐᔪᒃ ᒪᑯᓂᖓ 

ᐃᓅᑉ ᐃᓕᖅᑯᓯᖏᓐᓂᒡᓗ ᐅᖃᐅᓯᖏᓐᓂᒡᓗ 

ᐊᒃᓱᕉᑎᖃᖃᑦᑕᖅᓯᒪᖕᒪᑦ.  

 

ᐱᐅᓪ ᓚᐃᐅᓪ ᑕᐃᑲᓂ ᑕᓗᕐᔪᐊᕐᒥ 

ᐱᕈᖅᓴᓚᐅᖅᑐᖅ ᒪᒃᑯᒃᑐᓂᓗ ᑕᐃᑲᓂ 

ᓴᓇᖃᑦᑕᓚᐅᕐᒪᑦ 1970-ᖑᑎᓪᓗᒍ ᑖᓐᓇ 

ᓂᕈᐊᖅᑕᐅᓚᐅᖅᓯᒪᔪᖅ ᐃᖃᓗᒃᑑᑦᑎᐊᑉ 

ᑯᐊᐸᒃᑯᖏᓐᓂᑦ ᐊᒻᒪᓗ ᑖᓐᓇ 

ᐊᖏᒡᓕᑎᑦᑎᒃᑲᓐᓂᓪᓚᕆᓚᐅᖅᑐᖅ ᑕᐃᑲᓂ 

ᑯᐊᐸᒃᑯᖏᓐᓂᑦ. ᐊᒻᒪᓗ ᐃᓚᒋᔭᐅᓯᒪᔪᖅ 

ᑖᒃᑯᓇᓐᖓᑦ ᑲᓇᑕᐅᑉ ᐅᑭᐅᖅᑕᖅᑐᐊᓂ 

ᓴᖅᑭᑎᑦᑎᔨᑦ ᑕᕐᕆᔭᒐᒃᓴᓂᒃ Canadian Arctic 

Producers-ᓂᑦ ᑕᐅᕙᓂ 1970-ᖏᓐᓂᑦ, 

ᑖᓐᓇᐃᓛᒃ ᐊᑕᐅᓯᓐᖑᓚᐅᖅᓯᒪᔪᖅ ᐊᑎᖃᖅᖢᑎᒃ 

Canadian Arctic Cooperative Federation. 

1981-ᖑᑎᓪᓗᒍ ACL-ᖑᓚᐅᖅᓯᒪᖕᒪᑦ ᑖᓐᓇ. 

ᑖᒃᑯᐊ ᑕᕝᕙ ᐃᓚᒌᒃᓴᐃᑦ ᐊᖏᓛᖑᖃᑕᐅᖕᒪᑕ 

ᓄᓇᖃᖅᑳᖅᑐᓂᑦ ᐱᒋᐊᖅᓯᒪᔪᓂᑦ ᑕᒫᓂ ᑲᓇᑕᒥ. 

ᑖᓐᓇᑦᑕᐅᖅ ᐱᐅᓪ ᓚᐃᐅᓪ 

ᒪᓕᒐᓕᐅᖅᑎᐅᕙᓚᐅᖅᓯᒪᖕᒥᔪᖅ ᑕᐃᑲᓂ 

ᓄᓇᑦᑎᐊᑉ ᒪᓕᒐᓕᐅᕐᕕᖓᓂ.  

 

ᓗᐃ ᑕᐹᕐᔪᒡᓕ ᐱᕈᓚᐅᖅᓯᒪᔪᖅ ᐃᒡᓗᓕᖕᒥ ᑖᓐᓇ 

ᐃᓕᓐᓂᐊᕆᐊᖃᑦᑕᓚᐅᖅᓯᒪᖕᒥᔪᖅ ᑕᑲᓄᖓ 

ᐃᒡᓗᓕᒑᕐᔪᖕᒧᑦ ᐃᓄᐃᑦ 

ᐱᒋᐊᖅᐸᓪᓕᐊᓇᓱᐊᓕᖅᑎᓪᓗᒋᑦ. ᑖᒃᑯᓇᓂᓗ 

ᑲᑎᒪᔨᐅᖃᑦᑕᖅᓯᒪᔪᖅ ᕿᑭᖅᑕᓂᑦ ᐃᓄᐃᑦ 

ᑲᑐᔾᔨᖃᑎᒌᖏᓐᓂᑦ. ᑖᓐᓇᑦᑕᐅᖅ ᐃᖅᑲᐅᒪᕗᒍᑦ 

ᓗᐃ ᑕᐋᕐᔪᒃ ᒥᓂᔅᑕᐅᓚᐅᖅᓯᒪᖕᒥᔪᑦ ᒪᕐᕈᐃᖅᖢᓂ 

ᑕᕝᕙᓂ ᓄᓇᕗᑦ ᒪᓕᒐᓕᐅᕐᕕᖓᓂ. ᑖᓐᓇ 

ᐱᒋᐊᖅᑎᑦᑎᓯᒪᒻᒪᕆᖃᑕᐅᖕᒪᑦ ᐃᓄᐃᑦ 

ᐅᖃᐅᓯᖏᓐᓂᑦ ᐸᐸᑕᐅᑦᑎᐊᕆᐊᖃᕐᓂᖏᓐᓂᑦ  

ᐊᒻᒪᓗ ᐃᓄᐃᑦ ᐅᖃᐅᓯᖏᑦ ᐃᓕᑕᕆᔭᐅᓂᖏᓐᓂᑦ, 

ᐅᖃᐅᓯᐅᓂᖓᓂ ᑕᒫᓂ ᓄᓇᕗᒻᒥ.  

 

ᖃᓪᓗᓇᐅᔮᕐᔪᒡᓗᖓ. 

 

(ᑐᓵᔨᑎᒍᑦ) ᑖᔅᓱᒪ ᐅᖃᓕᒫᒐᐅᑉ ᐊᑎᖓ ᐃᒻᒥᓂᒃ 

ᐃᑲᔪᖃᑎᒌᖕᓂᖅ ᐊᓯᒥᓂᒃ ᐃᑲᔪᕋᓱᒃᑐᓂᑦ. ᓗᐃ 

ᐅᖃᓕᒫᒐᖓ ᐊᑎᖃᖅᑐᖅ ᐱᔪᓐᓇᐅᑎᑦᑎᓐᓂᑦ 

ᐊᒃᓱᕉᑎᖃᕋᓱᖕᓂᖅ. ᑕᒪᒃᑮᒃ ᑖᒃᑯᐊᒃ ᐅᖃᓕᒫᒑᒃ  

ᓇᓗᓇᐃᖅᓯᓪᓚᕆᒃᑑᒃ ᖃᓄᐃᑦᑑᖕᒪᖔᑎᒃ ᑖᒃᑯᐊ.  

 

(ᑐᓵᔨ ᓄᖅᑲᖅᑐᖅ) ᐅᖃᖅᑎᑦᑎᔩ, ᓄᓇᕗᒻᒥ 

ᓯᓚᑦᓴᖅᑕᕐᕕᒃᑯᑦ ᐃᑲᔪᖅᑕᐅᓪᓗᑎᒃ ᑕᕝᕙᓐᖓᑦ 

ᓄᓇᕗᒻᒥ ᖃᐅᔨᓴᕐᕕᖁᑖᓂ ᐊᒻᒪᓗ ᓚᕚᓪ 

ᓯᓚᑦᑐᖅᓴᕐᕕᒡᔪᐊᕐᒥ ᑖᒃᑯᐊ 

ᓴᖅᑭᑎᑦᑐᓐᓇᖅᓯᒐᑦᑎᒍᑦ ᒪᕐᕉᒃ ᐅᖃᓕᒫᒐᒃᓵᒃ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ  

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᒃᓴᖏᑦ. 

ᐊᑎᖁᑎᖃᕈᓐᓃᕋᒪ. 

 

ᐊᒻᒪᓗ ᒪᓕᒐᓕᐅᖅᑏᑦ ᖃᐅᔨᒪᓂᐊᖅᐳᓯ 

ᐊᑕᐅᓯᑯᓗᖕᒥᑦ ᐱᔨᑦᑎᕋᖅᑎᖁᑎᖃᕋᑦᑕ ᐅᓪᓗᒥ, 

ᑖᓐᓇ ᑕᕝᕙᓂ ᒪᓕᒐᓕᐅᕐᕕᐅᑉ ᐃᓗᐃᓐᓇᖓᓂ 

ᐱᓕᕆᓂᐊᕐᒪᑦ. ᑕᐃᒫᒃ ᑕᒪᒃᑯᓂᖓ ᐊᒡᓚᒡᕕᔅᓯᓐᓄᑦ 

ᐊᒡᔭᖅᓯᖃᑦᑕᔾᔮᓐᖏᒻᒪᑦ ᖃᐅᔨᒪᓂᐊᖅᐳᓯ, 

ᐃᓄᑑᖕᒪᑦ.  

 

3. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ 

ᐃᖃᓗᐃᑦ-ᓂᐊᖁᓐᖔᑦ, ᒥᔅ ᐊᖕᓇᑲᖅ.  

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 173 - 4(2): 

ᓄᓇᕗᒻᒥ ᓯᓚᑐᓂᕐᒧᑦ ᐊᕐᓇᓄᑦ 

ᐃᓕᓴᕆᔭᐅᔾᔪᑎᒃ (ᐊᖕᓇᑲᖅ) 

 

ᐊᖕᓇᑲᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᐅᖃᖅᑎ, ᖃᐅᑕᒫᖑᓐᖏᑦᑐᕐᖏᓛᒃ ᑕᕝᕗᖓ 

ᓂᑯᕕᒍᓐᓇᖅᑐᖃᓲᖑᖏᒻᒪᑦ ᒪᓕᒐᓕᐅᕐᕕᒻᒧᑦ, 

ᐅᐱᒍᓱᓐᓂᕋᕐᓗᓂ ᓇᒻᒥᓂ ᐊᓈᓇᒥᓂᒃ. ᑭᓯᐊᓂᓕ  



ᐊᐃᑉᐱᖅ, ᓄᕕᐱᕆ 4, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᓪᓗᒥ ᑕᐃᒪᐃᒍᓐᓇᖅᑐᐊᐱᐅᒐᒪ, ᐃᓚᒃᑲᓗ 

ᐅᕙᖓᓗ.  

 

ᒫᓐᓇ ᐱᓇᓱᐊᕈᓯᐅᑉ ᓄᓐᖑᒋᓚᐅᖅᑕᖓᓂᑦ 

ᐃᓚᐅᒍᓐᓇᓚᐅᕋᒪ ᐊᓈᓇᒐ ᒫᒍᓚ ᒑᑦᓄ, 

ᐱᑎᑕᐅᑎᓪᓗᒍ ᓄᓇᕗᑦᒥ ᓯᓚᑐᓂᖅᐹᓄᑦ ᐊᕐᓇᓄᑦ 

ᐱᔾᔪᓯᐊᖑᖃᑦᑕᖅᑐᓂ, ᑕᕝᕙᖓᑦ ᖁᓪᓕᖅ ᓄᓇᕗᑦ 

ᐊᕐᓇᐃᑦ ᑲᑐᔾᔨᖃᑎᒌᖏᓐᓂ. ᑖᓐᓇ  

ᐋᖅᑭᑦᑎᖅᑕᐅᓯᒪᓚᐅᖅᑐᖅ ᓄᓇᕗᑦᒥ ᓯᓚᑐᔪᐃᑦ 

ᐊᕐᓇᐃᑦ ᑲᑐᔾᔨᖃᑎᒌᖏᓐᓄᑦ, ᐊᒻᒪ 

ᓄᓇᕗᑦᒥᐅᑕᕐᓂᒃ ᐃᓕᓴᖅᓯᓪᓗᑎᒃ. 

 

>>ᐸᑦᑕᑐᖅᑐᑦ 

 

ᑖᓐᓇ ᓴᖅᑭᑕᐅᓚᐅᖅᓯᒪᔪᖅ ᐃᓕᓴᖅᓯᒍᒪᓪᓗᑎᒃ 

ᐊᕐᓇᓂᒃ ᓄᓇᕗᑦᒥ ᐊᖏᖅᓯᒪᓂᖃᑦᑎᐊᖅᑐᓂᒃ, 

ᐃᓕᖓᑦᑎᐊᖅᑐᓂᓪᓗ ᐱᐅᓯᕚᓪᓕᑎᑦᑎᓂᕐᒧᑦ 

ᐊᕐᓇᐃᑦ ᐃᓅᓯᖏᓐᓂᒃ ᐃᓚᒌᓪᓗ ᓄᓇᕘᒥ. ᑖᓐᓇ 

ᑐᓂᔭᐅᓚᐅᖅᑐᖅ ᐅᐱᒍᓱᒍᑎᒋᔭᐅᓪᓗᓂ ᐊᕐᓇᓄᑦ. 

ᑕᐃᒃᑯᐊ ᐃᓅᓯᖏᑦ 

ᒪᓕᔅᓴᖅᑕᐅᑦᑎᐊᕈᓐᓇᖃᑦᑕᖅᑐᐃᑦ ᐱᐅᔪᒧᑦ, ᐊᒻᒪᓗ 

ᑮᓇᐅᔭᔅᓴᒐᑎᑦ ᐃᑲᔪᓲᑦ ᐅᖃᖃᑎᖃᖃᑦᑕᓲᑦ ᐊᒻᒪᓗ 

ᐱᔨᑦᑎᕋᓲᑦ ᑕᐃᒃᑯᓂᖓ ᐃᑲᔪᖅᑕᐅᒋᐊᓕᓐᓂᒃ.  

 

ᐊᓈᓇᒐ ᐅᑭᐅᖅᑕᖅᑑᑉ ᑲᓇᓐᓇᖓᓂᑦ 

ᐊᖏᕐᕋᖃᓕᕐᖓᑦ 50-ᓂᑦ ᐅᑭᐅᖑᓗᐊᖅᑐᓂᑦ, 

ᐊᒻᒪᑦᑕᐅᖅ ᑐᓐᖓᕕᒋᔭᐅᓪᓚᕆᔅᓯᒪᓪᓗᓂ 

ᐊᔪᕆᖅᓱᐃᔨᒧᑦ ᐊᑖᑕᓐᓄ ᐊᔪᕆᖅᓱᐃᔨ ᒪᐃᑯᓪ 

ᒑᑦᓄ ᐃᖅᑲᓇᐃᔭᖅᑎᓪᓗᖑ ᐊᔪᕆᖅᓱᐃᔨᐅᓪᓗᓂ 

ᑭᒻᒥᕈᒻᒥᑦ, ᑭᓐᖓᕐᓂ, ᐸᓐᓂᖅᑑᒥ ᐊᒻᒪᓗ 

ᐃᖃᓗᓐᓂ.  

 

ᐅᖃᖅᑎ, ᐊᓈᓇᒪᓕ ᐱᓕᕆᐊᕆᓯᒪᔭᖏᑦ 

ᐃᓕᓴᐃᔨᐅᖃᑦᑕᖅᓯᒪᔪᖅ, 

ᐅᖃᖃᑎᖃᖃᑦᑕᖅᓯᒪᓪᓗᓂᓗ ᐃᑲᔪᖅᑐᓂ, 

ᐊᖁᑦᑎᒋᐊᖃᑦᑕᖅᓯᒪᓪᓗᓂᓗ ᐊᒥᓱᐊᓗᓐᓂᒃ 

ᓱᕈᓯᕐᓂᒃ ᐊᓯᐊᓅᕐᕕᖃᓐᖏᑦᑐᓂᑦ, ᐃᓛᒃ 

ᓇᒧᓐᖓᕆᐊᔅᓴᖅ ᖃᐅᔨᒪᓐᖏᑦᑐᓂᒃ 

ᐃᑲᔪᖅᑎᔅᓴᖅᓯᐅᕆᐊᔅᓴᖅ ᓇᒧᑦ ᖃᐅᔨᒪᓐᖏᑦᑐᑦ, 

ᕿᔅᓵᒃᑐᑎᑦ, ᓴᐱᓕᖅᓯᒪᕈᔪᒃᑐᑎᓪᓘᓐᓃᑦ,  

ᐅᕝᕙᓘᓐᓃᑦ ᓱᒃᑲᓐᓂᕆᐊᔅᓴᖅ ᐃᓅᓯᕐᒥᓂᒃ 

ᖃᐅᔨᒪᑎᓐᓇᒋᑦ.  

 

ᐅᖃᖅᑏ, ᐊᓈᓇᒃᑯᑲᒃ ᐃᓕᓴᐃᔨᓂᒃ 

ᓯᕗᓪᓕᖅᐹᖑᓚᐅᖅᓯᒪᔪᖅ ᑭᒻᒥᕈᕐᒥ, ᐊᓪᓛᒃ 

ᖁᕕᐊᓱᒻᒪᕆᑦᑐᑎᒃ ᐃᓕᓴᑎᑦᑎᖃᑦᑕᓚᐅᖅᓯᒪᔫᒃ ᐋᓐ 

Hᐋᓐᓴᓐᑯᓐᓂᑦ, ᐊᒻᒪ ᔫᓇ ᑭᐊᓕᐅᓚᐅᖅᑐᒥ. 

ᐅᖃᖅᑎ, ᐊᓈᓇᒐ ᐃᖅᑲᐅᒪᑦᑎᐊᓪᓚᕆᒃᑲᒃᑯ  

ᓱᕈᓯᕐᓂᒃ ᖃᐃᖁᔨᖃᑦᑕᑎᓪᓗᒍ ᐅᓐᓄᒃᑯᑦ, 

ᐅᓐᓄᑕᒫᐸᓗᓪᓚᕆᒃ. ᐃᓛᓐᓂᒃᑯᑦ ᑕᒫᓂ 

ᖁᓕᒻᒪᕆᐅᖃᑦᑕᖅᐸᓚᐅᖅᓯᒪᔪᑦ ᐳᓛᖅᑐᑦ 

ᐅᕙᑦᑎᓐᓂ ᓱᕈᓰᑦ. 

 

ᐅᖃᖅᑎ, ᐊᖏᖅᑕᐅᒍᒪᒐᓗᐊᖅᑐᖓ ᐅᖃᐅᓯᔅᓴᒃᑲ 

ᐱᔭᕇᕈᓐᓇᖁᓪᓗᒋᑦ.  

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ 

ᐱᔭᕇᕈᓐᓇᖅᑎᑕᐅᔪᒪᔫᒐᓗᐊᖅ ᐅᖃᐅᓯᔅᓴᒥᓂᒃ, 

ᐋᒡᒑᖅᑕᐅᕙ? ᐋᒡᒑᖅᑐᒥᑦ ᑐᓴᓐᖏᓐᓇᒪ, 

ᑲᔪᓯᑐᐃᓐᓇᕆᑦ, ᒥᓯᔅ ᐊᖕᓇᑲᖅ.  

 

ᐊᖕᓇᑲᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ, 

ᖁᔭᓐᓇᒦᑦᑕᐅᖅ ᒪᓕᒐᓕᐅᖅᑎᐅᖃᑎᒃᑲ. 

 

ᐊᒥᓱᐊᖅᑎᐅᓗᐊᖅᑐᐊᓘᖅᑐᓂᑦ ᑕᒪᒃᑯᐊ ᓱᕈᓰᑦ 

ᓇᒧᖓᕕᔅᓴᖃᓲᖑᖏᑎᐊᕐᖓᑕ, ᐊᒻᒪᑦᑕᐅᖅ 

ᐊᒥᓱᐊᖅᑎᓗᐊᖅᑐᑎᑦ ᐊᖏᕐᕋᒥᓂᒃ 

ᐋᓐᓂᖅᑐᐃᓐᓇᖃᑦᑕᓲᖑᒻᒪᑕ. ᐊᓈᓇᒐ 

ᐊᑐᐃᓐᓇᐅᓚᐅᖅᑐᖅ ᐊᒥᓱᐊᓗᓐᓄᑦ ᑕᐃᒃᑯᓄᖓ. 

ᑕᐃᒃᑯᐊᓗ ᐅᖃᖃᑦᑕᖅᐸᔪᓪᓗᑎ ᐃᒥᒐᔅᓴᑯᓗᐊᓗ, 

ᐊᖏᕐᕋᖓᓂᓗ ᓂᖅᑎᐅᖅᑕᒥᓂᑯᓗᖏᓐᓂᒃ 

ᐃᕿᐊᓇᐃᒍᓱᒃᑐᑎᑦ. ᐊᓈᓇᒐ ᐅᐱᒋᓪᓚᕆᒃᑲᑯᑦ 

ᐃᓕᓴᕆᔭᐅᓯᒪᓕᕐᖓᑦ ᖁᓪᓕᖅ ᓄᓇᕗᑦᒥ ᐊᕐᓇᐃᑦ 

ᑲᑐᔾᔨᖃᑎᒌᖏᓐᓄᑦ ᐊᕐᕌᒍᒐᓛᓗᓐᓂᑦ 

ᓯᕗᓕᖅᑎᐅᓯᒪᓂᖓᓂᑦ, ᐱᓕᕆᓯᒪᓂᖓᓄᓪᓗ. 

 

ᒪᓕᒐᓕᐅᖅᑎᐅᖃᑎᒃᑲ ᐊᑕᖏᑦᑎᐊᕐᓗᑎᒃ 

ᐃᓕᓴᖅᓯᖃᑎᒋᒍᒪᔭᒃᑲ ᒫᒍᓚᑦ ᒑᑦᓄᒥᑦ, ᐊᓈᓈᓐᓂᒃ  

ᐃᑲᔪᖅᓯᒪᑦᑎᐊᕐᓂᖓᓄᑦ ᓄᓇᕗᑦᑎᓐᓂ, ᐊᒻᒪ 

ᐃᓄᖁᑎᑦᑎᓐᓂ. ᖁᔭᓐᓇᒦᒃ ᐅᖃᖅᑎ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᕿᑭᖅᑖᓘᑉ 

ᓂᒋᐊᓄᑦ, ᒥᔅᑐ ᔪᐊᓇᓯ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 174 - 4(2): 

ᑭᓐᖓᕐᓂ ᐆᒪᔪᕐᓂᐊᖅᑏᑦ - ᕿᑭᖅᑖᓘᑉ 

ᓂᒋᐊᓄᐊᖓᓂᖏᑦ (ᔪᐊᓇᓯ) 

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑎᑦᑎᔨ. ᑐᓐᖓᓱᒋᔅᓯ 

ᓈᓚᒋᐊᖅᑐᖅᓯᒪᔪᑦ ᑕᕝᕗᖓ. 

 

ᐅᖃᖅᑎᑦᑎᔩ, ᐅᓪᓗᒥ ᓇᖏᖅᓯᔾᔪᑎᖃᖅᑯᖓ 

ᖁᕕᐊᒋᔪᒪᓪᓗᒋᑦ, ᐅᐱᒋᑦᓱᒋᓪᓗ ᑖᒃᑯᓇᓐᖓᑦ 

ᕿᓪᓕᖅᑐᓂᑦ ᓴᖅᑭᑎᓯᒪᔪᑦ, ᕿᓪᓕᖅᑐᕐᖑᓇ 

ᓂᐱᓕᐅᖅᑕᐅᓚᐅᕐᒪᑦ ᑭᓐᖓᐃᑦ 

ᐃᓕᓐᓂᐊᕐᕕᖓᓂᑦ, ᐲᑕ ᐱᑎᐅᓛᖅ 

ᐃᓕᓐᓂᐊᕐᕕᒻᒥ, ᐊᒻᒪ ᓴᖅᑭᑕᐅᓚᐅᖅᑐᓂ 

ᐊᐅᔭᐅᑎᓪᓗᒍ.  

 

ᐅᖃᖅᑎᑦᑎᔩ, ᑕᓐᓇ ᕿᓪᓕᖅᑐᖅ ᑕᐃᒍᖅᑕᐅᓪᓗᓂ 

ᑭᓐᖓᐃᑦ Hunter’s, South Baffin 

Connections. ᐃᓗᓕᖃᖅᑐᓂ 26-ᓂᑦ 

ᑐᓴᕋᓐᓈᕋᔅᓴᓂᒃ, ᐊᒻᒪᓗ ᑖᒃᑯᐊ ᓇᒻᒥᓂᖅ 

ᓂᐱᓕᐅᖅᑕᐅᓯᒪᓪᓗᑎᒃ, ᐊᓪᓛᓘᓐᓃᑦ 

ᑲᑕᔾᔭᖃᑦᑕᖅᑐᐃᓪᓗ ᐊᒻᒪᓗ ᐅᓪᓗᒥᓕᓴᐅᓂᖅᓴᓂᒃ 

ᓂᔾᔭᐅᓯᔭᖅᐸᑦᑐᑎᒃ. ᑖᒃᑯᐊ ᐊᔾᔨᒌᓐᖏᑦᑐᓄᑦ 

ᐃᑲᔪᖅᑎᒌᑦᑐᑎᒃ ᓴᓇᔭᐅᓯᒪᒻᒪᑦ. ᐅᑯᐊ 

ᐃᓕᓴᕆᔪᒪᓗᐊᓐᖑᐊᑕᒃᑲ ᑕᒪᑦᓱᒧᖓ 

ᓴᖅᑭᑦᑎᒍᓐᓇᖅᑎᑦᑎᓯᒪᔪᑦ, 

 

ᒥᔅ ᑎᐊᓃᒃ ᑲᓛᒍ, ᑖᓐᓇ ᐊᐅᓚᑦᓯᔨᐅᓚᐅᖅᑐ. 

ᑯᕆᔅᑕ ᐳᐊᑕᓐ, ᐃᑲᔪᖅᑎᒋᔭᐅᓪᓗᓂ. ᑯᐊᕆ ᐅᐊᑦ, 

ᓂᐱᓕᐅᕆᔨ, ᐃᓄᒎ ᕆᐊᑯᑦᔅ 

ᐊᐅᓱᐃᑦᑐᒦᓐᖔᖅᑐᖅ, ᕼᐋᓇ ᑕᓕ, ᑕᑉᓱᒪᓐᖓᑦ 

ᓴᓇᓚᐅᖅᑑᑉ ᑕᐅᑦᑐᖓᓂᒃ ᕿᓪᓕᖅᑑᑉ, ᓇᑖᓴ 

ᕼᐊᐅᕗᑦ. National Arts Centre of Canada, 

Music Alive-ᑯᓃᓐᖔᖅᑐᖅ; 

 

ᔨᒥ ᒥᐅᕕᓐ, ᑖᓐᓇ ᐊᐅᓚᔫᓕᐅᖅᑐᕕᓂᐅᓪᓗᓂ. 

 

ᐊᒻᒪᓗ ᐅᖃᖅᑎᑦᑎᔩ, ᐅᑯᐊ 

ᐃᓕᑕᕆᔪᒪᓗᐊᓐᖑᐊᕆᕙᒃᑲ ᓂᐱᓕᐅᖅᓯᓚᐅᖅᑐᑦ, 

ᐃᓛᒃ ᐃᓐᖏᐅᓯᓕᐊᒥᓃᑦ ᑕᕝᕗᖓ ᕿᓪᓕᖅᑐᒧᑦ 

ᐋᖅᑭᒃᑕᐅᓚᐅᖅᑐᑎᒃ: 

 

ᓃᕕ ᔮ; 

ᐲ ᑐᓄ; 

ᓵᓕ ᔮ, ᐅᕝᕙᓗ CJ; 

ᐋᓐ ᐳᑐᒍᖅ; 

ᐅᕿᑦᑐᖅ ᓯᒥᒐ; 

ᑭᐊᓕ ᕗᕋᐃᓱ; 

ᑳᓄ ᕌᑦ; 

ᑖᒡ ᐹᕐ; 

ᑯᕆᔅᑕᓐ ᒍᐊᑕᓐ; 

ᒥᔅ ᑎᐊᓂ ᑲᓛᒍ ᐊᒻᒪᓗ Brackish Water 

Privateers ᐊᒻᒪ ᐄᔭᒐᖅ. 

 

ᐅᖃᖅᑎᑦᑎᔩ, ᑖᓐᓇ ᑖᒃᑯᐊ ᕿᓪᓕᖅᑐᐃᑦ 

ᓂᐅᕕᐊᔅᓴᐅᒻᒪᑕ ᐃᓕᓐᓂᐊᕐᕕᒻᒥ, ᐲᑕ ᐱᑦᓯᐅᓛᖅ 

ᐃᓕᓐᓂᐊᕐᕕᒻᒥ. ᑭᓇᑐᐃᓐᓇᕐᒧᑦ ᐱᔪᒪᔪᖃᓐᓂᖅᐸᑦ. 

ᖁᕕᐊᓱᖃᑎᒋᓚᐅᖅᓯᓐᖓ ᑖᓐᓇ 

ᓴᖅᑭᔮᖅᑎᑕᐅᒍᓐᓇᖅᓯᒪᓂᖓᓄᑦ ᕿᓪᓕᖅᑐᖅ 

ᐊᒻᒪᓗ ᑕᑯᒍᒥᓇᕐᓂᐊᖅᑯᖅ ᑕᒪᒃᑯᓇᓐᖓᑦ 

ᐃᑲᔪᖅᑐᖅᑕᐅᓗᑎᒃ ᓯᕗᓂᒃᑎᓐᓂ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᖁᑦᑎᒃᑐᒧᑦ, ᒥᔅᑐ 

ᓲᔪᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 175 - 4(2): 

ᐃᑲᔪᖅᑐᐃᓂᖅ ᕿᑐᕐᖓᑎᓐᓂᒃ (ᓲᔪᒃ) 

 

ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᓗ ᑖᒃᑯᐊ 

ᑕᒫᓃᑦᑐᑦ ᑐᓐᖓᓱᒋᑦᑎ. 

ᐅᖃᖅᑏ, ᐅᓪᓗᒥ ᓂᑯᕕᒃᐳᖓ ᐅᖃᐅᓯᖃᕈᒪᓪᓗᖓ 

ᐃᓱᒫᓗᒍᑎᒋᔭᓐᓂᒃ ᓄᑕᕋᑦᑕ ᓄᓇᕘᒥ 

ᐱᔾᔪᑎᒋᓪᓗᒋᑦ. 
 

ᐅᖃᖅᑎᑦᑎᔩ, ᐅᓄᖅᑐᐃᖅᓱᐊᓗᒃᖢᑎᒃ ᓄᑕᖅᑲᕗᑦ 

ᐃᖅᖠᓐᓇᖅᑕᐅᓯᒪᖃᑦᑕᓕᕐᒪᑕ ᒪᑯᓄᖓ 

ᐊᖏᔪᖅᑳᖏᓐᓂᒃ ᐃᒥᐊᓗᖕᒧᑦ, ᐋᖓᔮᕐᓇᖅᑐᓄᑦ 

ᐊᒻᒪᓗ ᑮᓇᐅᔭᐃᔭᕐᓂᕐᒧᑦ ᐊᔪᓕᕈᑎᖃᖅᑎᓪᓗᒋᑦ. 
 

ᐅᖃᖅᑏ, ᐊᒃᓱᐊᓗᒃ ᑕᒪᓐᓇ ᑲᖔᕐᓇᖃᑦᑕᕐᒪᑦ, 

ᐃᓱᒫᓗᖕᓇᖃᑦᑕᕐᒪᑦ ᐊᖓᔪᖅᑳᕆᔭᐅᔪᓂᒃ ᑖᒃᑯᓄᖓ 

ᑮᓇᐅᔭᓂᒃ ᑎᒍᓯᑐᐃᓐᓇᖅᑐᓂᒃ ᐃᓄᓕᕆᔨᒃᑯᓐᓂᑦ 

ᓂᖃᐃᓱᕈᑎᓄᑦ. ᓲᕐᓗ ᐃᑲᔪᓐᖏᑦᑎᐊᖅᑐᓄᑦ 

ᑕᒪᒃᑯᓄᖓ ᑎᒥᒧᑦ. ᓂᐅᕕᖅᑕᐅᖔᖅᖢᑎᒃ 

ᐅᕝᕙᓘᓐᓃᑦ ᐊᑐᖅᑕᐅᓐᖏᖔᖅᖢᑎᒃ 

ᐊᖑᓇᓱᒃᑐᓄᑦ ᐊᒻᒪ ᐊᑐᖅᑕᐅᖔᖅᖢᑎᒃ ᑎᒥᒧᑦ 

ᐊᑑᑎᖃᖏᑦᑐᒧᑦ. 
 

ᐅᖃᖅᑏ, ᓄᑕᖅᑲᕗᑦ ᑕᐃᒪᐃᓕᐅᖅᑕᐅᓪᓗᑎᒃ 

ᓄᒫᓇᖃᑦᑕᕐᒪᑦ ᐃᓚᖏᓪᓗ ᓱᕈᓯᐅᓗᐊᖅᖢᑎᒃ 

ᐊᒃᓱᐊᓗᒃ ᐊᑲᐅᓐᖏᓕᐅᓕᖃᑦᑕᕐᒪᑕ. 
 

ᐃᑲᕐᕋᐃᒍᑎᓕᕋᒪ 

ᐱᕕᖃᖅᑎᑕᐅᒃᑲᓐᓂᕈᒪᓂᐊᕋᓗᐊᖅᐳᖓ 

ᒪᓕᒐᓕᐅᖅᑎᐅᖃᑎᓐᓄᑦ. 
 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ): 

ᐱᔭᕇᕈᓐᓇᖅᑎᑕᐅᔪᒪᒐᓗᐊᖅᑐᖅ ᐅᖃᐅᓯᒃᓴᒥᓂᒃ. 

ᐋᒡᒑᖅᑕᐅᕚᑦ? ᐋᒡᒑᖅᑐᖃᖏᒻᒪᑦ. ᑲᔪᓯᑐᐃᓐᓇᕆᑦ, 

ᒥᔅᑕ ᓲᔪᖅ. 
 

ᓲᔪᖅ: ᖁᔭᓐᓇᒦᒃ, ᐅᖃᖅᑏ. 

 

ᐃᓛᒃ ᓄᑕᖅᑲᕗᑦ ᑕᒪᒃᑯᐊ ᓄᑕᕋᐃᑦ ᑕᑯᔭᕌᖓᒥᒃ 

ᐱᖃᓐᓂᕆᔭᒥᖕᓂᒃ ᐊᒻᒪᓗ ᐃᓐᓇᕐᓄᑦ 

ᐃᓕᕋᒋᖏᑦᑎᐊᖅᑕᒥᖕᓂᒃ ᑐᓱᖃᑦᑕᕐᒪᑕ ᑕᒪᒃᑯᓂᖓ 

ᐊᖓᔪᖅᑳᖃᑦᑎᐊᖅᑐᓂᒃ. ᑕᒪᓐᓇ ᓄᑕᖅᑲᓄᑦ 

ᐊᒃᑐᐊᓪᓚᕆᒪᑦ ᐱᕈᖅᐸᓪᓕᐊᑎᓪᓗᒋᑦ. 

ᐃᓐᓇᕈᕌᖓᒥᒃ ᐊᑲᐅᓐᖏᓕᐅᓕᖃᑦᑕᖅᑐᑦ 

ᑕᒪᒃᑯᓄᖓ ᑕᐅᑐᒃᑕᒥᒍᑦ ᐊᓯᖏᓐᓂᒡᓗ 

ᐊᑲᐅᓐᖏᓕᐅᕈᑎᖃᓕᖃᑦᑕᖅᑐᑦ 

ᑕᐃᒪᐃᓕᐅᖅᑕᐅᔪᕕᓃᑦ.  

 

ᐅᖃᖅᑏ, ᕿᑐᕐᖓᖃᖅᑎᐅᔪᑦ ᐃᓱᒪᖁᒐᓗᐊᖅᐸᒃᑲ 

ᓄᓇᕘᒥᐅᑦ ᐱᓂᐊᕐᓂᕆᔭᖏᓐᓂᒃ ᐊᒻᒪᓗ 

ᐃᓱᒪᒋᓗᒋᑦ ᐊᑲᐅᓛᖑᔪᒃᑯᑦ ᐃᓱᒪᖁᓪᓗᒋᑦ 

ᕿᑐᕐᖓᒥᖕᓄᑦ. ᐅᖃᖅᑏ, ᒐᕙᒪᕗᑦ 

ᓇᓂᓯᖁᒐᓗᐊᖅᐸᒃᑲ ᐃᑲᔪᕈᕈᑎᒃᓴᓂᒃ 

ᕿᑐᕐᖓᖃᖅᑎᐅᔪᓄᑦ ᐊᔪᓕᕈᑎᒋᕙᒃᑕᖏᓐᓄᑦ 

ᐃᑲᔪᖅᑕᐅᖁᓪᓗᒋᑦ ᐊᒻᒪᓗ  

ᐸᖅᑭᑦᑎᑦᑎᐊᕐᓂᖅᓴᐅᖃᑦᑕᕐᓗᑎᒃ ᐱᕈᖅᓴᐃᓪᓗᑎᒃ 

ᕿᑐᕐᖓᒥᖕᓂᒃ. 

 

ᐱᕕᒃᓴᕋ ᓈᒻᒪᒃᓯᒃᐸᑦ ᐊᐱᖅᑯᑎᒋᓂᐊᖅᑕᕋ ᑖᓐᓇ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ  

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᐃᖃᓗᐃᑦ-ᑕᓯᓗᒃ, 

ᒥᔅᑐ ᕼᐃᒃᔅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 176 - 4(2): 

ᓇᒻᒥᓂᖅ ᐊᖏᕐᕋᓕᓐᓄᑦ ᐅᖅᓱᐊᓗᒻᒧᑦ 

ᐅᑎᕐᕕᐅᓂᖏᑦ (Hᐃᒃᔅ) 

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑎᑎᕋᖅᐸᒌᖅᓯᒪᓐᖏᑦᑐᕈᓘᒐᓗᐊᖅᖢᖓ ᑭᓯᐊᓂ 

ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ ᑖᓐᓇ ᐃᓕᓴᕆᔪᒪᒐᒃᑯ 

ᑮᓇᐅᔭᖅᑎᒍᑦ ᐃᑲᔪᖅᑐᐊᐱᐅᖕᒪᑦ ᓇᖕᒥᓂᖅ 

ᐃᓄᖁᑎᒥᖕᓄᑦ. 

 

ᐅᖃᖅᓯᒪᒐᒪ ᑖᒃᑯᐊ ᑮᓇᐅᔭᐃᑦ ᐊᑐᕈᒫᕐᓂᐊᖅᑐᑦ 

ᐅᓄᓐᖏᑦᑐᑯᓘᖅᑰᔨᔫᒐᓗᐊᑦ ᑭᓯᐊᓂ $500 ᐊᕐᕌᒍ 

ᐊᑕᐅᓯᐊᖅᖢᒍ ᐃᑲᔫᓯᐊᖅᑖᕆᔭᐅᓂᐊᖅᑎᓪᓗᒍ 

ᓇᖕᒥᓂᖅ ᐃᒡᓗᖁᑎᖃᖅᑐᓄᑦ ᐊᒃᓱᐊᓗᒃ 

ᐃᑲᔫᑎᖃᕐᓂᐊᖅᑐᖅ. ᖁᔭᓐᓇᒦᒃ ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ, ᒥᔅᑐ 

ᒥᑭᓐᖑᐊᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 177 - 4(2): 

ᖁᔭᓕᓂᖅ ᒥᓂᔅᑕᒧᑦ ᑭᒡᒐᑐᕐᓗᒋᑦ 

ᕿᓚᐅᑎᒥᐅᒃᑯᑦ (ᒥᑭᓐᖑᐊᖅ) 

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ. 

ᕼᐃᕗᓪᓕᖅᐹᒥ ᐱᒋᐊᓚᐅᖅᑳᖅᑎᓐᓇᖓ 

ᐃᕐᖑᑕᕌᓐᓇ ᐃᓚᖓᑦ ᓇᓪᓕᐅᑎᖕᒪᑦ, 

ᕼᐃᕗᓪᓕᖅᐹᒥ ᓇᓪᓕᐅᑎᓐᓇ’ᒫᖅᖢᓂ  



ᐊᐃᑉᐱᖅ, ᓄᕕᐱᕆ 4, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓇᓪᓕᐅᓐᓂᖅᕼᐃᐅᑦᓯᐊᖅᐸᕋ ᐆᓱᓚ ᐋᓐᔨᓚ ᐸᑏᔅᑦ 

ᓇᐃᒍ, ᕼᐃᕗᓪᓕᖅᐹᒥ ᓇᓪᓕᐅᑎ’ᓈᕐᒪᑦ 

ᓇᓪᓕᐅᓐᓂᖅᕼᐃᐅᑦᑎᐊᖅᐸᕋ.  

 

ᐅᖃᖅᑎᑦᑎᔩ, ᐅᓪᓗᒥ ᓇᖏᖅᕼᐃᔾᔪᑎᖃᖅᑐᖓ 

ᐃᓕᑕᖅᕼᐃᔪᒪᑉᓗᖓᑦᑕᐅᖅ ᒥᓂᔅᑕᐅᔪᒥᑦ, 

ᒥᓂᔅᑕᐅᔪᖅ ᒪᓕᒐᓕᕆᓂᕐᒧᑦ. (ᑐᓵᔨᑎᒍᑦ) ᑖᓐᓇ 

ᐃᑲᔪᖅᑐᓚᐅᕐᒪᑦ ᕿᓚᐅᑎᓂᑦ ᑲᑐᔾᔨᖃᑎᒌᖏᓐᓂᑦ 

ᖃᒪᓂᑦᑐᐊᑉ ᐃᓐᓇᐃᑦ ᑎᒥᖁᑎᖏᓐᓂᑦ.  

 

ᐅᖃᖅᑏ, ᐊᒃᓱᐊᓗᒃ ᖁᕕᐊᓱᓚᐅᖅᐳᖓ ᑖᓐᓇ 

ᑐᓐᖓᓱᒃᑎᒃᑲᒃᑯ ᒥᓂᔅᑕ ᐅᑲᓕᖅ ᖃᒪᓂᑦᑐᐊᕐᒧᑦ 

ᐳᓛᕆᐊᖅᑎᓪᓗᒍ. ᑕᐅᕗᖓ ᐳᓛᕆᐊᕋᒥ 

ᑲᑎᖃᑎᒋᔪᓐᓇᖅᓯᓚᐅᖅᑕᕗᑦ ᕿᓚᐅᑎᒥᐅᑦ 

ᑲᑐᔾᔨᖃᑎᒌᖏᓐᓄᑦ ᐃᓚᒋᔭᐅᖃᑕᐅᔪᖅ ᐊᒻᒪᓗ 

ᑕᐃᔅᓱᒪᓂᐅᑎᓪᓗᒍ ᖃᐅᔨᒃᑲᖅᑕᐅᓚᐅᖅᓯᒪᔪᒍᑦ 

ᑖᒃᑯᐊ ᓱᓇᐅᕝᕙ ᑲᑐᔾᔨᖃᑎᒌᑎᒍᑦ 

ᐊᑎᓕᐅᖅᓯᒪᓐᖏᒻᒪᑕ, ᑕᐃᒪᐃᑦᑑᓂᖓᓄᓪᓗ 

ᐃᓚᒋᔭᐅᓂᖏᓐᓄᑦ ᓲᕐᓗ 

ᑮᓇᐅᔭᖅᑖᒃᑲᓐᓂᕈᓐᓇᓚᐅᓐᖏᑦᑐᑦ 

ᐱᓕᕆᐊᓐᖑᖅᑎᓯᒪᔭᒥᓄᑦ ᖃᓄᐃᓕᐅᕈᑎᒥᓄᓪᓗ.  

 

ᑖᓐᓇ ᒥᓂᔅᑕ ᓯᕗᒃᑲᖅᑕᖅᑎᒋᔭᐅᓪᓗᓂ ᑖᒃᑯᓄᖓ 

ᑲᑐᔾᔨᖃᑎᒌᖏᑦ ᐃᑲᔪᓕᓚᐅᖅᐸᐃᑦ 

ᐃᓚᒋᔭᐅᖃᑕᐅᔪᓐᓇᕐᓂᐊᕐᒪᑕ. ᕿᓚᐅᑎᒥᐅᑦ 

ᑲᑐᔾᔨᖃᑎᒌᖏᑦ ᑕᐃᒪ ᑲᑎᒪᔪᓐᓇᖅᓯᓯᒪᓕᖅᐳᑦ 

ᐃᓕᑕᕆᔭᐅᓯᒪᓕᖅᖢᑎᒃ ᑮᓇᐅᔭᓂᒃ ᑐᓂᖅᑯᓂᐊᓂᒃ 

ᐊᒻᒪᓗ ᐊᓯᖏᓐᓂᑦ ᑮᓇᐅᔭᓂᒃ 

ᑎᒍᓯᔪᓐᓇᖅᓯᓪᓗᑎᒃ.  

 

ᐅᖃᖅᑏ, ᕿᓚᐅᑎᒥᐅᑦ ᑲᑐᔾᔨᖃᑎᒌᖏᑦ 

ᑭᒡᒐᖅᑐᖅᖢᒋᑦ ᖃᒪᓂᑦᑐᐊᕐᒥᐅᑦ ᖁᔭᓐᓇᒦᕈᒪᔪᖓ 

ᒥᓂᔅᑕᖓᓄᑦ ᐃᖅᑲᓇᐃᔭᖅᑎᖓᓄᓪᓗ  

ᐃᖅᑲᓇᐃᔭᑦᑎᐊᖅᑐᐊᓘᓚᐅᕐᓂᖏᓐᓄᑦ. ᖁᔭᓐᓇᒦᒃ, 

ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᖁᕐᓗᖅᑑᕐᒧᑦ, ᒥᔅᑐ 

ᑕᑉᑑᓇ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 178 - 4(2): 

ᓇᓪᓕᐅᑎᑦᑎᐊᖁᔨᓂᖅ 87-ᒋᔭᖓᓂᒃ ᔭᐃᒥᓯ 

ᒪᖏᔪᒋᓇᒥᒃ (ᑕᑉᑑᓇ) 

 

ᓯᕗᓕᖅᑎ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐊᒻᒪᓗ ᐅᓐᓄᓴᒃᑯᑦ ᓄᓇᕗᒻᒥᐅᑦ. 

 

ᐅᖃᖅᑏ, ᐅᓪᓗᒥ ᓇᖏᖅᓯᔪᖓ ᐃᓕᓴᖅᓯᔪᒪᓪᓗᖓ 

ᐃᓅᓯᔅᓯᓐᓄᑦ ᐃᓚᒋᔭᐅᖃᑕᐅᑦᑎᐊᖅᑐᖅ. 

 

ᑕᒫᓂᓗ ᐃᖃᓗᖕᓂ ᐅᐱᕐᖔᖑᓚᐅᖅᑐᖅ 

ᓇᓪᓕᐅᓐᓂᖅᓯᐅᖅᑎᓪᓗᑕ 100-ᖑᓚᐅᖅᓯᒪᖕᒪᑦ 

ᔫᓂᒥ. ᑭᓯᐊᓂ ᐅᓪᓗᒥ ᐃᓕᓴᖅᓯᔪᒪᔪᖓ ᐊᓂᑯᓗᐊ 

ᓇᓪᓕᐅᑎᖕᒪᑦ, ᔭᐃᒻᔅ 87-ᖑᖅᑐᖅ ᐊᒻᒪᓗ ᑖᓐᓇ 

ᓴᑭᒋᓯᒪᓕᖅᑕᕋ 37-ᓄᑦ ᐊᕐᕌᒍᓄᑦ. ᐅᓪᓗᒥ 

ᖁᕕᐊᓲᑎᕙᕋ ᓇᖏᖅᓯᔪᓐᓇᕋᒪᓗ. 

 

40 ᐊᕐᕌᒍᐸᓗᑦᑎᐊᖅ Dewline-ᒥ ᑕᒫᓂ 

ᐃᖅᑲᓇᐃᔭᖃᑦᑕᓚᐅᖅᓯᒪᔪᖅ 

ᓴᓇᔭᐅᕙᓪᓕᐊᓕᖅᑎᓪᓗᒍ ᐃᓱᐊᓄᑦ ᑎᑭᖦᖢᒍ. 

ᑕᐃᒪᓐᓇᑐᐃᓐᓇᐅᓐᖏᑦᑐᖅ ᑕᐃᓐᓇ 

ᐅᓇᑕᖅᑐᒃᓴᕋᓛᓂᑦ ᐃᓚᒋᔭᐅᖃᑦᑕᖅᑐᖅ, 

ᐃᓕᓐᓂᐊᖅᑎᑦᑎᖃᑦᑕᖅᖢᓂ ᖃᓪᓗᓈᓂᑦ, 

ᖃᓪᓗᓈᑦ ᓄᓇᖓᓐᓃᓐᖔᖅᑐᓂᒃ ᖃᓄᖅ 

ᐊᓐᓇᐅᒪᓂᕐᒥᑦ, ᒪᒃᑯᒃᑐᓂᓪᓗ 

ᐊᐅᓪᓚᐅᔾᔨᖃᑦᑕᖅᓯᒪᓪᓗᓂ ᐊᒻᒪᓗ 

ᕿᑐᕐᖏᐅᓕᓵᖅᑐᓄᑦ ᐊᓐᓇᐅᒪᓂᕐᒥᑦ 

ᐃᓕᓐᓂᐊᖅᓯᒪᑎᓪᓗᒍ, ᐅᖃᐅᓯᓕᕆᓂᕐᓗ ᐊᒻᒪᓗ 

ᐃᓄᐃᑦ ᐱᖅᑯᓯᖏᓐᓂᑦ. 

 

ᑕᐃᓐᓇ ᓴᑭᒐ 87-ᖑᕐᒪᑦ ᐅᓪᓗᒥ ᖁᕕᐊᓲᑎᕙᕋ. 

ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ  

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐅᖃᐅᓯᒃᓴᖏᑦ. ᐊᑎᖁᑎᖃᕈᓐᓃᕋᒪ. 4. ᑭᐅᔾᔪᑏᑦ 

ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ. ᒥᓂᔅᑕ ᖁᒃᓱᒃ. 



ᐊᐃᑉᐱᖅ, ᓄᕕᐱᕆ 4, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑲᑎᒪᔾᔪᑎᒃᓴᖅ 4: ᑭᐅᔾᔪᑎᑦ ᐅᖃᐅᓯᒃᑯᑦ 

ᐊᐱᖅᑯᑕᐅᓚᐅᖅᑐᓄᑦ* 

 

ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 237 - 

4(2): ᐅᖅᓱᐊᓗᓕᕆᓂᖅ ᐳᓪᓚᓕᕆᓂᕐᓗ 

(ᖁᒃᓱᒃ) 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ 

ᐅᖃᖅᑎᑦᓯᔩ. ᐊᒻᒪᓗ ᐅᑉᓗᒃᑰᖅᖢᒋᑦ 

ᓄᓇᕗᒻᒥᐅᑕᐅᖃᑎᒃᑲ ᐊᒻᒪᓗ 

ᐊᕐᕕᐊᕐᒥᐅᑕᐅᖃᑎᒃᑲ. 

 

ᐅᖃᖅᑎᑦᑎᔩ, ᖃᓄᐃᒃᕼᐊᖏᒃᑯᕕᑦ 

ᐱᒋᐊᓚᐅᖏᓐᓂᒻᓂ ᐅᑉᓗᒥ ᐊᕐᕕᐊᕐᒥᐅᑕᐅᖃᑎᒃᑲ 

ᐅᑉᓗᒥ ᐃᒃᐱᒋᖃᑎᒋᔪᒪᓪᓚᕆᓕᕼᐅᐊᒐᒃᑭᑦ 

ᐱᓗᐊᖅᑐᒥᒃ ᑕᐃᒃᑯᐊ ᕿᒪᒃᑕᐅᕋᕼᐋᖅᑐᑦ ᑕᐃᑲᓂ 

ᐊᕐᕕᐊᕐᒥᐅᑎᒍᑦ. ᐅᑉᓗᒥ ᑐᕼᐊᖅᑎᑕᐅᒐᒪ ᑕᐃᓐᓇ 

ᐱᖃᓐᓈᕆᓚᐅᖅᑕᕗᑦ ᐊᒥᕼᐅᑎᒍᑦ 

ᖃᐅᔨᒪᔭᖅᑕᐅᕼᐅᐊᒥᒃ ᒥᔅᑕ ᑕᐅ ᐅᓛᔪᒃ, ᐅᑉᓗᒥ 

ᐃᓅᔪᓐᓃᕐᒪᑦ, ᐃᓅᔪᓐᓃᖅᑎᓪᓗᒍ ᑐᕼᐊᖅᑎᑕᐅᒐᒪ. 

ᑭᕼᐃᐊᓂ ᑭᖑᓂᖃᕐᔪᐊᕐᓂᐊᓕᕐᒥᖕᒪᑦ ᐊᕐᕕᐊᓂ 

ᖃᐅᔨᒪᔭᐅᑦᓯᐊᖅᑐᓂᓗ. ᐱᓗᐊᖅᑐᒥ ᐅᓪᓗᒥ 

ᐃᓚᖏᑦ ᕿᒪᒃᑕᖏᑦ ᐃᒃᐱᒋᖃᑎᒋᓪᓚᕆᒃᑲᑉᑭᑦ 

ᑕᒪᑦᓱᒥᖓ ᖃᐅᔨᒪᖁᑉᓗᒋᑦ. ᒪ’ᓇᓪᓗᐊᕕᒃ, 

ᐅᖃᖅᑎᑦᑎᔩ. 

 

(ᑐᓵᔨᑎᒍᑦ) ᐅᖃᖅᑏ, ᐅᓇ ᐅᖃᐅᓯᒃᑯᑦ 

ᐊᐱᖅᑯᑕᐅᓚᐅᖅᑐᓄᑦ ᑭᐅᔾᔪᑏᑦ. 237-4(2) 

ᐊᐱᖅᑯᑎᒋᔭᐅᓚᐅᖅᑐᖅ ᐃᖃᓗᐃᑦ ᓂᐊᖁᓐᖒᕐᒧᑦ, 

ᐊᒃᑑᕙ 28, 2014-ᖑᑎᓪᓗᒍ ᐱᔾᔪᑎᓖᑦ 

ᐅᖅᓱᐊᓗᐃᑦ ᒑᓰᓪᓗ ᐱᕙᓪᓕᐊᔾᔪᑕᐅᓂᖏᑦ. 

 

ᐅᑯᐊ ᐃᓗᓕᖃᐅᑯᓘᔭᕐᒪᑕ ᑭᐅᔾᔪᑎᒃᑲ ᑖᒃᑯᐊ 

ᑎᑎᕋᖅᑎᒧᑦ ᑐᓐᓂᖅᑯᑎᒋᓯᒪᓕᖅᑕᒃᑲ 

 

ᑲᑎᒪᔾᔪᑎᒃᓴᓄᑦ ᐃᓕᔭᐅᓂᐊᕐᒪᑕ. ᑕᖅᑲᒃᑯᓄᖓᓗ 

ᐊᑐᐃᓐᓇᐅᓗᑎᒃ ᐃᓘᓐᓇᖏᓐᓄᓪᓗ 

ᐃᓚᒋᔭᐅᖃᑕᐅᔪᓄᑦ ᐱᔭᐅᔪᓐᓇᕐᓂᐊᕐᓗᑎᒃ. 

ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ 

ᐊᐱᖅᑯᑕᐅᓚᐅᖅᑐᓄᑦ ᑭᐅᔾᔪᑏᑦ. 5. 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒥᓂᔅᑕ ᒪᐃᒃ. 

 

*ᑕᑯᒍᒃ ᐅᐃᒍᓯᒪᔪᖅ ᐊᑕᖏᖅᑐᖅ ᑭᐅᔾᔪᑎᒃ 

ᑎᑎᕋᖅᑎᒧᐊᖅᑕᐅᓯᒪᔪᖅ. 

 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 

ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑖᒃᑯᐊ ᐃᓕᓴᕆᔪᒪᓪᓗᒋᑦ ᐸᓐᓂᖅᑑᒦᓐᖔᖅᓯᒪᔪᑦ 

ᑕᒫᓂᑦᑐᑦ ᐃᓕᓐᓂᐊᖃᑕᐅᔪᑦ, ᐊᓃᑕ ᐃᕕᒃ, 

ᐳᕆᓯᓚ ᐊᖕᓇᑲᖅ ᐊᒻᒪ ᑐᐊᕇᓐ ᑲᓇᔪᖅ. ᑕᕝᕙ 

ᑖᒃᑯᐊ ᐸᓐᓂᖅᑑᒥᑦ ᑕᒪᐅᖓ ᐃᓕᓐᓂᐊᕆᐊᖅᓯᒪᔪᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 

ᑐᓐᖓᓱᑦᑎᐊᕆᑦᓯ. ᒪᓕᒐᓕᐅᕐᕕᖕᒧᑦ ᐃᓕᑕᖅᓯᓂᖅ. 

ᒥᓂᔅᑕ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐃᓕᑕᖅᓯᒍᒪᒋᕗᖓᑦᑕᐅᖅ ᑖᒃᑯᐊ ᓄᓇᕗᑦᒥ 

ᒐᕙᒪᓕᕆᓂᕐᒧᑦ ᐃᓕᓐᓂᐊᖅᑐᓂᒃ. ᑖᒃᑯᐊ 

ᐃᓕᓐᓂᐊᖅᓯᒪᔪᑦ ᒫᓐᓇᒧᑦ ᖃᓄᖅ ᓄᓇᕗᑦ 

ᒐᕙᒪᖓᑦ ᐊᐅᓚᖕᒪᖔᑦ ᐃᓗᐊᓃᑦᑐᓪᓗ 

ᒪᓕᒐᓕᐅᖅᑏᓪᓗ ᖃᓄᐃᓕᐅᖅᐸᖕᒪᖔᑕ. 

ᒪᓕᒐᓕᐅᖅᑏᓪᓗ ᓇᓂ ᓂᕈᐊᖅᑕᐅᓯᒪᖕᒪᖔᑕ, 

ᑕᒪᒃᑯᐊᓗ ᒥᓂᔅᑕᐃᑦ ᐊᒻᒪᓗ ᖃᓄᖅ ᑖᓐᓇ 

ᒪᓕᒐᓕᐅᕐᕕᒃ ᖃᓄᖅ ᐊᐅᓚᓲᖑᖕᒪᖔᑦ. ᑖᓐᓇ 

ᐊᑲᐅᑦᑎᐊᖅᑐᖅ ᐃᓕᓐᓂᐊᖅᑕᐅᑎᓪᓗᒍ. ᑖᒃᑯᐊ 

ᑭᒃᑰᖕᒪᖔᑕ ᓇᓗᓇᐃᔭᕐᓂᐊᕋᒃᑭᑦ 

ᓇᖏᖅᓯᖃᑦᑕᕐᓂᐊᖅᐳᓯ. 

 

ᓯᕗᓪᓕᖅᐹᒥᒃ ᑖᓐᓇ ᐃᓕᓴᐃᔨᐅᔪᖅ, 

ᐃᓇᖏᖅᑎᓯᒪᔪᖅ ᒫᓐᓇᐅᔪᖅ ᐅᓘᑕ ᒫᑎᐅᓯ, 

ᐊᒻᒪᓗ ᑖᒃᑯᐊ ᐃᓕᓐᓂᐊᖅᑐᖁᑎᖏᑦ, ᐃᓚᖏᑦ 

ᑕᐃᔭᐅᕌᓂᓵᖅᑲᐅᔫᒐᓗᐊᑦ ᑭᓯᐊᓂ 

ᑐᓐᖓᓱᒃᑎᒃᑲᓐᓂᐸᒃᑲ: 

 

ᐳᕆᔅᓚ ᐊᖕᓇᑲᖅ, 

ᐊᓃᑕ ᐃᕕᒃ, 

ᓖᑎᐊ ᐃᓄᐊᓗᒃ, ᒥᑦᑎᒪᑕᓕᖕᒥᑦ, 

ᑐᐊᕇᓐ ᑲᓇᔪᖅ ᐸᖕᓂᖅᑑᒥᑦ, 

ᓗᐃᓴ ᑭᒃᓯᒐᖅ ᐃᒡᓗᓕᖕᒥᑦ, ᐊᒻᒪ 

ᑯᕆᐊᓇ ᒪᓃᑦᑐᖅ ᐃᒡᓗᓕᖕᒥᑦᑕᐅᖅ. 

 

ᐊᒻᒪ ᐅᓇ ᑕᐃᑦᑎᐊᕐᓂᐊᖅᑕᒃᓴᕆᒐᓗᐊᖅᐸᕋ ᑖᓐᓇ  



ᐊᐃᑉᐱᖅ, ᓄᕕᐱᕆ 4, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐳᕋᐃᑕᓐ ᒧᐃᓚᔅ ᓗᐃᔅᐳᐊᒦᖔᑦᑐᑦ, 

ᓂᐅᕙᐅᓛᓐᒥᐅᑕᖅ. 

 

ᐊᒻᒪ ᒥᐅᕆ ᐱᔾᔭᒥᓂᒃ, ᐃᖃᓗᖕᓂᑦ, ᐊᒻᒪ ᔭᐃᒥᓯ 

ᐱᓱᒃᑎ, ᐃᖃᓗᖕᓂᑦᑕᐅᖅ. 

 

ᑐᓐᖓᓱᒃᑎᑕᐅᑦᑎᐊᕐᓕᑦ ᑖᒃᑯᐊ ᐃᓕᓐᓂᐊᖅᑐᐊᐲᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᑐᓐᖓᓱᒋᔅᓯ ᒪᓕᒐᓕᐅᕐᕕᖕᒧᑦ. 

ᐳᓛᕆᐊᖅᓯᒪᔪᓂᑦ ᐃᓕᓴᖅᓯᓂᖅ. ᖁᔭᓐᓇᒦᒃ 

ᐊᑎᖁᑎᖃᓐᖏᓐᓇᒪ. ᒥᓂᔅᑕ ᐅᑲᓕᖅ.  

 

ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ 

ᐅᖃᖅᑎᑦᑎᔨ. ᐃᓕᓴᖅᓯᑲᓪᓚᒃᑲᒪ ᐊᕙᓂ ᐊᑭᑦᑎᓐᓂ 

ᐃᒃᓯᕚᖅᑐᖅ ᑕᕝᕙᓂ ᐃᒃᓯᕚᕐᕕᒋᔭᖓᓂᑦ, ᐊᒻᒪᓗ 

ᐸᓂᑲᖓ ᐊᑐᖅᐸᑦᑕᕋ ᓱᓕ ᐅᓪᓗᒥ. 

ᑐᓐᖓᓱᖁᑦᑎᐊᖅᑕᕋ ᔭᐃᒥᓯ ᐋᕆᐊᒃ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᒪᓕᒐᓕᐅᕐᕕᖁᑎᒥᓂᕐᓄᑦ 

ᑐᓐᖓᓱᑦᑎᐊᕆᑦ. (ᑐᓵᔨᑎᒍᑦ) ᐃᓕᓴᖅᓯᔪᒪᖕᒥᔪᖓ 

ᑕᒫᓂ ᐳᓛᕆᐊᖅᓯᒪᖕᒥᔪᓂᒃ. 

 

ᐅᓪᓗᒥ ᑕᕝᕙᓃᖃᑎᖃᖅᑐᒍᑦ ᑲᓇᑕᐅᑉ 

ᒐᕙᒪᒃᑯᖏᓐᓄᑦ ᐃᖅᑲᓇᐃᔭᖅᑏᑦ, ᒫᓐᓇ 

ᐃᖃᓗᖕᓃᑦᑐᑦ, ᐅᑭᐅᖅᑕᖅᑐᒥ ᐱᕙᓪᓕᐊᔪᓂᒃ 

ᐃᓕᓐᓂᐊᕆᐊᖅᓯᒪᓪᓗᑎᒃ. ᑖᒃᑯᐊ 

ᓇᒧᓐᖓᕈᓘᔭᖃᑦᑕᖅᑐᑦ ᑕᑯᔭᖅᑐᖅᖢᑎᒃ ᒐᕙᒪᒃᑯᑦ 

ᖃᓄᐃᓕᐅᖃᑦᑕᕐᒪᖔᑦ, ᓄᓇᓕᖕᓂᓪᓗ 

ᕿᒥᕐᕈᓇᖃᑦᑕᖅᖢᑎᒃ ᒥᔅ ᑳᑐᕋᓐ ᕘᐊᑐᕐᔅ 

ᑐᓐᖓᓱᒋᔅᓯ ᐅᑯᐊ ᐃᓕᓐᓂᐊᕆᐊᖅᓯᒪᔪᑦ ᑕᒪᐅᖓ. 

ᒪᓕᒐᓕᐅᕐᕕᖕᒧᑦ ᑐᓐᖓᓱᑦᑎᐊᕆᔅᓯ 

ᐳᓛᕆᐊᖅᓯᒪᔪᓯᒍᑦ. 

 

>>ᐸᑦᑕᑐᖅᑐᑦ 

 

6. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 

ᐃᖃᓗᐃᑦ-ᑕᓯᓗᒃ, ᒥᔅᑕ Hᐃᒃᔅ.  

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

ᑲᓇᑕᒥᐅᖃᑎᒌᑦ ᑕᐅᖅᓰᖃᑎᒌᓐᓂᖏᓐᓄᑦ 

(Hᐃᒃᔅ) 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᐅᖃᖅᑏ, 

ᐅᓇ ᐊᐱᖅᑯᑎᒋᓂᐊᖅᑕᕋ ᓯᕗᓕᖅᑎᒧᑦ. 

 

ᐅᖃᖅᑏ ᑕᐃᓐᓇ ᑕᐅᖅᓰᖃᑎᒌᖕᓂᕐᒧᑦ ᐊᖏᕈᑦ 

ᒐᕙᒪᒃᑯᓐᓄᑦ ᐊᑎᓕᐅᖅᑕᐅᓚᐅᖅᓯᒪᔪᖅ ᑲᓇᑕᒥ 

ᒥᓂᔅᑕᓄᑦ ᐊᑐᓕᖅᑎᑕᐅᓚᐅᖅᓯᒪᓪᓗᓂᓗ 1995-

ᒥᑦ, ᐊᒻᒪᓗ ᐱᔾᔪᑎᖃᖅᑐᖅ ᒥᑭᒡᓕᕚᓪᓕᕐᓂᐊᕐᒪᑦ, 

ᐱᑕᖃᕈᓐᓃᑦᑎᐊᕐᓂᐊᕐᒪᓪᓗ ᒪᑯᐊ ᐃᓄᐃᑦ, 

ᐱᖁᑏᑦ, ᐱᔨᑦᑎᕈᑏᑦ, ᑮᓇᐅᔭᖁᑏᓪᓗ 

ᓄᒃᑕᖃᑦᑕᕈᓐᓇᕐᓂᐊᕐᒪᑕ ᑲᓇᑕᐅᑉ ᐃᓗᐊᓂ 

ᒪᑐᐃᖓᑦᑎᐊᕐᓗᑎᒃ, ᐃᒡᓗᕙᓪᓗᐊᕐᔭᐃᖅᓯᒪᓗᓂᓗ 

ᑕᒪᓐᓇ ᑮᓇᐅᔭᓕᐅᕋᓱᐊᕈᑎ. ᑭᓯᐊᓂ ᓄᓇᕗᑦ 

ᐊᑎᓕᐅᖃᑕᐅᓯᒪᓐᖏᑦᑐᖅ ᑕᑯᓐᓇᖅᑎᑐᐃᓐᓇᐅᒐᒥ. 

 

ᐋᒡᒋᓯ ᑕᒪᑐᒪᓂ, ᑖᓐᓇ ᓯᕗᓕᖅᑎ ᑲᓇᑕᐅᑉ 

ᐊᕕᒃᑐᖅᓯᒪᔪᖁᑎᖏᓐᓂᑦ, ᐅᑭᐅᖅᑕᖅᑐᒥᓗ 

ᓯᕗᓕᖅᑏᑦ ᐊᕐᕌᒍᑕᒫᖅᓯᐅᖅᑎᓪᓗᒋᑦ 

ᐃᓚᐅᓚᐅᖅᓯᒪᔪᖅ, ᐊᒻᒪᓗ ᐅᖃᖅᖢᓂ ᓄᓇᕗᑦ 

ᐃᑲᔪᖅᓱᐃᔪᖅ ᑕᐅᖅᓰᖃᑎᒌᖕᓂᕐᒧᑦ ᐊᖏᕈᑎᓂᒃ 

ᐃᑲᔫᓯᐊᖅᑖᕈᑎᒋᔭᐅᔪᓐᓇᕐᓂᐊᕐᒪᑕ ᓄᓇᕗᑦᒥᐅᑦ. 

ᑖᓐᓇᖃᐃ ᒥᓂᔅᑕᕆᔭᐅᔪᖅ ᓇᓗᓇᐃᖅᓯᔪᓐᓇᖅᐳᖅ 

ᐅᓪᓗᒥᓯᐅᑏᑦ, ᑕᐅᖅᓰᖃᑎᒌᖕᓂᕐᒧᑦ ᐊᖏᕈᑏᑦ 

ᖃᓄᐃᑦᑐᓂᒃ ᐃᓗᓕᖃᖅᐸᑕ ᓄᓇᕗᑦᒧ 

ᐱᐅᒋᔭᐅᓕᕋᔭᕐᒪᖔᑦ. ᖁᔭᓐᓇᒥᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᓯᕗᓕᖅᑎ 

ᑕᑉᑑᓇ.  

 

ᓯᕗᓕᖅᑎ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑏ, ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ  

ᒪᓕᒐᓕᐅᖅᑎ ᑕᒪᑐᒥᖓ ᐊᖏᕈᒻᒥᑦ 

ᑐᑭᓯᒃᑲᓐᓂᕈᒪᖕᒪᑦ. 

 

ᐅᖃᖅᑎ, ᐃᓚᐅᓚᐅᖅᓯᒪᔪᖓ ᑕᐃᔅᓱᒪᓂ ᐋᒡᒋᓯᒥ 

ᐳᕆᓐᔅ ᐃᐊᕗᑦ ᕿᑭᖅᑕᖓᓂ 

ᑲᑎᒪᖃᑕᐅᓚᐅᖅᓯᒪᒐᒪ, ᐊᒻᒪᓗ ᑕᐃᔅᓱᒪᓂ 

ᑲᑎᒪᔨᕋᓛᑦ ᑎᓴᒪᓂᒃ ᐃᒃᓯᕚᖅᑎᖃᖅᖢᑎᒃ 

ᓴᖅᑭᑕᐅᓚᐅᖅᓯᒪᔪᖅ ᒫᓂᑑᕙᒥᐅᑦ, ᓅᕙᔅ ᓯᑰᓴ, 

ᐋᓐᑎᐅᕆᐅ ᐊᒻᒪᓗ ᓴᔅᑳᑦᐅᐊᓐ ᓯᕗᓕᖅᑎᖏᑦ. 

ᐋᔩᕈᑎᖃᖅᑐᑦ ᓱᓕ ᑖᔅᓱᒥᖓ ᒫᓐᓇ ᐅᓪᓗᒥ, 

ᔮᓄᐊᕆᒥᑦ ᑐᑭᓯᒃᑲᓐᓂᕈᒪᓚᐅᖅᑐᒍᑦ 

ᖃᓄᐃᓕᖓᓂᐊᕐᒪᖔᑦ. 

 

ᐊᒻᒪᓗ ᓄᓇᕗᑦ 

ᐊᑎᓕᐅᖃᑕᐅᓯᒪᓐᖏᒃᑲᓗᐊᖅᑎᓪᓗᒍ ᑖᒃᑯᓂᖓ 

ᐊᖏᕈᑎᓂᑦ ᐊᑎᓕᐅᓛᕈᒪᓂᐊᖅᑐᒍᑦ ᐃᓱᒪᖅᓱᕐᓗᑕ 

ᒪᑯᐊ ᐃᓄᐃᑦ ᐱᑐᐃᓐᓇᐅᖏᑦᑐᓕᕆᔩᑦ, 

ᓇᒧᑐᐃᓐᓇᖅ ᐃᖏᕐᕋᔭᖃᑦᑕᕈᓐᓇᕐᓂᐊᕐᒪᑕ 

ᐃᓱᒪᖅᓱᕐᓗᑎᒃ. ᖁᔭᓐᓇᒦᒃ ᐅᖃᖅᑎᑦᑎᔨ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ Hᐃᒃᔅ. 

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, 

ᐅᓪᓗᑐᐃᓐᓇᐅᑎᓪᓗᒍ ᐊᑕᐅᓯᐅᓐᖏᑦᑐᓂᒃ 

ᐊᐱᖅᑯᓯᖃᓚᐅᖅᓯᒪᒐᒪ ᐃᖅᑲᓇᐃᔭᖅᑐᓕᕆᓂᕐᒧᑦ 

ᒥᓂᔅᑕᐃᑦ ᒫᓐᓇᕈᓘᓚᐅᖅᑐᖅ 

ᑲᑎᒪᓂᖃᓚᐅᖅᑎᓪᓗᒋᑦ, ᐊᒻᒪᓗ ᒐᕙᒪᒃᑯᑦ 

ᐅᓂᒃᑳᖏᑦ ᐅᖃᖅᓯᒪᔪᑦ 

ᐋᖅᑭᒋᐊᖅᑕᐅᓯᒪᓕᖅᑐᒡᒎᖅ ᐃᖅᑲᓇᐃᔭᖅᑏᑦ 

ᓄᒃᑕᕈᓐᓇᐅᑎᖏᓐᓄᑦ ᑐᕌᖓᔪᑦ ᐊᖏᕈᑏᑦ 

ᐃᓗᓕᖏᓐᓃᑦᑐᑦ.  

 

ᑖᓐᓇ ᓯᕗᓕᖅᑎ ᓇᓗᓇᐃᖅᓯᔪᓐᓇᖅᐹ, 

ᖃᓄᐃᓕᖓᓕᕐᒪᖔᑦ ᑭᓱᓪᓗ 

ᐊᓯᔾᔨᖅᑕᐅᒃᑲᓐᓂᕐᒪᖔᑦ, ᐊᒻᒪᓗ ᓄᓇᕗᑦ ᒐᕙᒪᒃᑯᑦ 

ᑭᓱᓂ ᐊᑐᖅᐸᑦ, 

ᐃᓕᓐᓂᐊᒃᑲᓐᓂᕐᓂᖏᒃᑲᓗᐊᕐᓗᑎᒃ. 

 

ᑖᓐᓇᖃᐃ ᒥᓂᔅᑕᕆᔭᐅᔪᖅ ᓇᓗᓇᐃᖅᓯᔪᓐᓇᖅᐹ 

ᑭᓱᓂᒃ ᐊᓯᔾᔨᖅᓯᒪᔾᔪᑎᓂᒃ ᓄᓇᕗᑦ ᒐᕙᒪᒃᑯᑦ 

ᕿᓂᕋᓗᐊᕐᒪᖔᖏᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓕᖅᑎ, ᒥᔅᑕ ᑕᑉᑑᓇ.  

 

ᓯᕗᓕᖅᑎ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐊᒻᒪᓗ ᖁᔭᓐᓇᒦᖅᑐᒍ ᑖᓐᓇ 

ᐊᐱᖅᑯᑎᒋᒻᒪᒍ. ᓄᓇᕗᑦ 

ᐅᓄᓐᖏᑦᑐᑯᓘᒐᓗᐊᖅᑎᓪᓗᒋᑦ ᐃᓱᒪᖅᓱᕐᓂᕐᒥᑦ 

ᐱᑕᖃᒃᑲᓐᓂᕐᓗᓂ ᒪᑯᐊ ᓴᓇᕐᕈᑏᑦ 

ᐃᓕᓐᓂᐊᖅᓯᓐᓈᑦ ᐃᖅᑲᓇᐃᔭᖅᑐᑦ 

ᓄᑦᑎᖃᑕᒍᓐᓇᕐᓗᑎᒃ. ᑖᒃᑯᐊ ᐊᖏᕈᑏᑦ 

ᐋᔩᕈᑎᒋᔭᐅᔪᑦ ᓱᓕ ᒫᓐᓇ. 

 

ᐊᒻᒪᓗ ᐅᕙᒍᑦ ᓴᐳᒻᒥᐅᓯᖅᓯᒪᔪᒪᔪᒍᑦ ᓄᓇᑖᕐᓂᕐᒧᑦ 

ᐊᖏᕈᑏᑦ ᐃᓗᓕᖏᓐᓃᑦᑐᓂᒃ 24-ᒥᑦ ᓈᓴᐅᑎᓕᒃ 

ᐊᒻᒪᓗ ᓄᓇᕗᒻᒥ ᓇᒻᒥᓂᖃᖅᑐᓄᑦ ᐃᑲᔫᑏᑦ 

ᐊᑐᐊᒐᖓᓂᑦ. ᐊᑎᓕᐅᖃᑕᐅᓚᐅᓐᖏᓂᑦᑎᓐᓂᑦ 

ᓴᐳᒻᒥᐅᓯᖅᑕᐅᓯᒪᓪᓚᕆᒋᐊᓕᒃ ᑕᐃᓐᓇ ᓄᓇᕗᒻᒥ 

ᓇᒻᒥᓂᖃᖅᑐᓂᒃ ᐃᑲᔫᑏᑦ ᐊᑐᐊᒐᖓ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ ᐊᒻᒪᓗ 

ᑭᖑᓪᓕᖅᐹᖅ, ᒥᔅᑕ Hᐃᒃᔅ.  

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᓕᐊᓇᐃᑦ ᐅᖃᖃᑎᒋᓛᖅᑕᕋ ᓯᕗᓕᖅᑎ ᑖᔅᓱᒪ 

ᒥᔅᓵᓄᑦ ᐃᒻᒪᖃ ᐃᓐᓄᔅᓯᒪᒐᑎᒃ ᐃᖅᑲᓇᐃᔮᒃᓴᐃᑦ, 

ᐃᓐᓄᑦᑕᐅᔪᒫᖅᐳᑦ. ᒥᓂᔅᑕᖓᑕ ᑮᓇᐅᔭᓕᕆᔨᒃᑯᑦ 

ᐃᑉᐸᒃᓴᖅ ᓴᖅᑭᓚᐅᖅᑕᖓ. 

 

ᐃᓚᖓᓪᓗ ᓴᖅᑭᑦᑎᔾᔪᑕᐅᓚᐅᖅᑐᖅ ᐋᒌᓯᒥ 

ᑲᑎᒪᑎᓪᓗᒋᑦ ᑲᓇᑕᒥ ᐊᒡᒍᖅᑐᖅᓯᒪᓂᕐᒥᑦ 

ᓯᕗᓕᖅᑎᖏᑦ ᐊᖏᖅᓯᒪᓚᐅᕐᒪᑕᒎᖅ 

ᕿᒥᕐᕈᓐᓇᕈᒪᓪᓗᑎᒃ ᐊᖏᖃᑎᒌᒍᑎᒥᒃ ᑲᓇᑕᐅᑉ 

ᐃᓗᐊᓂ ᓂᐅᕐᕈᑎᐅᖃᑦᑕᖅᑐᓂᑦ. ᓯᕗᓕᖅᑎ  

ᓇᓗᓇᐃᖅᓯᔪᓐᓇᖅᐹ ᓄᓇᕗᒻᒥ ᖃᖓᒃᑯᑦ 

ᐊᑎᓕᐅᖅᓯᓂᐊᕐᒪᖔᑕ ᑲᓇᑕᒥ 

ᓂᐅᕈᑕᐅᖃᑦᑕᕐᓂᐊᖅᑐᓄᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᓯᕗᓕᖅᑎ, ᒥᔅᑕ 

ᑕᑉᑑᓇ.  

 

ᓯᕗᓕᖅᑎ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᑭᒡᒐᖅᑐᕐᓗᒋᑦ ᐊᓯᒃᑲ 

ᐅᖃᐅᓯᕆᔾᔮᖏᑦᑕᒃᑲ. ᑕᐃᒪᓕ ᐃᓘᓐᓇᖏᑦ 

ᑲᓇᑕᐅᑉ ᒐᕙᒪᐅᔪᑦ ᓄᓇᕗᓪᓗ 

ᐊᖏᖃᑎᒌᓚᐅᖅᑎᓪᓗᒋᑦ ᑭᓯᐊᓂ ᓴᖅᑭᑦᑎᓛᖅᑐᖓ 

ᖃᖓᒃᑯᑦ ᐱᓕᕆᔭᐅᓂᐊᕐᒪᖔᖅ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᓂᐊᖁᓐᖒᑦ, ᒥᓯᔅ 

ᐊᖕᓇᑲᖅ.  

 

ᐊᐱᖅᑯᑦ 289 - 4(2): ᒐᕙᒪᒃᑯᑦ 

ᐋᖅᑭᒋᐊᕆᓂᖏᑦ (ᐊᖕᓇᑲᖅ) 

 

ᐊᖕᓇᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ 

ᓯᕗᓕᖅᑎᒧᑦ ᑐᕌᖓᒻᒥᔪᖅ ᐊᐱᖅᑯᑎᒋᓂᐊᖅᑕᕋ. 

 

ᔪᓚᐃ 2012 ᒐᕙᒪᒋᓚᐅᖅᓯᒪᔭᕗᑦ 

ᑐᓴᖅᑎᑦᑎᓚᐅᖅᓯᒪᒻᒪᑕ ᐊᓯᔾᔨᖅᑕᐅᔪᓂᒃ 

ᐋᖅᑭᔅᓱᖅᓯᒪᓂᖓᓄᑦ ᒐᕙᒪᒃᑯᑦ ᐱᓕᕆᕕᖓᑦ 

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ 

ᒪᕐᕉᓕᓐᖑᖅᑎᑕᐅᓪᓗᓂ ᐊᒻᒪᓗᑦᑕᐅᖅ 

ᐃᖅᑲᓇᐃᔭᖅᑏᑦ, ᐃᖅᑲᓇᐃᔭᖅᑐᓕᕆᔨᒃᑯᓪᓗ 

ᐃᖅᑲᓇᐃᔭᖅᑎᖏᑦ ᐱᓕᕆᕕᖓᓐᓄᑦ 

ᑮᓇᐅᔭᓕᕆᔨᒃᑯᑦ ᓄᑦᑎᖅᑕᐅᓪᓗᑎᒃ 

ᒐᕙᒪᐅᖃᑎᒌᑦᑐᓕᕆᔨᒃᑯᓪᓗ.  

 

ᓯᕗᓕᖅᑎ ᓇᓗᓇᐃᖅᓯᔪᓐᓇᖅᐹ ᖃᓄᖅ ᒐᕙᒪᒃᑯᑦ 

ᕿᒥᕐᕈᓇᒻᒪᖔᑕ ᑎᑭᓪᓗᒍ ᖃᓄᖅ 

ᐊᓯᔾᔨᕈᑕᐅᓚᐅᖅᑐᑦ ᖃᓄᐃᑦᑐᓂᒃ ᑐᕌᒐᒃᓴᖃᕐᒪᖔᑕ 

ᓴᓐᖓᑦᑎᕈᑕᐅᖁᓪᓗᒋᑦ ᐱᓕᕆᔾᔪᑏᑦ ᐱᔨᑦᑎᕈᑏᓪᓗ 

ᓄᓇᕗᒻᒥᐅᓄᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓕᖅᑎ, ᒥᔅᑕ ᑕᑉᑑᓇ.  

 

ᓯᕗᓕᖅᑎ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖁᔭᓐᓇᒦᖅᑕᕋ ᐊᒃᓱᑦ ᐊᐱᕆᒻᒪᑦ 

ᒪᓕᒐᓕᐅᖅᑎ. ᐅᖃᖅᑏ, ᐋᖅᑭᒃᓱᕋᑦᑎᒍ ᒐᕙᒪᒃᑯᑦ  

ᒐᕙᒪᐅᖃᑎᒌᑦᑐᓕᕆᔨᒃᑯᑦ ᐱᓕᕆᕕᖓᑦᑕ ᐃᓗᐊᓂ 

ᐋᖅᑭᑦᑕᐅᓂᐊᖅᑐᑦ ᓯᕗᒧᐊᑦᑎᐊᖁᓪᓗᒍ 

ᐃᓕᓐᓂᐊᕈᑎᐅᖃᑦᑕᖅᑐᑦ ᒐᕙᒪᒃᑯᑦ ᐃᓗᐊᓂ 

ᑐᓐᖓᕕᖃᕐᓗᑎᓪᓗ ᓄᓇᕗᒻᒥ ᓄᓇᑖᕈᑎᓄᑦ 

ᓈᓴᐅᑎᖓ 23-ᒥᑦ. ᐃᓄᓐᓂᑦ ᓄᓇᑖᖃᑕᐅᓯᒪᔪᓂᒃ 

ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᖃᕐᓂᖅᓴᐅᖁᓪᓗᒍ. 

 

ᑐᒡᓕᐊᓄᑦ ᐊᐱᖅᑯᑎᒋᔭᖓᓄᑦ, ᓄᓇᓕᕆᔨᒃᑯᑦ 

ᐋᓐᓂᐊᖃᕐᓇᖏᑦᑐᓕᕆᔨᒃᑯᓪᓗ ᓱᓕ ᒫᓐᓇ 

ᓴᓇᔭᐅᔪᑦ, ᓄᑦᑕᕈᓐᓇᕐᒪᑦ ᑖᓐᓇ 

ᐊᓯᔾᔨᖅᑕᐅᕙᓪᓕᐊᓂᕆᔭᖓ 

ᐱᔨᑦᑎᑦᑎᐊᕐᓂᖅᓴᐅᖁᓪᓗᒋᑦ ᓄᓇᕗᒻᒥᐅᓂᑦ. 

ᓯᕗᓂᔅᓴᑦᑎᓐᓂ ᕿᒥᕐᕈᓇᓐᓂᐊᖅᑐᒍᑦ ᑭᓱᓂᒃ 

ᓴᖅᑭᑦᑐᖃᕐᒪᖔᖅ ᑖᒃᑯᓇᓐᖔᖅᑐᓂᒃ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᓯᔅ ᐊᖕᓇᑲᖅ.  

 

ᐊᖕᓇᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᔫᓂ 

3, 2011-ᖑᑎᓪᓗᒍ ᒥᓂᔅᑕᖓᑦ ᑮᓇᐅᔭᓕᕆᔨᒃᑯᑦ 

ᑐᓴᖅᑎᑦᑎᓚᐅᖅᓯᒪᒻᒪᑕ ᒪᓕᒐᓕᐅᖅᑎᓂᑦ ᒐᕙᒪᒃᑯᑦ 

ᐱᓕᕆᖃᑎᖃᑦᑎᐊᓕᕐᒪᑕ ᒐᕙᒪᒃᑯᓐᓂᑦ 

ᐃᖅᑲᓇᐃᔭᖅᑎᓄᑦ ᒥᔅᑕ ᑭᐊᓐ ᓚᕝᓕ-ᒥᑦ 

ᕿᒥᕐᕈᓇᓐᓂᐊᕐᒪᑦ ᒐᕙᒪᒃᑯᑦ 

ᐋᖅᑭᓱᖅᓯᒪᓂᕆᔭᖓᓂᑦ. ᑐᑭᓯᔪᖓ ᑖᓐᓇ ᒥᔅᑕ 

ᓚᕝᓕ ᐅᓂᒃᑳᖓ ᐃᓗᓕᖃᓚᐅᖅᓯᒪᒻᒪᑦ 

ᐊᑐᓕᖁᔭᓕᐊᓂᒃ ᐋᖅᑭᓱᒃᓱᐃᓕᖅᑐᑎᒃ 

ᐊᓯᔾᔩᓪᓗᑎᒃ, ᑐᓴᖅᑎᑦᑎᓪᓗᑎᒃ 2012-

ᖑᓕᖅᑎᓪᓗᒍ. 

 

ᐅᑉᐱᕈᓱᑦᑐᖓ ᐃᑲᔪᖅᑐᐃᒐᔭᕐᒪᑦ 

ᐃᓘᓐᓇᑦᑎᐊᖏᓐᓄᑦ ᑲᑎᒪᔨᐅᖃᑕᐅᔪᓂᑦ 

ᒪᓕᒐᓕᐅᖅᑏᑦ ᑲᑎᒪᔨᖏᓐᓄᑦ ᑕᐃᒪᓐᓇ 

ᕿᒥᕐᕈᓇᒍᓐᓇᖁᓪᓗᒋᑦ ᐱᔾᔪᑎᖏᓐᓂᑦ  



ᐊᐃᑉᐱᖅ, ᓄᕕᐱᕆ 4, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᑐᓕᖁᔭᓕᐊᖏᓐᓂᓪᓗ ᒐᕙᒪᒃᑯᑦ ᒫᓐᓇ 

ᐋᖅᑭᓱᖅᓯᒪᓂᕆᔭᖓᓄᑦ ᑎᑭᐅᑎᒻᒪᑕ. ᓯᕗᓕᖅᑎ 

ᐊᖏᕈᓐᓇᖅᐹ ᓴᖅᑭᑦᑎᒍᓐᓇᕐᒪᖔᑦ  

ᑕᐃᒃᑯᐊ ᐅᓂᒃᑳᓂᒃ ᑲᑎᒪᕐᔪᐊᕐᓂᖅ 

ᐃᓱᓕᓚᐅᖅᑳᑎᓐᓇᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᓯᕗᓕᖅᑎ 

ᑕᑉᑑᓇ. 

 

ᓯᕗᓕᖅᑎ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖁᔭᓕᑦᑎᐊᖅᐳᖓ ᐊᐱᖅᑯᑎᒋᔭᖓᓂᒃ 

ᒪᓕᒐᓕᐅᖅᑎᐅᖃᑎᑦᑎᓐᓂᒃ. ᐅᖃᖅᑏ, ᒐᕙᒪᒃᑯᑦ 

ᐊᓯᔾᔨᓚᐅᖅᓯᒪᒻᒪᑕ ᓂᕈᐊᖅᑕᐅᒻᒪᑕ 2013-

ᖑᑎᓪᓗᒍ. ᐃᓚᖏᑦ ᑕᒪᒃᑯᐊ ᐱᓕᕆᔾᔪᑎᐅᓯᒪᔪᑦ 

ᑭᖑᓂᑦᑎᓐᓂ ᒐᕙᒪᐅᓚᐅᖅᑐᓂ ᑎᒍᓚᐅᕐᒥᒐᑦᑎᒍ 

ᐋᖅᑭᓱᖅᑕᐅᑲᓐᓂᖅᖢᑎᒃ ᐱᐅᓯᒋᐊᖅᑕᐅᖁᓪᓗᒋᓪᓗ 

ᐱᔨᑦᓯᕈᑎᐅᔪᑦ ᓄᓇᕗᑦᒥ ᐊᒻᒪᓗᒃᑕᐅᖅ 

ᓴᖅᑭᑕᐅᓂᖓ ᑎᑎᖅᑲᖅ ᑕᐃᓐᓇ 

ᖃᐅᔨᒋᐊᓐᓂᐊᖅᐳᖓ ᓴᖅᑭᑕᐅᑦᑎᐊᕈᓐᓇᕐᒪᖔᑦ 

ᐅᓂᒃᑳᖅ ᑕᐃᓐᓇ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ ᐊᒻᒪ 

ᑭᖑᓪᓕᖅᐹᖅ, ᒥᓯᔅ ᐊᖕᓇᑲᖅ. 

 

ᐊᖕᓇᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᖅᐸᕋ ᓯᕗᓕᖅᑎ ᑭᐅᑦᑎᐊᕐᒪᑦ 

ᕿᓂᖅᑕᑎᓐᓂᒃ. ᐊᓕᐊᓇᐃᒍᓱᑉᐳᖓ ᓴᖅᑭᑕᐅᑉᐸᑦ 

ᑕᐃᓐᓇ ᐱᓛᕋᑦᑎᒍ. 

 

ᐅᖃᖅᑏ, ᐊᕐᕌᒎᒋᔭᑦᑎᓐᓂ ᒪᓕᒐᓕᐅᖅᑏᑦ 

ᑐᓴᖅᑎᑕᐅᓚᐅᕐᒪᑕ ᒐᕙᒪᒃᑯᒡᒎᖅ 

ᐃᖅᑲᓇᐃᔭᖅᑎᑖᕐᓂᐊᕐᒪᑕ ᐃᒻᒥᒃᑰᖅᑐᒥᒃ 

ᐃᖅᑲᓇᐃᔭᖅᑎᐅᔪᒥᒃ ᒫᓐᓇ ᕿᒥᕐᕈᓇᒃᑎᓪᓗᒋᑦ 

ᐱᓕᕆᔾᔪᑎᒋᔭᖏᓐᓄᑦ.  

 

ᓯᕗᓕᖅᑎ ᓇᓗᓇᐃᖅᓯᔪᓐᓇᖅᐸ ᖃᓄᑎᒋᑦ 

ᒫᓐᓇᐅᔪᖅ ᕿᒥᕐᕈᓇᕐᓂᐅᔪᖅ ᐱᓕᕆᐊᔅᓴᓂᒃ 

ᖃᓄᐃᑦᑐᓂᒃ ᐊᓯᔾᔩᔪᒪᒻᒪᖔᑕ ᐅᓄᕐᓂᕆᔭᖏᓐᓄᑦ 

ᐅᕝᕙᓗᓐᓃᑦ ᒐᕙᒪᒃᑯᑦ ᑎᒥᖁᑎᒋᔭᖏᓐᓄᑦ 

ᐅᕝᕙᓗᓐᓃᑦ ᑯᐊᐳᕋᐃᓴᖁᑎᒋᔭᖏᓐᓂᒃ 

ᐊᓯᔾᔩᓂᐊᕐᒪᖔᑕ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᓯᕗᓕᖅᑎ 

ᑕᑉᑑᓇ. 

 

ᓯᕗᓕᖅᑎ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐊᐅᓚᔾᔭᐃᒋᐊᓚᐅᖅᓯᒪᒐᑦᑕ ᑕᐃᒃᑯᓂᖓ 

ᑐᒃᓯᕋᐅᑎᓂᒃ ᑳᑦᑐᕌᒃᒐᔅᓴᒧᑦ ᓴᖅᑭᑦᑎᖁᓪᓗᒋᑦ 

ᑕᒪᒃᑯᐊ ᕿᒥᕐᕈᓇᒍᒪᔭᕗᑦ ᐱᓕᕆᔾᔪᑏᑦ. 

ᑖᒃᑯᐊᑦᑎᐊᓐ ᖃᐅᔨᒪᑦᑎᐊᖃᑦᑕᖏᓐᓇᑦᑎᒍ ᑭᓱᓂᒃ 

ᓴᖅᑭᖅᑐᖃᕐᓂᐊᕐᒪᖔᑦ. ᕿᒥᕐᕈᓇᑦᑎᐊᕐᓗᑕ 

ᑮᓇᐅᔭᐃᑦ ᐊᑐᑦᑎᐊᕋᓗᐊᕐᒪᖔᑕ ᐃᑲᔪᕈᑏᑦ 

ᑐᓂᕐᕈᑏᓪᓗ, ᐊᒻᒪᓗ ᐃᑲᔪᕈᑏᑦ ᑕᒪᒃᑯᐊ 

ᐃᑲᔪᖅᑐᐃᖁᓪᓗᒋᑦ ᓄᓇᕗᒥᐅᓂᒃ. ᐅᖃᖅᑏ, 

ᐅᖃᓚᐅᕋᒪᐃᓛᒃ ᑳᑦᑐᕌᒃᓄᑦ ᐱᓇᓱᒍᑎᔅᓴᓂᒃ 

ᓴᖅᑭᔮᖅᑐᖃᑦᑐᖅ ᑖᒃᓱᒪ ᒥᒃᓵᓄᑦ 

ᐃᑲᔪᖅᑐᐃᔪᓐᓇᕐᓂᐊᖅᑐᓂᒃ ᑕᒪᒃᑯᓂᖓ 

ᕿᒥᕐᕈᓇᒃᑎᓪᓗᑕ. ᖁᔭᓐᓇᒦᒃ. ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᖃᒪᓂᖅᑐᐊᕐᒧᑦ, ᒥᔅᑐ ᒥᑭᓐᖑᐊᖅ. 

 

ᐊᐱᖅᑯᑦ 290 - 4(2): ᖃᒪᓂᑦᑐᐊᕐᒥ ᐊᖅᑯᑏᑦ 

(ᒥᑭᓐᖑᐊᖅ) 

ᒥᑭᓐᖑᐊᖅ: ᒪ’ᓇᒡᓗᐊᕕᒃ ᐅᖃᖅᑎᑦᑎᔩ. 

ᐅᖃᖅᑎᑦᑎᔩ, ᐊᐱᖅᑯᑎᒋᓂᐊᕋᒐ ᑐᕌᖓᓂᐊᖅᑐᖅ 

ᒥᓂᔅᑑᔪᒧᑦ ᓄᓇᓕᓐᓄᑦ ᐊᒪ ᒐᕙᒪᓕᕆᓂᕐᒧᑦ. 

 

ᐅᖃᖅᑎᑦᑎᔩ, ᐃᒃᐸᒃᕼᐋᓂ ᑕᓪᓕᒪᓐᖓᐅᑎᓪᓗᒍ 

ᒪ’ᓈᕐᓂᕋᓚᐅᖅᕼᐃᒪᒐᒪ ᒥᓂᔅᑑᔪᓂᒃ 

ᐅᓪᓚᓗᓚᐅᖅᑐᑦ ᓄᓇᓕᒋᔭᑉᑎᓐᓄᑦ ᑭᒡᒐᑐᖅᑕᓐᓂᒃ 

ᐊᐅᔭᐅᑎᓪᓗᒍ. ᒥᓂᔅᑑᔪᑦ ᓄᓇᓕᕆᓂᕐᒧᑦ 

ᒐᕙᒪᓕᕆᓂᒃᑯᓐᓄᑦ ᐃᓚᐅᖃᑕᐅᓚᕐᒪᓐ. 

 

ᑕᐃᒃᓱᒪᓂ ᐅᓪᓚᓗᒻᒪᑕ ᒥᓂᔅᑑᔪᖅ ᓇᓗᓇᓐᖏᓚᖅ 

ᑕᑯᓪᓚᕆᓚᐅᕐᒪᑦ ᓇᒻᒥᓂᖅ ᐃᔨᖕᒥᓄᑦ ᐱᐅᓂᖓᓂᒃ 

ᖃᒪᓂᖅᑐᐊᖅ. ᑭᕼᐃᐊᓂᑉᑕᐅᖅ ᐃᓪᓗᐊᒍᑦ 

ᓇᓗᓇᓐᖏᓚᖅ ᖃᐅᔨᖃᑕᐅᓚᐅᖅᑐᖅ 

ᐳᔪᖃᑖᖅᑐᐊᖅ ᐊᐅᔭᐅᓂᖓᓂ. ᑖᒻᓇ ᐊᖅᑯᑎ  



ᐊᐃᑉᐱᖅ, ᓄᕕᐱᕆ 4, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐳᔪᖃᑖᖅᑐᐊᖅ ᐊᑐᓪᓚᕆᒻᒫᓚᐅᖅᖣᑎᒍ ᑕᐃᑲᓐᖓᑦ 

ᑎᒻᒥᕼᐆᖄᕐᕕᒻᒥᒃ ᓄᓇᓕᓐᓄᑦ ᐊᐅᓛᓪᓕᕋᑉᑕ. 

 

ᐅᖃᖅᑎᑦᑎᔩ, ᑐᑭᕼᐃᐅᒪᓂᒃᑯᑦ ᓄᓇᓕᓗᓗᒃᑖᓂᒃ, 

ᓄᓇᕘᓗᒃᑖᒥᒃ ᑕᒪᒃᑯᐊ ᐊᖅᑯᑎᖏᑦ 

ᕿᖁᓕᖅᑐᖅᑕᐅᕼᐃᒪᓐᖏᑎᓪᓗᒋᑦ ᑭᕼᐃᐊᓂ 

ᒫᓐᓇᐅᔪᖅ ᑕᕆᐅᓕᖅᑐᖅᑕᐅᑦᑕᕐᒪᑕ ᑕᒪᑦᓱᒥᖓ 

ᐱᓕᕆᐊᖃᓐᓂᓗᒃᖣᑎᒃ ᐳᔪᖃᑖᒥᒃ 

ᐊᖅᑯᑎᒋᔭᑉᑎᓐᓂ. ᓇᒻᒥᓂᕐᓗ ᖃᐅᔨᒪᒻᒫᖅᖢᖓ 

ᑖᒻᓇ ᑕᕆᐅᖅ ᐊᖁᑎᓄᑦ ᐃᓕᐅᖅᑲᑦᑕᐅᕙᑦᑐᖅ 

ᐅᖓᕼᐃᓐᓂᖃᕆᐊᖃᕐᒪᑦ ᑭᓪᓕᖃᒃᖣᓂᓗ ᐊᖅᑯᒻᒧᑦ 

ᐃᓕᐅᖅᑲᑦᑕᐅᓕᕌᖓᒥ ᑎᒻᒥᕼᐆᖃᕐᕕᒻᒧᑦ. 

ᑎᒻᒥᕼᐆᖃᕝᕕᒻᒧᑦ ᖃᓂᓗᐊᑉᑐᒧᑦ ᐊᖅᑯᑉ 

ᐅᖓᕼᐃᓐᓂᖓ ᑕᕆᐅᓕᖅᑐᒐᐅᓂᖅ ᐊᔪᕐᒪᑦ.  

 

ᑖᓐᓇ ᒥᓂᔅᑑᔪᖅ ᑕᒪᑉᓱᒥᖓ 

ᐃᕼᐅᒪᒃᕼᐊᕼᐃᐅᖅᕼᐃᒪᕚ ᕼᐃᕗᓂᒃᕼᐊᒦ ᖃᓄᖅ 

ᑕᒪᓐᓇ ᐳᔪᖃᑖᖅ ᐱᓕᕆᐊᖑᕙᓪᓕᐊᓗᓂ 

ᕿᖁᓕᖅᑐᖅᑕᐅᕙᓪᓕᐊᓕᕐᓗᑎᒃ ᓄᓇᓕᒋᔭᑉᑎᓐᓂ. 

ᒪ’ᓇ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 

ᕼᐋᒻᓚᓕᕆᔨᒃᑯᓐᓄᑦ, ᒥᔅᑕ ᓴᒻᒧᖅᑐᖅ. 

 

ᐊᖓᔪᖅᑳᖅ ᑖᒻ ᓴᒻᒧᖅᑐᖅ: ᖁᔭᓐᓇᒦᒃ 

ᐅᖃᖅᑎᑦᑎᔩ. ᑕᐃᓐᓇ ᐊᐱᖅᑯᑎᒋᔭᖓ ᖁᔭᓐᓇᒦᒃ, 

ᑖᓐᓇ ᓄᓇᓕᓗᑦᑖᓄᑦ ᓄᓇᕗᑦ ᐃᓗᐊᓃᑦᑐᓄᑦ 

ᑲᒪᒋᔭᐅᖏᓐᓇᕐᒪᑦ ᐊᒻᒪᓗ ᑐᓴᖅᑎᑕᐅᖏᓐᓇᖅᖢᑕ 

ᑕᒪᑐᒪ ᒥᔅᓵᓄᑦ. 

 

ᑕᐃᒪ ᑕᐃᓐᓇ ᐊᐅᔭᖅ ᑕᐃᑲᓂ 

ᖃᒪᓂᑦᑐᐊᕐᒨᖓᓚᐅᖅᓯᒪᒐᑦᑕ ᐳᔪᖃᑖᖅᑐᖅ 

ᑕᑯᔅᓴᐅᑦᑎᐊᓚᐅᖅᓯᒪᒻᒪᑦ ᐊᒻᒪᓗ ᒫᓐᓇ 

ᐅᖃᕈᓐᓇᖅᑐᖓ ᑕᒪᒃᑯᐊ ᕼᐋᒻᓚᖑᔪᓗᑦᑖᑦ 

ᓄᓇᓕᓗᑦᑖᑦ ᑮᓇᐅᔭᓂᒃ ᑐᓂᕙᒃᑲᑉᑎᒍ ᐊᕐᕌᒍᑕᒫᑦ 

ᑕᒪᑐᒧᖓ ᐱᓕᕆᔾᔪᑕᐅᔪᒃᓴᐅᓂᐊᖅᑐᒥᒃ ᑮᓇᐅᔭᓂᒃ. 

ᐊᒻᒪᓗ ᒫᓐᓇ ᐱᓕᕆᖃᑎᖃᖅᐸᓪᓕᐊᔪᒍᑦ 

ᓄᓇᓕᓗᒃᑖᓂᒃ ᖃᓄᖅ ᑕᒪᓐᓇ ᐳᔪᖃᑖᕐᓂᖅ 

ᐱᕚᓪᓕᕋᔭᕐᒪᖔᖅ ᓄᖑᑎᑕᐅᔾᔫᒥᓇᔭᕐᒪᖔᖅ. 

ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᒥᑭᓐᖑᐊᖅ. 

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ ᐅᖃᖅᑎᑦᑎᔩ. ᒥᓂᔅᑑᔪᖅ 

ᐊᐅᓚᔨᑦᑎᐊᓂᑦᑎᐊᕐᒪᑦ ᑕᐃᑲᓐᖓᑦ ᑎᒻᒥᓲᖃᕐᕕᒻᒥᒃ 

ᓄᓇᓕᒻᒧᑦ ᐊᔾᔭᖅᑕᐅᑉᓗᓂ ᕼᐃᕕᑐᒻᒪᑦ. ᑖᒻᓇᓗ 

ᐃᓱᐃᓪᓕᐅᕈᑎᓪᓚᕆᑦᑑᒻᒪᑦ ᖃᒪᓂᑦᑐᐊᒥ. ᒥᓂᔅᑑᔪᖅ 

ᐃᕼᐅᒪᒃᓴᖅᓯᐅᖅᑑᓪᓗᐊᕋᔭᖅᑲᑦ ᑕᒪᓐᓇ 

ᖃᐅᔨᕼᐊᖅᑕᐅᒋᐊᕐᓂᖓᓂᒃ 

ᕿᖁᓕᖅᑐᖅᑕᐅᓂᖓᓂᒃ ᑕᐃᑲᓐᖓᑦ 

ᑎᒻᒥᕼᐆᖃᕐᕕᒻᒥᒃ ᓄᓇᓕᒻᒧᑦ 

ᐱᓕᕆᐊᖑᔫᓪᓗᐊᓪᓚᕆᒡᓗᓂ. ᒪ’ᓇ ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 

ᕼᐋᒻᓚᓕᕆᔨᒃᑯᓐᓄᑦ, ᒥᔅᑕ ᓴᒻᒧᖅᑑᖅ. 

 

ᐊᖓᔪᖅᑳᖅ ᑖᒻ ᓴᒻᒧᖅᑐᖅ: ᖁᔭᓐᓇᒦᒃ 

ᐅᖃᖅᑎᑦᑎᔩ. ᑕᐃᒪᐃᓛᒃ ᒫᓐᓇ ᓄᓇᓕᓐᓂ 

ᐊᔾᔨᒌᓐᖏᑦᑐᓄᑦ ᐅᖃᖃᑎᖃᖃᑦᑕᕋᑦᑕ ᖃᓄᖅ 

ᐱᐅᓛᖑᓇᔭᖅᑐᒥᒃ ᑕᒪᑐᒧᖓ ᐊᑐᕋᔭᖅᑐᒥᒃ. ᒫᓐᓇ 

ᐅᑭᐅᒥ ᑕᕝᕙᓂ ᑕᒪᒃᑯᐊ ᓄᓇᓖᑦ 

ᐅᖃᖃᑎᒋᓂᐊᕋᑉᑎᒍ ᓱᓕ ᕿᓂᖃᑎᒋᓇᓱᓪᓗᒋᑦ 

ᐱᐅᓛᒥᒃ ᐅᓗᕆᐊᓇᓐᖏᓛᕐᒥᒃ ᑕᒪᑐᒧᖓ 

ᐱᔾᔪᑎᔅᓴᐅᓂᐊᖅᑐᒥᒃ. ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᑐᓪᓕᐊ ᐃᓚᒋᐊᕈᑦ, ᒥᔅᑐ 

ᒥᑭᓐᖑᐊᖅ. 

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ ᐅᖃᖅᑎᑦᑎᔩ. 

ᓇᓗᓇᓐᖏᓚᖅ ᐅᔭᕋᑦᑕᕆᐊᑦ 

ᐊᒃᑐᐃᓂᖃᓪᓚᕆᔅᓯᒪᒻᒪᑕ ᑭᕙᓪᓕᕐᒥ. ᑕᒪᒃᑯᐊ 

ᐅᔭᕋᑦᑕᕆᐊᑦ ᐱᕙᓪᓕᐊᑎᓪᓗᒋᑦ ᓇᓗᓇᓐᖏᓚᕐᓗ 

ᐊᐅᔭᖅᓯᐅᑏᑦ ᐊᒥᕼᐆᓗᐊᒐᓐᓃᑦ ᐊᑦᑐᐃᕙᓪᓕᐊᒻᒪᑕ 

ᖃᒪᓂᑦᑐᐊᒥ ᐊᑐᒻᒪᕆᒻᒫᓕᖅᕼᐅᑎᒃ 

ᐊᖅᑯᑎᒋᔭᐅᔪᓂᒃ. ᑕᒪᒃᑯᐊᓗ ᐊᖅᑯᑏᑦ 

ᐊᑐᒐᐅᓪᓚᕆᓕᖅᑎᓪᓗᒋᑦ ᓄᓇᓕᒋᔭᑉᑎᓐᓂ 

ᖃᒪᓂᑦᑐᐊᒥ ᐊᒻᒪᓗ ᑕᒪᓐᓇ 

ᐊᑦᑐᐃᓂᖃᖅᑑᓪᓗᐊᕐᒪᑦ ᐃᓅᑉ ᐊᓐᓂᐊᕐᓂᖓᓂᒃ. 

ᑭᕼᐃᐊᓂ ᑖᒻᓇ ᕿᖁᓕᖅᑐᒐᐅᓇᔭᖅᐸᑦ ᐃᓄᐃᑦ 

ᑎᒥᖏᓐᓄᑦ ᐋᓐᓂᐊᖏᑉᐹᓪᓕᕈᑕᐅᔫᓪᓗᐊᕐᒪᑦ 

ᓇᓗᓇᓐᖏᓚᖅ. ᒥᓂᔅᑑᔪᖅ ᓇᓗᓇᐃᔭᐃᔫᓪᓗᐊᖅᐹ 

ᑖᑉᑯᐊ ᑕᒪᓐᓇ ᒐᕙᒪᑐᖃᒃᑯᓂᒃ ᐱᓕᕆᐊᖑᓗᓂ 

ᐃᓚᓕᐅᑎᖃᑕᐅᓗᓂ ᑖᒻᓇ ᐅᖃᐅᕼᐃᕆᓚᐅᖅᓯᒪᔮ  



ᐊᐃᑉᐱᖅ, ᓄᕕᐱᕆ 4, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ)  

ᕼᐋᒻᓚᓕᕆᔨᒃᑯᓐᓄᑦ ᒥᓂᔅᑕ, ᒥᔅᑕ ᓴᒻᒧᖅᑐᖅ. 

 

ᐊᖓᔪᖅᑳᖅ ᑖᒻ ᓴᒻᒧᖅᑐᖅ: ᖁᔭᓐᓇᒦᒃ 

ᐅᖃᖅᑎᑦᑎᔩ. ᑕᐃᓐᓇ ᑲᑎᒪᔨᐅᖃᑎᒋᔭᕋ 

ᓂᕈᐊᖅᑕᐅᖃᑎᒋᓯᒪᔭᕋ ᒪᑐᒥᖓ 

ᐅᖃᐅᑎᔪᓐᓇᖅᑕᕋ ᒫᓐᓇ ᐃᑉᐸᒃᓵᒍ ᐱᓇᓱᐊᕈᓯᐅᑉ 

ᓄᓐᖑᐊᓂᐅᓕᖅᐸᑦ ᖃᐅᔪᒥ ᑕᕝᕙᓂ ᑲᖏᖅᖠᓂᕐᒧᑦ 

ᑲᑎᒪᔭᖅᑐᕐᓂᐅᔭᕋᒪ ᑕᐃᑉᑯᐊ ᓄᓇᕗᒻᒥ 

ᑲᑐᔾᔨᖃᑎᒌᑦ ᓄᓇᓕᓐᓂ ᑎᑎᕋᖅᑎᓂᒃ 

ᑲᑎᒪᖃᑎᒋᓂᐊᕋᑦᑎᒍ. ᑕᒪᓐᓇ ᐳᔪᖃᑖᓂᐅᑉ 

ᒥᔅᓵᓄᑦ ᐅᖃᐅᓯᖃᕈᒪᒻᒪᑕ ᐅᖃᖃᑎᒋᓂᐊᕋᑦᑎᒍ. 

 

ᐊᒻᒪ ᓴᓇᑦᑕᐃᓕᐅᕌᓂᑐᐊᖅᐸᑦ ᑕᕝᕗᖓ ᐅᑎᕐᓗᖓ 

ᐊᒻᒪ ᑕᕝᕙᓂ ᐃᖃᓗᓐᓂ ᑕᐃᒃᑯᐊ ᓄᓇᓕᓗᒃᑖᓂᒃ 

ᒪᐃᔭᐅᔪᓂᒃ ᑲᑎᒪᓂᐅᔭᕐᒪᑕ ᐊᒻᒪ ᑕᒪᑐᒥᖓ 

ᐅᖃᐅᓯᖃᕈᒪᒃᑲᓐᓂᕐᒪᑕ. ᑕᐃᑲᓂ ᑕᐃᒃᑯᐊ 

ᐊᖅᑯᑎᒋᓗᒋᑦ ᐅᖃᖃᑎᒋᔪᒫᕋᑦᑎᒍ ᖃᓄᖅ ᑕᒪᓐᓇ 

ᐱᓕᕆᐊᕆᑦᑎᐊᕋᔭᕐᒪᖔᑦᑎᒍ. ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅᑐ ᐃᓄᒃ. 

 

ᐊᐱᖅᑯᑦ 291 - 4(2): ᐱᕙᓪᓕᐊᔭᐃᓂᕐᒧᑦ 

ᑲᑐᔾᔨᓂᐊᕐᓂᕐᒧᑦ ᐊᖏᖃᑎᒌᒍᑏᑦ (ᐃᓄᒃ) 

 

ᐃᓄᒃ: ᖁᔭᓐᓇᒦᒃ ᐅᖃᖅᑎᑦᑎᔩ. ᒥᑦᑎᒪᑕᓕᒻᒥᐅᑦ, 

ᐅᓐᓄᓴᒃᑯᑦ ᓄᓇᕗᑦᒥᐅᑦ ᐊᒻᒪᓗ ᐅᕗᖓ 

ᐳᓛᕆᐊᖅᓯᒪᔪᑦ ᑐᓐᖓᓱᒋᑦᑎ. 

 

ᐅᖃᖅᑎᑦᑎᔨ, ᐊᐱᕆᔪᒪᔪᖓ ᐃᖏᕋᔪᓕᕆᔨᒃᑯᑦ 

ᒥᓂᔅᑕᖓᓄᑦ. 

 

ᐅᐱᕐᖔᖅ ᒪᐃᖑᑎᓪᓗᒍ ᒥᓂᔅᑕ 

ᐊᐱᖅᓱᓚᐅᖅᓯᒪᒐᒃᑯ ᑕᐃᒃᑯᓂᖓ 

ᐊᖏᖃᑎᒌᒍᑕᐅᔪᓐᓇᖅᑐᓂᒃ 

ᐱᕙᓪᓕᐊᑎᑦᑎᖃᑎᒌᓐᓂᕐᒧᑦ, ᐱᓗᐊᖅᑐᒥ 

ᐱᔾᔪᑎᖃᖅᑐᖓ ᓄᓘᔮᓂ ᐱᓕᕆᐊᕆᔭᐅᔪᓄᑦ, 

ᒥᑦᑎᒪᑕᓕᐅᑉ ᖃᓂᒋᔭᖓᓂ.  

 

ᑕᐃᔅᓱᒪᓂ ᒥᓂᔅᑕ ᐊᐱᕆᒐᒃᑯ 

ᓂᓪᓕᐅᓯᖃᓚᐅᖅᓯᒪᒐᒪ ᐃᖅᑲᐃᓪᓗᖓᓗ ᓄᓇᕗᑦᒥ 

ᐊᕙᑎᓕᕆᔨᒃᑯᑦ ᐅᖃᐅᓯᕆᓚᐅᖅᓯᒪᔭᖓᓐᓂ,  

ᑎᓕᐅᖅᑐᐃᓂᕆᓚᐅᖅᓯᒪᔭᖓᓐᓂᓪᓗ ᑖᒃᑯᓂᖓ 

ᓄᓇᕗᑦ ᒐᕙᒪᒃᑯᓐᓂᑦ, ᐊᒻᒪᓗ ᓄᓘᔮᒥᐅᓂᒃ 

ᐊᖏᖃᑎᒌᒐᓱᐊᕈᓐᓇᖁᓪᓗᒋᑦ ᑖᔅᓱᒥᖓ 

ᐱᕙᓪᓕᐊᑎᑦᑎᖃᑎᒌᓐᓂᕐᒧᑦ ᐊᖏᖃᑎᒌᒍᑎᒥᒃ. 

 

ᒥᓂᔅᑕ ᐅᓪᓗᒥ ᑐᓴᖅᑎᑕᐅᔪᒥᓇᖅ ᑖᓐᓇ 

ᐊᖏᖃᑎᒌᒐᓱᐊᕈᑎ ᐱᒋᐊᖅᓯᒪᓕᖅᐸ, ᐅᕝᕙᓘᓐᓃᑦ 

ᖃᖓ ᐱᒋᐊᕐᓂᐊᓕᖅᐸ? ᖁᔭᓐᓇᒦ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 

ᐱᕙᓪᓕᐊᔪᓕᕆᓂᕐᒧᑦ, ᒥᔅᑕ ᖁᒃᓱᒃ. 

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ`ᓇᓪᓗᐊᕕᒃ 

ᐅᖃᖅᑎᑦᑎᔨ, ᐅᖃᖅᑎᑦᑎᔩ ᒪ`ᓈᖅᑐᒍᓗ 

ᒪᓕᒐᓕᐅᖅᑎᐅᖃᑎᒻᒪ ᑖᔅᓱᒥᖓ ᐊᐱᕆᑎᓪᓗᒍ. 

ᐅᖃᖅᑎᑦᑎᔩ, ᐅᓪᓗᒥᒧᑦ ᑎᑭᑦᑐᒍ ᑕᐃᒪ 

ᐅᖃᐅᓯᕆᓚᐅᖅᓯᒪᒻᒥᒐᒃᑯ ᑕᐃᓐᓇ 

ᐅᖃᐅᓯᕆᔭᖓᓂᒃ. ᐊᑕᐅᓰᓐᓇᕐᒥᑦ ᒫᓐᓇ 

ᐊᖏᖃᑎᒌᒃᓯᒪᔪᖅᑕᖃᕐᒪᑦ ᒐᕙᒪᒃᑯᓪᓗ, 

ᐅᔭᕋᑦᑕᕆᐊᖑᔪᓪᓗ. ᑕᐃᑯᖓ 

ᐊᐱᖅᑯᑎᓪᓚᕆᖓᓄᑦ ᓱᓕ ᑕᒪᓐᓇ 

ᐊᖏᖃᑎᒌᓐᓂᖅᑕᖃᓐᖏᒻᒪᑦ ᒫᓐᓇᒧᑦ, ᑕᐃᒪᓐᓇ 

ᐅᖃᐅᑎᒍᓐᓇᖅᐸᕋ. ᒪ`ᓇᓪᓗᐊᕕᒃ ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᐃᓄᒃ.  

 

ᐃᓄᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᒥᓂᔅᑕ 

ᖃᐅᔨᒪᒻᒪᑦ ᐊᒻᒪᓗ ᐅᖃᕋᑖᖅᑐᓂ ᒫᓐᓇ 

ᐊᑕᐅᓯᐅᔪᒥᒃ ᐱᑕᖃᕐᒪᑦ ᐊᖏᖃᑎᒌᒍᒻᒥᑦ, ᓄᓇᕗᑦ 

ᒐᕙᒪᒃᑯᑦ ᐊᖏᖃᑎᒌᒍᑎᖓᑦ, ᐊᐃᑉᐸᖃᖅᑐᑎᒃ 

Agnico-Eagle Mines. ᑖᒃᑯᐊ ᐱᓕᕆᐊᖃᖅᑐᑦ 

ᐊᐳᖅᑎᓐᓈᖅᑐᒥ. 

 

ᐊᐱᕆᔪᒪᔪᖓ ᒥᓂᔅᑕᒧᑦ, ᑕᐃᓐᓇ ᐊᖏᖃᑎᒌᒍᑦ 

ᒫᓐᓇ ᐊᑐᖅᑕᐅᔪᖅ ᑖᔅᓱᒪ ᐊᔾᔨᖓᓂᒃ 

ᐊᖏᖃᑎᒌᒍᒻᒥᑦ ᐱᑕᖃᕐᓂᐊᖅᐸᑦ 

ᓄᓘᔮᓕᕆᔨᒃᑯᓐᓄ, ᑖᓐᓇ ᐊᖏᖃᑎᒌᒍᑦ 

ᐊᑐᖅᑕᐅᔪᖅ Agnico Eagle-ᑯᓐᓄᑦ  



ᐊᐃᑉᐱᖅ, ᓄᕕᐱᕆ 4, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑐᓐᖓᕕᐅᒐᔭᖅᐹ ᐊᖏᖃᑎᒌᒍᒻᒥ ᐱᓇᓱᐊᓕᕈᔅᓯ 

ᓄᓘᔮᓕᕆᔨᒃᑯᓪᓗ? ᖁᔭᓐᓇᒦᒃ ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕᕆᔭᐅᔪᖅ 

ᐱᕙᓪᓕᐊᔪᓕᕆᔨᒃᑯᓐᓄᑦ, ᒥᔅᑕ ᖁᒃᓱᒃ.  

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ`ᓇᓪᓗᐊᕕᒃ 

ᐅᖃᖅᑎᑦᑎᔨ. ᐅᖃᖅᑎᑦᑎᔩ, 

ᐅᖃᓪᓚᕆᒍᓐᓇᖏᑦᑐᖓ ᐊᔾᔨᓪᓚᕆᒋᓇᔭᕐᒪᖔᒍ 

ᑕᐃᔅᓱᒪ ᒫᓐᓇ Agnico Eagle-ᑯᓪᓗ 

ᐊᖏᖃᑎᒌᒍᑎᒋᓯᒪᔭᖓᑕ ᐃᓗᓕᖏᑦ. ᑭᓯᐊᓂ 

ᑖᓐᓇ ᐊᖏᖃᑎᒌᓐᓂᐅᓇᔭᖅᑐᖅ 

ᐱᓕᕆᖃᑎᒌᓪᓗᑎᒃ ᑖᒃᑯᐊ ᒐᕙᒪᒃᑯᓪᓗ, 

ᐅᔭᕋᑦᑕᕆᐊᖑᔪᓪᓗ, ᐊᒻᒪᓗ ᑖᒃᑯᐊ ᓄᓇᓕᒻᒦᑦᑐᑦ 

ᑕᒪᒃᑯᐊ ᐱᓕᕆᖃᑕᐅᓇᔭᖅᑐᑦ ᑕᒪᒃᑯᓂᖓ 

ᐊᖏᖃᑎᒌᑦᑎᐊᓂᕐᒧᑦ, ᐊᖏᖃᑎᒌᒍᑦ ᐱᔾᔪᑎᒋᓪᓗᒍ 

ᑕᒪᓐᓇ ᑕᐃᒪᓐᓇᐃᑦᑑᓇᔭᖅᑐ. ᒪ`ᓇᓪᓗᐊᕕᒃ, 

ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᑐᓪᓕᐊ ᐃᓚᕆᐊᕈᑦ, ᐊᒻᒪ 

ᑭᖑᓪᓕᖅᐹᖅ, ᒥᔅᑕ ᐃᓄᒃ.  

 

ᐃᓄᒃ: ᖁᔭᓐᓇᒦᒃ, ᐅᖃᖅᑎᑦᑎᔨ. (ᑐᓵᔨᑎᒍᑦ) 

ᒥᓂᔅᑕ ᑕᐃᒪ ᖃᐅᔨᒪᒻᒪᑦ ᐅᔭᕋᓐᓂᐊᖅᑏᑦ ᑕᒪᒃᑯᐊ 

ᐊᖏᖃᑎᒌᒍᑎᓕᐅᕆᐊᖃᓲᖑᒻᒪᑕ 

ᐱᕙᓪᓕᐊᑎᑦᑎᖃᑎᒌᓐᓂᐊᓂᕐᒧᑦ ᑲᑐᔾᔨᖃᑎᒌᓪᓗᑎ 

ᒐᕙᒪᒃᑯᓐᓂᑦ. ᑕᐃᒫᒃ ᒐᕙᒪᒃᑯᓐᓂᑦ ᐅᖅᓱᐊᓗᒻᒧᑦ 

ᑖᔅᓯᔭᕐᓂᕐᒧᑦ ᐊᑭᑭᓪᓕᒋᐊᕈᑎᓂᒃ 

ᐱᖃᑕᐅᒍᓐᓇᖃᑦᑕᓂᐊᕐᖓᑕ. 

 

ᑕᐃᒪ ᐱᓇᓱᐊᕈᓯᐅᓚᐅᖅᑐᒥ ᐃᖅᑲᖅᑐᐃᔨᒃᑯᑦ 

ᐅᖃᐅᓯᐅᓚᐅᖅᑎᓪᓗᒍ, ᑖᓐᓇ ᑖᔅᓯᔭᐃᔭᖅᑎᑦᑎᓂᖅ 

ᐃᓱᒫᓗᓕᕋᒪᓕ ᑖᒃᑯᐊ ᐅᔭᕋᓐᓂᐊᖅᑏᑦ 

ᐊᖏᖃᑎᒌᒍᑎᓄᑦ ᑕᐃᒪᐃᑦᑐᓄᑦ 

ᐱᒍᒪᔮᕙᓪᓚᐃᒍᓐᓃᕐᖓᑕ ᑖᓐᓇ ᐱᔾᔪᑎᒋᓪᓗᒍ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑲ ᐅᕙᓐᓄᑦ ᑖᒃᑯᐊ 

ᐱᕙᓪᓕᐊᔪᓕᕆᔨᒃᑯᑦ, ᐃᖏᕐᕋᔪᓕᕆᔨᒃᑯᓪᓗ 

ᐱᓕᕆᖃᑎᖃᕋᓗᐊᕐᒪᖔᑕ ᑮᓇᐅᔭᓕᕆᔨᒃᑯᑦ  

ᐱᓕᕆᕕᖓᓂ, ᖃᐅᔨᒪᑦᑎᐊᕋᓱᓪᓗᑎᒃ 

ᐱᕙᓪᓕᐊᑎᑦᑎᖃᑎᒌᓐᓂᕐᒧᑦ ᐊᖏᖃᑎᒌᒍᑎᓂ  

ᓴᖅᑮᒐᓱᓐᓂᐊᕋᓗᐊᕐᒪᖔᑕ ᐱᕚᓪᓕᖁᓪᓗᒋᑦ 

ᓄᓇᕗᑦᒥᐅᑕᐃᑦ, ᐊᒻᒪ ᐅᔭᕋᓐᓂᐊᕐᕖᑦ 

ᑕᑯᒥᓇᐃᓐᓇᖁᓪᓗᒋᑦ. ᖁᔭᓐᓇᒦᒃ ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ) ᖁᔭᓐᓇᒦᒃ. (ᑐᓵᔨᑎᒍᑦ) 

ᐱᕙᓪᓕᐊᔪᓕᕆᔨᒃᑯᓐᓄᑦ, ᒥᔅᑕ ᖁᒃᓱᒃ.  

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ`ᓇᓪᓗᐊᕕᒃ 

ᐅᖃᖅᑎᑦᑎᔨ. ᐅᖃᐅᑎᔪᓐᓇᑎᐊᖅᐸᕋ ᑖᓐᓇ 

ᐊᐱᖅᑯᑎᖓ. ᑖᒃᑯᐊ ᑮᓇᐅᔭᓕᕆᔨᒃᑯᑦ ᐅᕙᒍᑦ 

ᐱᓕᕆᖃᑎᒋᓪᓚᕆᓐᓂᐊᖅᑕᕗᑦ-ᓯᒪᓂᐊᖅᑕᕗᑦ 

ᑕᐃᑯᖓ ᑕᒪᓐᓇ DPA-ᓕᕆᓂᖅ ᖃᓄᖅ 

ᓂᓪᓕᖅᑎᑕᐅᓚᐅᖅᑳᑎᓐᓇᒍ. 

 

ᐅᖅᓱᐊᓗᒻᒧᑦ ᑖᔅᓯᔭᕐᓂᕐᒧᑦ 

ᐊᑭᑭᓪᓕᒋᐊᕈᑎᓕᕆᓂᕐᓗ ᑕᒪᓐᓇ 

ᑮᓇᐅᔭᓕᕆᔨᒃᑯᑎᒍᑦ ᐅᔭᕋᑦᑕᕆᐊᖅ ᑕᐃᓐᓇ 

ᑕᒪᑉᓱᒥᖓ ᑲᑐᔾᔨᑲᑎᒌᒡᓗᓂ ᐊᖏᖃᑎᒌᒍᒻᒥᒃ 

ᐊᑎᓕᐅᖃᑎᖃᕐᓂᐊᕋᑉᑕ ᐱᔾᔪᑎᒋᓪᓗᒍ ᑖᒃᑯᐊ. 

ᐄᓚᕆᒃ ᑮᓇᐅᔭᓕᕆᓂᕐᒧᑦ 

ᐱᓕᕆᖃᑎᒌᑉᓯᐊᕐᓂᐊᕐᒥᔭᕗᑦ ᑕᒪᑉᓱᒧᖓ. 

ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎᑦ ᕿᑭᖅᑖᓗᑉ ᓂᒋᐊᓄᑦ, ᒥᔅᑐ ᔪᐊᓇᓯ. 

 

ᐊᐱᖅᑯᑦ 292 - 4(2): ᐋᓐᓂᐊᕕᓕᐊᕈᔾᔭᐅᔪᓄᑦ 

ᒪᓕᒃᑎᓄᑦ ᐊᑐᐊᒐᖅ (ᔪᐊᓇᓯ) 

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒥ 

ᐊᐱᖅᓱᕈᒪᔪᖓ ᐋᓐᓂᐊᖃᓐᓇᖏᑦᑐᓕᕆᔨᒃᑯᑦ 

ᒥᓂᔅᑕᖓᓄᑦ. 

 

ᐅᖃᖅᑎᑦᑎᔩ, ᒥᓂᔅᑕ ᖃᐅᔨᒪᑦᓯᐊᑐᔅᓴᐅᒐᓗᐊᕐᒪᑦ 

ᖃᑯᑎᒃᑰᒐᓗᐊᖅ ᐋᓐᓂᐊᕕᓕᐊᖅᐸᑦᑐᓄᑦ, 

ᐋᓐᓂᐊᕕᓕᐊᖃᑦᑕᖅᑐᑦ ᓄᓇᓕᖓᑕ ᓯᓚᑖᓄᑦ 

ᐋᓐᓂᐊᓯᐅᖅᑕᐅᔭᕆᐊᓖᑦ ᐊᖏᕐᕋᒥᓐᓂᒃ 

ᐊᐅᓚᖅᓯᒪᑯᑖᖃᑦᑕᕐᒪᑕ ᐊᑯᓂᑲᓪᓚᒻᒪᕆᐊᓗᒃ. 

ᑖᓐᓇᓗ ᐋᓐᓂᐊᕕᓕᐊᖅᓯᒪᔪᖅ ᐃᓛᓐᓂᒃ  

ᒪᓕᒃᑎᖃᖃᑦᑕᕆᐊᖃᓲᖑᒻᒪᑕ. ᑖᓐᓇᓗ ᒪᓕᒃᑎᐅᔪᖅ 

ᐊᖏᕐᕋᒥᓂᑦᑕᐅᖅ 

ᐊᐅᓚᖅᓯᒪᑯᑖᒋᐊᖃᖃᑦᑕᕆᓪᓗᓂ. 

 



ᐊᐃᑉᐱᖅ, ᓄᕕᐱᕆ 4, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒥᓂᔅᑕ ᓇᓗᓇᐃᖅᓯᒋᐊᕈᓐᓇᖅᑲ ᑭᓪᓕᖃᒻᒪᖔᑦ, 

ᐅᕝᕙᓗ ᑭᓪᓕᖃᖏᒻᒪᖔᑕ ᑖᓐᓇ ᒪᓕᒃᑎᐅᔪᖅ 

ᐋᓐᓂᐊᕕᓕᐊᖅᑐᒥᒃ ᑭᓪᓕᖃᑦᑎᑕᐅᓲᖑᒻᒪᖔᑕ 

ᐋᓐᓂᐊᕕᓕᐊᕋᐃᒻᒪᑕ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒥᓂᔅᑕ, ᒥᔅ ᐃᐊᓪ. 
 

ᐊᖓᔪᖅᑳᖅ ᒫᓂᑲ ᐃᐊᓪ: ᓇᑯᕐᒦᒃ, ᐅᖃᖅᑎᑦᑎᔩ 

ᐊᒻᒪᓗ ᑖᓐᓇ ᓇᑯᕐᒦᖅᑲᕋ ᐊᐱᖅᑯᑎᓕᒃ ᑕᒪᑐᒥᖓ. 

ᑕᐃᒪ ᒪᓕᒃᑎᖃᕆᐊᖃᓲᑦ ᑖᒃᑯᐊ ᑎᓴᒪᐅᓕᖓᒻᒪᑕ 

ᖃᓄᖅ ᒪᓕᒍᓐᓇᖅᓯᓲᖑᒻᒪᖔᑕ 

ᐋᓐᓂᐊᕐᕕᓕᐊᖅᑐᓂᒃ. ᐊᔾᔨᒌᖏᑦᑐᓂᒃ 

ᐋᓐᓂᐊᕐᕕᓕᐊᕈᑎᖃᓲᖑᒐᑦᑕ ᑕᒪᓐᓇ 

ᑭᓪᓕᖃᓐᓂᕆᒐᔭᖅᑕᖓ ᑕᐅᓇᓃᑦᑐᖅ ᑖᒃᑯᓂᖓ 

ᐊᑐᐊᒐᐅᔪᓂᒃ ᑎᓴᒪᓂᒃ 

ᐱᔾᔪᑎᖃᕆᐊᖃᕈᓐᓃᓂᖅᑲᑦ. ᐆᑦᑑᑎᒋᓗᒍ 

ᐅᑭᐅᑭᑦᑐᖅ ᑕᐅᓇᓃᓐᓂᖅᑲᑦ ᐅᑭᐅᖏᑦ 

ᓈᒻᒪᓯᓐᓂᖅᐸᑕᓗᓐᓃᑦ. ᑕᒪᒃᑯᐊ 

ᐆᑦᑑᑎᒋᑐᐃᓐᓇᑕᒃᑲ 

ᑭᓪᓕᖃᓗᐊᕈᓐᓇᓲᖑᖏᑦᑑᒐᓗᐊᖅ ᑖᓐᓇ ᐊᓯᖏᑦ 

ᐃᓱᒪᑎᓪᓗᒋᑦ. ᓇᑯᒻᒦᒃ, ᐅᖃᖅᑎᑦᑎᔩ. 
 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ. 

ᔪᐊᓇᓯ. 
 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑐᑭᓯᓇᑦᑎᐊᕋᑖᖅᐸᓚᐃᖏᓐᓇᒪ ᑖᓐᓇ 

ᐊᑯᓂᐅᑎᒋᓂᖓᓂᒃ ᑭᓪᓕᖃᒻᒪᖔᑦ. 
 

ᐊᐱᕆᕋᑖᕋᓗᐊᕋᒪ ᑭᓯᐊᓂ ᑐᒡᓕᖓᓅᕐᓗᖓ 

ᐊᐱᖅᑯᑎᒪ. ᑐᓴᖅᑎᑕᐅᓯᒪᓕᕋᒪ 

ᐋᓐᓂᐊᕕᓕᐊᖅᓯᒪᔪᒥᒃ ᒪᓕᒃᑎᐅᔪᒥᒃ 

ᐅᖃᐅᔾᔭᐅᓯᒪᓂᑰᓪᓗᓂᓗᒎᖅ ᑖᓐᓇᒎᖅ 

ᑭᓪᓕᖃᑦᑎᑕᐅᓯᒪᓐᓂᕐᒪᑦ ᑎᓴᒪᓄᑦ ᐱᓇᓱᐊᕈᓯᕐᓄᑦ 

ᐊᖏᕐᕋᕆᐊᖃᓕᕐᓂᕋᖅᑕᐅᓯᒪᓂᑰᓪᓗᓂᓗ 

ᐊᓯᖔᖓᓂᒃ ᒪᓕᒃᑎᒥᒃ 

ᐃᓇᖏᖅᑕᐅᔭᕆᐊᖃᓕᕐᓂᑰᓪᓗᓂ. ᐊᒻᒪᓗ ᑖᑉᓱᒪ 

ᐱᓕᕆᕝᕕᒋᔭᖓᑦᑕ ᐃᑭᐊᖅᑭᕕᖓᒍᑦ 

ᐅᖃᖅᓯᒪᒋᓪᓗᓂ ᐅᖂᑕᓐᖑᐊᖅ C ᑖᒃᑯᐊᒎᖅ 

ᑎᓴᒪᑦ ᐱᓇᓱᐊᕈᓰᑦ ᐊᓂᒍᖅᐸᑕ ᒪᓕᒃᑎᐅᔪᖅ 

ᐋᓐᓂᐊᕕᓕᐊᖅᑐᒥᒃ ᑐᒃᓯᕋᕈᓐᓇᕐᒪᒎᖅ 

ᑐᑭᒧᐊᑦᑎᑦᑎᔨᒧᑦ ᐊᖏᕐᕋᕈᒪᓂᕋᓪᓗᓂ 

ᐊᓯᒃᑲᓐᓂᖓᓂᒃ ᒪᓕᒃᑎᒥᒃ 

ᐊᖏᖅᑕᐅᔪᖃᕋᔭᕐᓗᓂᓗᒎᖅ.  
 

ᒥᓂᔅᑕ ᑐᑭᓯᑎᑦᑎᒋᐊᕈᓐᓇᖅᑲ 

ᖃᓄᐃᓕᖓᔭᕆᐊᖃᑦᑐᖃᑉᐸᒻᒪᖔᑦ ᒪᓕᒃᑎᐅᔪᒥᒃ 

ᑖᒃᑯᐊ ᐊᖏᕐᕋᕆᐊᖃᑦᑎᑕᐅᓕᕐᓗᑎᒃ ᑎᓴᒪᑦ  

ᐱᓇᓱᐊᕈᓰᑦ ᐊᓂᒍᖅᐸᑕ ᐊᓯᒃᑲᓐᓂᖔᖓᓂᒃ 

ᒪᓕᒃᑎᑖᕐᓗᑎᒃ ᑖᑉᓱᒧᖓ ᐋᓐᓂᐊᕕᓕᐊᖅᑐᒧᑦ 

ᐃᑲᔪᖅᑎᐅᒐᔭᖅᑐᒥᒃ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒥᓂᔅᑕ, ᒥᔅ ᐃᐊᓪ. 

 

ᐊᖓᔪᖅᑳᖅ ᒫᓂᑲ ᐃᐊᓪ: ᓇᑯᕐᒦᒃ, ᐅᖃᖅᑎᑦᑎᔩ 

ᐊᒻᒪ ᓇᑯᒻᒦᖅᑐᒍ ᑖᓐᓇ ᒪᓕᒐᓕᐅᖅᑎᐅᖃᑎᒐ 

ᑕᒪᑐᒥᖓ ᐊᐱᖅᓱᖅᑐᖅ. ᐄ, ᑖᒃᑯᐊ ᑕᐅᓄᖓ 

ᐊᐅᓪᓚᖃᑦᑕᖅᑐᐃᑦ ᒫᓂ ᓄᓇᒋᓐᖏᑕᒥᓄᑦ 

ᒪᓕᒃᑎᖃᕐᓂᕐᒧᑦ ᐊᖏᖅᑕᐅᓯᒪᔪᐃᑦ. ᐊᑯᓂ 

ᑕᐅᓇᓃᓐᓂᐊᕐᓂᕌᖓᑕ. ᑕᒪᓐᓇ 

ᐊᖏᖃᑎᒌᒍᑎᐅᔪᖅ ᐋᖅᑭᒃᓯᒪᒍᓐᓇᖃᑦᑕᕐᖓᑦ 

ᐱᓇᓱᐊᕈᓰᑦ ᖃᑦᓯᑦ ᓈᑉᐸᑕ ᑕᐃᒪᓐᓇ 

ᐊᓯᐊᓂᓪᓗᓐᓃᑦ. ᑕᐅᓄᖓ 

ᒪᓕᒃᑎᖃᖔᕈᓐᓇᖅᓯᒍᓐᓇᖃᑦᑕᕐᖓᑕ 

ᐊᑯᓂᐅᓗᐊᖅᑐᖅ ᑕᐅᓇᓃᑦᑐᖃᕐᓂᐊᖅᑎᓪᓗᒍ. 

ᑕᒪᓐᓇ ᐋᖅᑭᒃᓯᒪᖃᑦᑕᖅᑐᖅ. 

 

ᐊᒻᒪ ᑐᑭᓯᒋᐊᒃᑲᓐᓂᕈᒪᒍᑎᒃ ᑖᒃᑯᓄᖓ 

ᖃᖓᑦᑕᐅᑎᓕᕆᔨᐅᔪᓄᑦ ᐱᓕᕆᔨᑦᑎᓐᓄᑦ 

ᐊᒻᒪᓗᓐᓃᑦ ᖁᕕᐊᓱᖏᔾᔪᑎᖃᑉᐸᑕ ᑕᐃᒃᑯᓄᖓ 

ᖃᐅᔨᒋᐊᒃᑲᓐᓂᕈᓐᓇᖃᑦᑕᕐᒥᔪᑦ ᐊᓪᓚᕕᑦᑎᓐᓄᑦ 

ᑐᑭᓯᒋᐊᕐᕕᐅᔪᒧᑦ ᑕᐃᒃᓱᒧᖓ ᐅᓐᓂᕐᓗᒃᓴᕐᕕᐅᔪᒧᑦ. 

ᑕᐃᒃᑯᓄᖓᑦᑕᐅᖅ 

ᖃᐅᔨᒋᐊᖅᑐᖃᒃᑲᓐᓂᕈᓐᓇᖃᑦᑕᕐᒥᔪᖅ ᑕᒪᒃᑯᐊ 

ᒪᓕᒐᐃᑦ ᐊᑐᐊᒐᖏᓪᓗᓐᓃᑦ ᖃᓄᑐᐃᓐᓇᖅ 

ᖃᓂᒪᖃᖅᑕᐃᓕᒪᔪᓕᕆᓂᐅᑉ ᒥᒃᓵᓄᑦ 

ᑐᑭᓯᒋᐊᖅᑐᖃᕈᒪᑉᐸᑦ ᑕᐃᒃᑯᓄᖓ 

ᖃᐅᔨᒋᐊᕈᓐᓇᓯᐊᕈᓐᓇᖃᑦᑕᖅᑐᑦ. 

 

ᑖᓐᓇᓗ ᐱᖁᔭᐅᔪᖅ ᖃᕆᓴᐅᔭᑦᑎᓐᓂᒃ 

ᑎᑎᖅᓯᒪᒻᒥᒻᒪᑦ ᑕᐃᑯᖓ ᐅᖃᓕᒫᖅᑕᐅᔪᒪᒍᓂ 

ᑕᑯᓂᐊᖅᑕᐅᔪᓐᓇᕐᒥᔪᑦ. ᓇᑯᕐᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ ᐊᒻᒪᓗ 

ᑭᖑᓪᓕᖅᐹᖅ, ᒥᔅᑐ ᔪᐊᓇᓯ. 

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐊᒻᒪᓗ 

ᖁᔭᓐᓇᒦᒃ, ᒥᓂᔅᑕ. ᐅᖃᖅᑎᑦᑎᔩ, ᐄ. 

ᐃᑉᐱᒋᑦᑎᐊᑕᒃᑲ ᑖᒃᑯᐊᑦᑕᐅᖅ ᑖᑉᓱᒪᓐᖓᑦ 

ᐋᓐᓂᐊᕕᓕᐊᖅᐸᑦᑐᓄᑦ ᐊᐅᓚᖃᑦᑕᖅᑐᑦ ᐊᑐᐊᒐᖓ 

ᕿᒥᕐᕈᔭᐅᓂᐊᕐᓂᖓᓂᒃ ᐊᒻᒪᑦᑕᐅᖅ 

ᐋᖅᑭᒋᐊᕐᕕᒃᓴᖅᑕᖃᑐᐊᕋᐃᑉᐸᑦ ᓯᕗᓂᒃᑎᓐᓂᒃ 

ᐋᖅᑭᒋᐊᖅᑕᐅᖁᓇᓛᕐᒪᑦ. 

 



ᐊᐃᑉᐱᖅ, ᓄᕕᐱᕆ 4, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒥᓂᔅᑕ ᐊᖏᕈᓐᓇᖅᑳ ᑖᒃᑯᓇᓐᖓᑦ ᐅᖃᐅᓯᕆᔭᓐᓂᒃ 

ᐅᕙᖓ ᕿᒥᕐᕈᒍᓐᓇᕐᓂᐊᕐᓂᕋᓪᓗᓂ 

ᐋᖅᑭᒋᐊᖅᑕᐅᒃᑲᐃᑎᓪᓗᓂᒋᑦ ᐱᓕᕆᕝᕕᒋᔭᖓ. 

ᑖᓐᓇ ᐊᑐᐊᒐᖅ ᕿᒥᕐᕈᔭᐅᓕᖅᐸᑦ. ᐃᓛᒃ 

ᐊᐱᖅᑯᑎᒋᓗᐊᕋᒃᑯᐃᓛᒃ ᑮᓇᐅᔭᓂᒃ 

ᐊᑐᓐᖏᐹᓪᓕᕈᑎᒋᔭᐅᔪᓐᓇᕐᒪᑦ ᐱᓕᕆᕝᕕᒋᔭᖓᓄᑦ 

ᑭᒡᒐᑐᖅᑎᒋᔭᒃᑲ ᐃᓚᖏᑦ ᑕᒪᑉᓱᒪᓐᖓᑦ 

ᐅᓐᓂᓗᒃᓯᒪᓪᓗᑎᒃ. 

 

ᐋᓐᓂᐊᕕᓕᐊᖅᑐᓪᓗᓇᒎᖅ ᒪᓕᒃᑎᒋᔭᖓᓂᒃ 

ᒪᓕᒃᑎᖃᐃᓐᓇᕈᒪᒐᓗᐊᖅᑎᓪᓗᒍ ᑖᓐᓇ 

ᒪᓕᒃᑎᒋᔭᖓ ᐊᖏᕐᕋᕆᐊᖃᑦᑎᑕᐅᓪᓗᓂ 

ᐊᓯᖔᖓᓂᒃ ᑎᑭᑦᑐᖃᕆᐊᖃᕐᓂᕐᒪᑦ. ᑖᓐᓇ 

ᑮᓇᐅᔭᓂᒃ ᐊᑐᒃᑲᓐᓂᕈᑎᒋᔭᐅᖃᑦᑕᕐᒪᑦ 

ᐱᓕᕆᕝᕕᒋᔭᖓᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒥᓂᔅᑕ, ᒥᔅ ᐃᐊᓪ. 

 

ᐊᖓᔪᖅᑳᖅ ᒫᓂᑲ ᐃᐊᓪ: ᓇᑯᒻᒦᒃ, ᐅᖃᖅᑎᑦᑎᔩ 

ᐊᒻᒪ ᓇᑯᒻᒦᖅᑐᒍ ᑖᓐᓇ. ᑕᐃᒃᑯᐊ 

ᑭᓇᒃᑰᓂᖏᓐᓂᓪᓗ ᐊᒻᒪᓗ ᖃᓄᖅ 

ᐃᓕᖅᑯᓯᖃᓐᓂᕐᒪᖔᑕᓗ ᖃᐅᔨᒪᓐᖏᓪᓗᒋᑦ ᖃᓄᖅ 

ᑭᐅᑦᓯᐊᕆᐊᖓ ᐃᓛᓐᓂᒃ ᓇᓗᓇᖅᐸᒻᒪᑦ. ᑭᓯᐊᓂ 

ᑕᐃᒃᑯᓄᖓ ᐅᓐᓂᓗᒃᓴᕐᕕᐅᔪᓄᑦ 

ᑐᑭᓯᒋᐊᖅᑎᑕᐅᑦᓯᐊᕐᓗᓂ ᐱᓕᕆᖃᑎᒋᔭᐅᓗᑎᓪᓗ  

ᑕᐃᒃᑯᐊ ᐱᒍᓐᓇᑎᐊᖅᑐᖅ. 

 

ᑖᓐᓇᓕ ᐊᑯᓂᓗᐊᖅ ᑕᐅᓇᓃᑦᑐᖃᓚᖓᑎᓪᓗᒍ 

ᒪᓕᒃᑎᒥᒃ ᐊᓯᐊᓂᒃ ᒪᓕᒃᑎᖃᕈᒪᓂᐊᓕᕐᓂᖅᐸᑦ 

ᑕᐃᓐᓇ ᐋᓐᓂᐊᕐᕕᓕᐊᖅᓯᒪᔪᖅ ᐃᓱᒪᔅᓱᕐᖓᖅ 

ᐊᐱᕆᔭᐅᓂᖅᓴᐅᓲᖑᒐᓗᐊᖅ, ᑭᓇᒥᒃ 

ᒪᓕᒃᑎᖃᕈᒪᓂᐊᕐᒪᖔᑦ 

ᑖᒃᓱᒥᖓᑦᓴᐃᓐᓇᐅᓂᐊᕐᓂᐸᓪᓕ 

ᑐᓴᓚᐅᖅᓯᒪᖏᑦᑐᖓ. 

ᐊᓯᔾᔨᖅᑕᐅᒋᐊᖃᓐᓂᐊᕐᓂᖓᓂᒃ. 

 

ᐊᒻᒪᓗ ᑕᒪᓐᓇ ᒪᓕᒐᖅ ᐅᖃᔪᒐᒪ ᐊᐅᔭᖅ 

ᐃᓱᓕᓐᓂᖃᔪᒻᒪᑦ ᐊᕐᕌᒍ ᐊᑕᐅᓯᖅ 

ᖃᐅᔨᓴᖅᑕᐅᓂᐊᕐᓂᕋᒃᖣᒍ. ᒫᓐᓇ 

ᕿᒥᕐᕈᓇᒃᑕᐅᕙᓪᓕᐊᒻᒪᑦ ᐊᒻᒪ  

ᑐᑭᓯᓂᐊᖅᐸᓪᓕᐊᒐᓱᐊᖅᖣᑎᒃ ᑖᒃᓱᒥᖓ ᐱᖁᔭᖅ 

ᐃᓗᓐᓇᓕᒫᖓᓂᒃ ᐃᓚᐃᓐᓇᖓᓂᐅᖏᑦᑐᖅ.  

ᑕᒪᓐᓇᓗ ᐃᓚᒋᔭᐅᓪᓗ ᕿᒥᕐᕈᓇᑦᑕᐅᕙᓪᓕᐊᔪᖅ. 

 

ᖃᓄᖅ ᐊᓯᔾᔨᕋᔭᕐᒪᖔᕐᓗᓐᓃᑦ ᐃᒫᒃ ᓂᕆᐅᖁᓪᓗᓯ 

ᐅᖃᕈᓐᓇᖏᑦᑐᖓ ᑭᓯᐊᓂ ᕿᒥᕐᕈᓇᒃᑕᐅᔪᖅ 

ᐊᕐᕌᒎᒋᓂᐊᖅᑕᑎᓐᓂ. ᐃᑲᓂ ᐱᒋᐊᓕᕋᑖᕈᑦᑕ 

2015 ᓂᕆᐅᓇᖅᑐᖅ ᑐᑭᓯᒍᑎᒋᓇᓱᒃᑕᒥᓂᕗᑦ 

ᑕᐃᒃᑯᐊ ᕿᒥᕐᕈᓇᓐᓂᐊᕆᐊᔅᓴᑎᓐᓂᒃ 

ᖃᓄᖅᑑᖅᑐᖃᕆᐊᖃᕐᓂᖅᐸᑦ. ᑕᐃᒪ 

ᓂᓪᓕᐅᑎᒋᓛᕆᕙᕗᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᖁᑦᑎᒃᑐᒧᑦ. ᒥᔅᑐ ᓲᔪᖅ. 

 

ᐊᐱᖅᑯᑦ 293 - 4(2): ᐃᑲᔪᖅᑐᐃᓂᖅ 

ᕿᑐᕐᖓᑎᓐᓂᒃ (ᓲᔪᖅ) 

 

ᓲᔪᖅ: ᖁᔭᓐᓇᒦᒃ. ᐅᖃᖅᑎᑦᑎᔩ. ᐊᐱᖅᑯᑦ, 

ᐅᖃᖅᑏ, ᐊᐱᖅᑯᑎᒐ ᑐᕌᖅᑎᑦᑐᒪᔭᕋ  

ᐃᓄᓕᕆᔨᒃᑯᑦ ᒥᓂᔅᑕᖓᓐᓄᑦ. 

 

ᐅᖃᖅᑎᑦᑎᔩ, ᒪᓕᒐᓕᐅᖅᑎᐅᓪᓗᖓ ᐅᖃᐅᓯᕐᓂᑦ 

ᐅᖃᐅᓯᖃᖅᑲᐅᒐᒪ ᓄᑕᕋᖁᑎᕗᑦ 

ᐃᑲᔪᖅᑕᐅᑦᑎᐊᕆᐊᖃᕐᓂᖏᓐᓂᑦ ᐊᑕᐅᓯᖅ ᑖᓐᓇ 

ᐃᑲᔫᑕᐅᔪᓐᓇᖅᑐᖅ ᑖᓐᓇᐅᕗᖅ ᐊᖓᔪᖅᑳᖏᑦ 

ᐃᑲᔪᖅᑕᐅᑉᐸᑕ ᑎᒥᒧᑦ ᐱᐅᓐᖏᑦᑐᓂᒃ 

ᐊᔪᓕᕈᑎᒋᓯᒪᔭᖏᓐᓂᑦ ᒪᑯᓂᖓ ᐃᒥᐊᓗᒻᒥᒃ. 

ᑕᐃᒃᑯᐊ ᐅᖃᐅᓯᕆᖅᑲᐅᔭᒃᑲ 

ᐊᑐᕐᓂᓪᓗᑦᑕᐅᑎᓪᓗᒋᑦ ᑎᒥᒧᑦ ᑕᒪᒃᑯᐊ 

ᐊᑐᕐᓂᕐᓗᓐᓂᕐᒧᑦ ᕿᑐᕐᖓᒥᓐᓂᒃ 

ᑲᒪᑦᑎᐊᕈᓐᓃᕈᑕᐅᖃᑦᑕᕐᒪᑕ. 

 

ᐃᓄᓕᕆᔨᖃᐃ ᑕᒪᑐᒥᖓ ᐃᓱᒪᑖᖅᓯᒪᕙ ᑕᐃᒃᑯᐊ 

ᐊᔪᓕᖅᓯᒪᔪᑦ ᓇᐅᒃᑯᑦ 

ᐃᑲᔪᖅᑕᐅᕕᔅᓴᖃᒃᑲᓐᓂᕈᓐᓇᖅᐸᑦ ᕿᑐᕐᖓᒥᓐᓂᑦ 

ᐃᑲᔪᕐᓂᖅᓴᐅᓕᕈᓐᓇᖁᓪᓗᒋᑦ ᓯᕗᓂᔅᓴᑦᑎᓐᓂᑦ? 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐃᓄᓕᕆᔨᒃᑯᑦ 

ᒥᓂᔅᑕᖓᑦ, ᒥᔅ ᐅᒡᔪᒃ. 

 



ᐊᐃᑉᐱᖅ, ᓄᕕᐱᕆ 4, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᔩᓂ ᐅᒡᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᖁᔭᓐᓇᒦᓪᓗ ᖁᑦᑎᑦᑑᑉ ᒪᓕᒐᓕᐅᖅᑎᐊ 

ᑕᕼᐊᒃᕼᐅᒥᖓ ᐊᐱᖅᑯᑎᖃᕐᒪᑦ. ᑖᒃᑯᐊ 

ᐃᓄᓕᕆᔨᒃᑯᑦ ᐊᖏᔪᖅᑳᖏᑦ ᐊᑐᕐᓂᓪᓗᑦᑐᓂᒃ 

ᐃᓄᓕᕆᓕᕌᖓᒥᒃ ᑕᕼᐊᒃᑯᓄᖓ ᑎᓕᕼᐃᖃᑦᑕᖅᑐᑦ 

ᐃᕼᐅᒪᓕᕆᔨᒃᑯᓐᓄᑦ, ᐅᑯᐊ ᐃᒪᓐᓇᐃᒻᒪᑕ 

ᐃᑲᔪᑕᐅᔮᓗᐃᑦ ᑕᐃᒪᓐᓇ ᑐᕼᐃᖅᕼᐅᖃᑦᑕᖅᑐᑦ 

ᐃᓄᓕᕆᔩᑦ. ᑕᐃᒃᑯᐊ ᐊᔪᓕᖅᕼᐃᒪᓐᓂᖅᐸᑕ 

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᒥᓂᔅᑖ 

ᑲᒪᕼᐃᐅᖃᑕᐅᒪᑦ ᑖᑉᓱᒥᖓ ᑕᐃᒃᑯᐊ 

ᐃᕼᐅᒪᓕᕆᔨᐅᑉ ᐊᑖᓂ ᑲᒪᓕᖅᑎᑕᐅᒻᒪᑕ 

ᐊᔪᓕᖅᕼᐃᒪᔪᐃᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᓲᔪᖅ.  

 

ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᒥᓂᔅᑕ 

ᓇᓗᓇᐃᖅᓯᔪᓐᓇᖅᐹ ᐱᓕᕆᕝᕕᖓ ᖃᓄᐃᑦᑐᓂᒃ 

ᐱᔾᔪᑎᖃᕐᒪᖔᑦ ᐋᖅᑭᑦᑎᐊᖅᓯᒪᔪᓂᒃ 

ᐃᑲᔪᕈᑕᐅᔪᓐᓇᖅᑐᓂᒃ ᐊᖓᔪᖅᑳᕆᔭᐅᔪᓂᒃ  

ᓂᕿᑖᕈᑎᒋᔭᒥᓐᓂᒃ ᓄᖒᑦᑎᕙᑦᑐᑦ ᑕᒪᑐᒧᖓ 

ᐃᒥᐊᓗᒻᒧᑦ ᐅᕝᕙᓘᓐᓃᑦ ᑖᒃᑯᓄᖓ 

ᑮᓇᐅᔭᐃᔭᕐᓂᕐᒧᑦ. ᖃᓄᕐᓕ ᑕᒪᓐᓇ ᑐᕌᒐᖃᖅᐸ 

ᑕᒪᒃᑯᓄᖓ ᐊᔪᓕᖅᓯᒪᔪᓄᑦ ᑎᒥᒥᒍᑦ ᐊᒻᒪᓗ 

ᑐᕌᒐᖃᖅᐱᓰ ᑲᒪᑦᑎᐊᕆᐊᖃᕐᓂᕐᒥᑦ ᕿᑐᕐᖓᒥᓐᓂᑦ 

ᖃᓄᖅ ᐅᔾᔨᖅᓱᑦᑎᐊᕆᐊᒃᑲᓐᓂᕐᓗᑎᒃ ᐃᒻᒥᓂᒃ 

ᖃᓄᖅ ᐃᓅᓯᕆᔭᒥᓐᓂᒃ? ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐃᓄᓕᕆᔨᒃᑯᑦ 

ᒥᓂᔅᑕᖓᑦ, ᒥᔅ ᐅᒡᔪᒃ. 

 

ᐊᖓᔪᖅᑳᖅ ᔩᓂ ᐅᒡᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᖁᔭᓐᓇᒦᓪᓗ ᒪᓕᒐᓕᐅᖅᑎᐅᖃᑎᒐ 

ᐊᔾᔨᒌᓐᖏᑦᑐᓂᒃ ᐊᐱᖅᑯᑎᖃᖅᑰᕐᒪᑦ. ᑖᒃᑯᐊ 

ᐊᖓᔪᖅᑳᖑᔪᑦ ᓂᕿᒃᓴᐅᒻᒥᑦ ᐱᔭᕌᖓᒥᒃ ᐅᕙᒍᑦ 

ᖃᐅᔨᕼᐊᓪᓚᐃᓇᑦᑕ ᐱᔪᓐᓇᐅᑎᖃᓐᖏᓐᓇᑦᑕ 

ᐊᑐᑦᑎᐊᖅᐱᓯᐅᒃ ᐅᑯᐊ ᓂᕿᒃᓴᐅᑏᑦ, 

ᒪᓕᒐᖅᑕᖃᓐᖏᒻᒪᑦ ᑕᐃᒪᓐᓇ ᕿᓂᕈᑎᒃᓴᒥᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ ᐊᒻᒪᓗ 

ᑭᖑᓪᓕᖅᐹᖅ, ᒥᔅᑕ ᓲᔪᖅ.  

 

ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑐᑭᓯᑦᑎᐊᖅᐳᖓ 

ᖁᔭᓐᓇᒦᒃ. ᐃᓛᒃ ᑖᓐᓇ ᐅᑎᕐᕕᒋᔭᑐᐃᓐᓇᕋᒃᑯ, 

ᑐᑭᓯᓪᓗᖓᓗ ᐃᓄᐃᑦ ᐱᖅᑯᓯᖓ ᐃᓄᓕᕆᔾᔪᓯᖓ 

ᐱᑕᖃᓐᖏᓐᓂᖓᓄᑦ ᑖᓐᓇ ᐊᔪᕐᓇᕈᑎᓪᓚᑦᑖᖑᒻᒪᑦ 

ᕿᑐᕐᖓᒥᑦ ᐃᑲᔪᕈᒪᒐᓗᐊᖅᑐᓂ. ᑖᓐᓇ 

ᐊᔪᕐᓇᕈᑎᓪᓚᑦᑖᖅ ᓄᓇᕗᒻᒥ. 

 

ᑕᐃᒪᐃᑦᑑᑎᓪᓗᒍ ᑕᒪᓐᓇ, ᐃᓄᓕᕆᔨᐅᑎᓪᓗᑎᑦ 

ᑖᓐᓇ ᐃᓄᐃᑦ ᐱᖅᑯᓯᖓ ᖃᐅᔨᒪᔭᑐᖃᖓᑦ, 

ᐃᓅᓯᓕᕆᔾᔪᓯᖓᑦ ᑕᒪᓐᓇ ᐊᒃᓱᕉᑎᒋᓂᐊᖅᐸᐃᑦ 

ᐃᓄᐃᑦ ᐃᓚᐅᔪᓐᓇᖅᓯᑦᑎᐊᕈᑎᒃ, 

ᐃᓚᐅᔪᓐᓇᖅᓯᑦᑎᐊᕐᓗᑎᒃ ᑕᒪᑐᒥᖓ 

ᐊᒃᓱᕉᑎᖃᖅᐲᑦ ᑕᕝᕙᓂ ᐃᓄᓕᕆᔨᐅᑎᓪᓗᑎᑦ? 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐃᓄᓕᕆᔨᒃᑯᑦ 

ᒥᓂᔅᑕᖓᑦ, ᒥᔅ ᐅᒡᔪᒃ. 

 

ᐊᖓᔪᖅᑳᖅ ᔩᓂ ᐅᒡᔪᒃ: ᖁᔭᓐᓇᒦᒃ, 

ᐅᖃᖅᑎᑦᑎᔩ, ᖁᔭᓐᓇᒦᓪᓗ ᖁᑦᑎᑦᑐᕐᒥᐅᑦ 

ᒪᓕᒐᓕᐅᖅᑎᐊ ᐊᐱᖅᑯᑎᖃᒻᒪᓐ 

ᐃᑲᔪᖅᑐᐃᑦᑎᐊᕆᐊᔅᓴᑦᑕ ᑖᒃᑯᐊᓗ ᐃᓄᓕᕆᔨᒃᑯᓐ. 

ᑕᐃᒪ ᑭᐅᔪᓐᓇᖅᑕᕋ ᑖᑉᑯᐊ ᐊᔪᖅᓴᖅᑕᐃᓕᒪᓂᐅᑉ 

ᒥᒃᓵᓄᑦ ᑕᕝᕙᓂ ᑕᖅᑭᒃᓯᐅᕐᒥ ᑲᑎᒪᓂᐊᕐᒪᑕ ᑖᑉᓇ 

ᐃᓚᒋᔭᐅᓂᐊᖅᑐᓂ ᐃᓄᓐᖑᐃᓂᖅ ᐊᖓᔪᖅᑳᓄᑦ 

ᑐᕌᖓᓂᐊᖅᖣᓂ. ᑕᐃᒪᓐᓇ ᐃᕼᐅᒪᒋᔭᐅᕙᓪᓕᐊᒻᒪᑦ 

ᑖᑉᓇ ᐊᖏᔪᖅᑳᑦ ᑲᒪᕼᐅᑦᑎᐊᕆᐊᖃᑉᑐᓐ 

ᓄᑕᖅᑲᒥᓐᓂᒃ ᓂᕿᒃᓴᐅᒻᒥᒃ ᐊᑐᕐᓗᑎᒃ ᑖᑉᓇ 

ᐃᓚᒋᒻᒪᒍ, ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐊᕐᕕᐊᑦ ᓂᒋᐊᓄᑦ, ᒥᔅᑐ ᓴᕕᑲᑖᖅ. 



ᐊᐃᑉᐱᖅ, ᓄᕕᐱᕆ 4, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐆᒪᔪᕐᓂᐊᖅᑎᓄᑦ ᐃᑲᔫᑏᑦ (ᓴᕕᑲᑖᖅ) 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ 

ᐊᕙᑎᓕᕆᔨᒃᑯᑦ ᒥᓂᔅᑕᖓᓐᓄᑦ 

ᐊᐱᖅᑯᑎᒋᓂᐊᖅᑕᕋ. 

 

ᑖᓐᓇ ᒥᓂᔅᑕ ᖃᐅᔨᒪᔪᔅᓴᐅᔪᖅ ᓄᓇᑦᓯᐊᑉ 

ᒐᕙᒪᒃᑯᖏᑦ ᒫᓐᓇᕈᓗᓚᐅᖅᑐᖅ 

ᐊᑭᑦᑐᕆᐊᖅᓯᓚᐅᖅᓯᒪᒻᒪᑕ ᕿᓰᑦ ᐊᑭᖏᓐᓂᒃ 

ᒐᕙᒪᒃᑯᑎᒎᖅᑎᑕᐅᓪᓗᑎᒃ $55-ᓚᐅᖅᑑᒐᓗᐊᓐ 

$70-ᖑᓕᖅᑐᖅ. 

 

ᓄᓇᕗᑦᒥ ᒐᕙᒪᒃᑯᑦ ᕿᓯᕐᓄᑦ ᐊᑭᓖᓯᖃᑦᑕᖅᑐᑦ 

ᑕᒫᓂ $35-ᒥᒃ $55-ᖣᒍ ᕿᓯᕐᒧᑦ ᐊᑕᐅᓯᕐᒧᑦ. 

 

ᑖᓐᓇᖃᐃ ᒥᓂᔅᑕᕆᔭᐅᔪᖅ ᓇᓗᓇᐃᖅᓯᔪᓐᓇᖅᐳᖅ 

ᖃᖓ ᐊᑭᑦᑐᕆᐊᖅᑕᐅᓛᕐᒪᖔᑦ ᕿᓯᕐᓄᑦ 

ᐊᑭᓕᐅᑎᒋᔭᐅᖃᑦᑕᖅᑐᓐ. ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐊᕙᑎᓕᕆᓂᕐᒧᑦ 

ᒥᓂᔅᑕ, ᒥᔅᑕ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑖᓐᓇ ᐊᐱᖅᑯᑎᒋᔭᖓ ᐅᑎᕐᕕᒋᔪᒫᖅᐸᕋ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ): ᑖᓐᓇ 

ᒥᓂᔅᑕᕆᔭᐅᔪᖅ ᐅᑎᕐᕕᒋᓛᑐᐃᓐᓇᖅᑕᖓ. ᐊᓯᐊᓄᑦ  

ᓅᓐᓂᐊᓕᕋᒪ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐊᐃᕕᓕᒻᒧᑦ, ᒥᔅᑐ ᒪᑉᓴᓚᒃ. 

ᑕᐃᔭᐅᓂᖓ ᓇᐅᔮᑦ 

ᐃᓄᒃᑎᑑᖔᓕᖅᑎᑕᐅᓂᖓ (ᒪᑉᓴᓚᒃ) 

 

ᒪᑉᓴᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓇ 

ᐊᐱᖅᑯᑎᒋᓂᐊᖅᑕᕋ ᓄᓇᓕᓐᓄᑦ ᒐᕙᒪᒃᑯᓄᓪᓗ 

ᐱᔨᑦᑎᖅᑏᑦ ᒥᓂᔅᑕᖓᓐᓄᑦ. 

 

ᑖᓐᓇ ᒥᓂᔅᑕ ᖃᐅᔨᒪᔪᔅᓴᐅᕗᖅ ᓇᐅᔮᕐᒥᐅᑦ ᑕᒪᑐᒪ 

ᐊᕐᕌᒍ ᐱᒋᐊᓕᓵᖅᑎᓪᓗᒍ ᓂᕈᐊᓚᐅᖅᓯᒪᒻᒪᑕ 

ᑕᐃᓐᓇ ᓄᓇᖓ ᓇᐅᔮᑦ Repulse Bay ᐲᖔᕐᓗᒍ 

ᓇᐅᔮᑦᒥᒃ ᐊᑎᑐᖃᖓᓂᒃ ᐊᑦᑎᖅᓯᔪᒪᓪᓗᑎᒃ. 

 

ᓇᐃᓴᐅᑎᓕᒃ 4.1, ᓄᓇᓕᐸᐅᔭᐃᑦ ᓄᓇᓖᑦ ᐊᒻᒪᓗ 

ᓄᓇᓕᐊᓛᑦ ᒪᓕᒐᖓ ᒪᓕᓪᓗᒍ ᑖᓐᓇ 

ᒥᓂᔅᑕᕆᔭᐅᔪᖅ ᒪᓕᓪᓗᒋᑦ ᒥᓂᔅᑕᐃᑦ ᑲᑎᒪᔨᖏᑦᑕ 

ᐊᑐᓕᖁᔭᖏᑦ ᑕᐃᒪᓐᓇ ᐊᓯᔾᔨᖅᓯᔪᓐᓇᖅᑐᑦ  

ᒥᓂᔅᑕᐅᑉ ᑎᓕᐅᕈᑎᖏᑦ ᐊᑐᕐᓗᓂᒋᑦ. 

 

ᑖᓐᓇ ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᖓ ᑖᓐᓇ 

Repulse Bay-ᓚᓯᒪᔪᖅ ᓇᐅᔮᓄᑦ 

ᐊᓯᔾᔨᖅᑕᐅᓂᐊᕐᒪᖔᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᕼᐋᒻᓚᓕᕆᔨᒃᑯᓐᓄᑦ ᒥᓂᔅᑕ, ᒥᔅᑕ ᓴᒻᒧᖅᑐᖅ. 

 

ᐊᖓᔪᖅᑳᖅ ᑖᒻ ᓴᒻᒧᖅᑐᖅ (ᑐᓵᔨᑎᒍᑦ): 

ᓇᓗᓇᐃᖅᓯᕗᖓ ᑖᒃᓱᒧᖓ ᒥᓂᔅᑕᒧᑦ… 

 

>>ᐃᓪᓚᖅᑐᑦ 

 

… ᒪᓕᒐᓕᐅᖅᑎᒧᑦ ᑕᐃᒃᑯᐊ ᑎᑎᖅᑲᑦ 

ᐱᓯᒪᓕᕋᒃᑭᑦ, ᐱᓯᒪᓕᕋᑦᑎᒍ ᕼᐋᒻᓚᑦᑯᓐᓂᑦ.  

ᑕᐃᒃᑯᐊ ᒐᕙᒪᒃᑯᓐᓄᑦ ᕿᒥᕐᕈᓇᒃᑕᐅᓂᐊᖅᑐᑦ 

ᒫᓐᓇᕈᓗᓂᐊᖅᑐᖅ. ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᒪᑉᓴᓛᒃ. 

 



ᐊᐃᑉᐱᖅ, ᓄᕕᐱᕆ 4, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒪᑉᓴᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᓇᐃᓴᐅᑎᓕᒃ 4.1, ᓄᓇᓕᐸᐅᔭᐃᑦ, ᓄᓇᓖᑦ, 

ᓄᓇᓕᐊᓛᓪᓗ ᐱᖁᔭᕐᔪᐊᖓ ᐅᖃᖅᓯᒪᒻᒥᔪᖅ ᑖᓐᓇ 

ᒥᓂᔅᑕ ᐱᔪᒪᒍᓂ ᐊᑎᖓ ᐊᓯᔾᔨᖅᑕᐅᓇᓱᓐᓂᖓᓂ 

ᖃᓄᐃᑦᑐᑐᐃᓐᓇᕐᓂᒃ ᐊᑯᓐᓈᕿᔾᔪᑎᓂᒃ 

ᑲᒪᒋᔭᖃᕈᓐᓇᖅᑐᖅ ᐊᑎᖓ ᓄᓇᖁᑖᑕ ᐊᑎᐊ 

ᐊᓯᔾᔨᖅᑕᐅᓇᓱᑦᑎᓪᓗᒍ.  

 

ᑖᓐᓇ ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᕼᐋᒻᓚᒃᑯᓐᓂᑦ 

ᐅᖃᓪᓚᖃᑎᖃᕐᓂᐊᕐᒪᖔᑦ 

ᖃᓄᐃᓕᐅᕆᐊᖃᕐᓂᐊᕐᒪᖔᖏᓪᓗ ᓄᓇᓕᖁᑖᑕ 

ᐊᑎᖓ ᐊᓯᔾᔨᖅᑕᐅᓇᓱᑦᑎᓪᓗᒍ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᕼᐋᒻᓚᓕᕆᔨᒃᑯᓐᓄᑦ ᒥᓂᔅᑕ, ᒥᔅᑕ ᓴᒻᒧᖅᑐᖅ. 

 

ᐊᖓᔪᖅᑳᖅ ᑖᒻ ᓴᒻᒧᖅᑐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᒪᓐᓇ 

ᐅᖃᐅᓯᕆᓂᐊᖅᑕᕗᑦ ᕼᐋᒻᒪᓚᒃᑯᑦ ᑲᑎᒪᔨᖏᓐᓄᑦ. 

ᑖᓐᓇ Repulse Bay-ᓚᓯᒪᔪᖅ ᓇᐅᔮᓄᑦ 

ᐊᓯᔾᔨᖅᑕᐅᓇᓱᓐᓂᖓᓄᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊᓂ ᐃᓚᒋᐊᕈᑦ ᐊᒻᒪᓗ 

ᑭᖑᓪᓕᖅᐹᖅ, ᒥᔅᑐ ᒪᑉᓴᓚᒃ.  

 

ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔨ 

ᒥᓂᔅᑕᖃᐃ ᖃᐅᔨᒪᓇᔭᖅᐳᖅ ᑖᓐᓇ 

ᐊᓯᓐᖑᖅᑎᑕᐅᓂᐊᖅᑎᓪᓗᒍ ᐊᑎᖓ ᓄᓇᓕᐅᑉ 

ᖃᑯᒍ ᐱᓐᖑᕋᔭᕐᒪᖔᑦ ᑖᓐᓇ ᐊᑎᖅ 

ᐊᑐᖅᑕᐅᔪᓐᓇᖅᓯᒐᔭᕐᒪᖔᖅ? ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᕼᐋᒻᓚᓕᕆᔨᒃᑯᓐᓄᑦ ᒥᓂᔅᑕ, ᒥᔅᑕ ᓴᒻᒧᖅᑐᖅ. 

 

ᐊᖓᔪᖅᑳᖅ ᑖᒻ ᓴᒻᒧᖅᑐᖅ : ᖁᔭᓐᓇᒦᒃ, 

ᐅᖃᖅᑎᑦᑎᔩ. ᐅᕙᒍᑦ ᒐᕙᒪᖑᓪᓗᑕ ᑕᐃᒃᑯᐊ 

ᕼᐋᒻᓚᒃᑯᑦ ᐊᐱᕆᓂᐊᖅᑕᕗᑦ ᔪᓚᐃ 15, 2015-ᒥ 

ᓈᒻᒪᒋᔭᐅᓇᔭᕐᒪᖔᑦ ᑕᐃᓐᓇ  

ᕼᐋᒻᓚᒃᑰᓂᕆᓚᐅᖅᓯᒪᔭᖓ ᑕᐃᓐᓇ ᐅᓪᓗᖅ 

ᒪᓕᓪᓗᒍ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᑕᓯᓗᒃ, ᒥᔅᑐ Hᐃᒃᔅ.  

 

ᐊᐱᖅᑯᑦ 296 - 4(2): ᑑᒑᑦ 

ᓂᐅᕐᕈᑕᐅᕙᓐᓂᖏᑦ ᓄᓇᕘᒥᒃ (ᕼᐃᒃᔅ) 

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓇ 

ᐊᐱᖅᑯᑎᒋᓂᐊᖅᑕᕋ ᐊᕙᑎᓕᕆᔨᒃᑯᑦ 

ᒥᓂᔅᑕᖓᓐᓄᑦ. 

 

ᐅᖃᖅᑏ, ᒫᓐᓇᕈᓘᓚᐅᖅᑐᖅ 

ᐃᖃᓗᑦᑑᑦᑎᐊᕐᒥᐅᑕᐃᑦ ᐅᖃᓚᐅᖅᓯᒪᔪᑦ 

ᐃᓱᒪᒃᓴᖅᓯᐅᕈᑎᒋᔭᐅᔪᓐᓇᕐᒪᖔᑦ ᑕᐃᒃᑯᐊ ᑑᒑᑦ 

ᖃᑦᑎᕌᕋᔭᕐᒪᖔᑦ ᐊᒻᒪᓗ ᐃᓚᓕᐅᔾᔭᐅᔪᓐᓇᕐᒪᖔᑦ 

ᐊᖑᓇᓱᑦᑏᑦ ᐃᑲᔪᖅᓯᐅᑎᖏᓐᓄᑦ.  

 

ᐅᖃᖅᑏ, ᒥᓂᔅᑕ ᐃᖅᑲᐅᒪᔪᒃᓴᐅᕗᖅ ᒫᑦᓯ 19-ᒥ 

ᐊᕐᕌᒍᑦᑎᓐᓂ, ᐊᐱᖅᑯᑎᖃᓚᐅᕋᒪ 

ᐃᓚᓕᐅᔾᔭᐅᔪᓐᓇᕐᒪᖔᑕ ᑑᒑᑦ ᐊᓪᓚᓐᖑᐊᓂᒃ 

ᐊᕙᑎᓕᕆᔨᒃᑯᑦ ᐃᑲᔫᑎᒋᔭᑦᑕᖏᓐᓄᑦ. ᑖᓐᓇ 

ᐅᖃᐅᓯᕆᓗᐊᓐᖑᐊᖅᑕᕋ 

ᑮᓇᐅᔭᓕᐅᕈᑎᒋᔭᐅᖃᑦᑕᕐᒪᑦ ᓄᓇᕐᔪᐊᕐᒥ ᑕᒪᒃᑯᐊ 

ᑑᒑᑦ ᐃᑲᔫᑎᒋᔭᐅᓪᓚᕆᒍᓐᓇᖅᑐᓂᓗ, 

ᑮᓇᐅᔭᓕᐅᕈᑕᐅᔪᓐᓇᖅᑐᓂᓗ ᓄᓇᕐᔪᐊᒥ ᑕᒪᒃᑯᐊ 

ᑑᒑᑦ ᓂᐅᕐᕈᑕᐅᖃᑦᑕᕐᓂᐊᖅᑎᓪᓗᒋᑦ. 

 

ᑕᖅᑲᒃᑯᐊ ᓈᓚᑦᑐᑦ ᐃᓱᒪᒋᓪᓗᒋᑦ ᒥᓂᔅᑕᖃᐃ 

ᓇᓗᓇᐃᔭᐃᔪᓐᓇᖅᐳᖅ ᐱᓕᕆᕝᕕᐊ 

ᖃᓄᐃᓕᐅᖅᓯᒪᓕᕐᒪᖔᖅ 8 ᑕᖅᑮᑦ 

ᓈᓇᓱᑦᑎᓪᓗᒋᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐊᕙᑎᓕᕆᔨᒃᑯᑦ 

ᒥᓂᔅᑕᖓᑦ, ᒥᔅᑕ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᖁᔭᓐᓇᒦᓪᓗ ᒪᓕᒐᓕᐅᖅᑎᐅᖃᑎᒐ ᑖᔅᓱᒥᖓ  



ᐊᐃᑉᐱᖅ, ᓄᕕᐱᕆ 4, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᐱᕆᒻᒪᑦ. ᑖᓐᓇ ᕿᒥᕐᕈᓯᒪᔭᕗᑦ ᑑᒑᓕᓐᓂᒃ, 

ᑑᒑᕐᓂᒃ ᐅᖃᐅᓯᖃᕐᓂᖅ ᕿᓚᓗᒐᕐᓂᑦ ᑕᒪᒃᑯᓂᖓ 

ᐅᖃᐅᓯᕆᓯᒪᔭᕗᑦ ᐊᒻᒪᓗ ᑖᓐᓇ ᓄᓇᕗᑦ ᒐᕙᒪᒃᑯᑦ 

ᑲᒪᒋᓗᐊᔾᔭᓐᖏᑕᕋᓗᐊᖓ ᐊᐅᓚᑕᐅᓂᖓ, 

ᐃᒪᕐᒥᐅᑕᓕᕆᔨᒃᑯᓄᓪᓕ 

ᐊᐅᓚᑕᐅᓂᖅᓴᐅᒐᓗᐊᖅᑎᓪᓗᒍ. ᑖᒃᑯᐊ ᓄᓇᕗᑦ 

ᒐᕙᒪᒃᑯᑦ ᑖᔅᓱᒧᖓ ᐱᓕᕆᖃᑕᐅᓪᓚᕆᖃᑦᑕᖅᑐᑦ 

ᐊᐅᓚᑕᐅᓂᖏᓐᓄᓪᓗ ᐊᒻᒪᓗ ᑲᑎᒪᓂᕐᒧᑦ, 

ᐱᖃᑕᐅᓂᕐᒧᑦ. 

 

ᑖᓐᓇ ᖃᓄᖅᑑᕋᕐᓂᖓ ᑕᕝᕘᓇ ᖃᓄᒃᑲᓐᓂᖅ 

ᓂᐅᕕᐊᖑᖃᑦᑕᕐᓂᖓᑕ ᒥᔅᓵᓅᖓᔪᖅ, ᑕᐃᒪ ᑖᓐᓇ 

ᐅᖃᕈᓐᓇᖅᑐᖓᓕ ᒫᓐᓇᐅᔪᖅ ᑖᓐᓇ 

ᖃᐅᔨᒋᐊᖅᓯᒪᓂᖅᐳᑦ ᑖᔅᓱᒧᖓ ᐱᔾᔪᑎᒋᓪᓗᒍ 

ᑖᓐᓇ ᑑᒑᓕᕆᓂᖅ ᕿᓚᓗᒐᕐᓄᓪᓗ ᐊᓯᖏᓐᓄᓪᓗ. 

ᐊᐅᓚᑕᐅᑦᑎᐊᓪᓚᕆᒻᒪᑦ ᓇᒻᒥᓂᖃᖅᑎᐅᔪᓄᑦ 

ᐊᔾᔨᒌᓐᖏᑦᑐᓄᑦ, ᒐᕙᒪᒃᑯᓐᓄᑦ 

ᓂᐅᕕᐊᖑᖃᑦᑕᕐᓂᖓ ᐊᐅᓚᑕᐅᓗᐊᔾᔭᖏᒻᒪᑦ. 

ᑖᓐᓇ ᑕᕝᕘᓇ ᐋᖅᑭᔅᓯᒪᑦᑎᐊᕐᓂᑯᖓᓄᑦ ᑑᒑᑦ 

ᓂᐅᕕᐊᖑᖃᑦᑕᑦᑎᐊᕐᓂᖏᓐᓄᑦ 

ᓱᕐᕋᒍᓐᓇᓗᐊᖅᑑᔮᓐᖏᒻᒪᑦ. 

 

ᓱᕐᕋᒐᓱᒃᑲᓗᐊᕈᑦᑎᒍᓗ ᐃᓚᖓᓂᑦ ᐊᑲᐅᓈᖏᑦᑐᒥᑦ 

ᐱᑕᖃᕈᓐᓇᖅᓯᑐᐃᓐᓇᕆᐊᖃᓪᓚᕆᒻᒪᑦ, ᑕᐃᒫᒃ 

ᒫᓐᓇ ᑭᐅᔪᓐᓇᖅᑐᖓ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ Hᐃᒃᔅ.  

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐃᖏᕐᕋᑎᐊᖅᑐᐊᓗᑉᐸᑦ ᐃᓚᒋᐊᕌᔾᔪᑯᓗᓪᓗᒍ  

ᖃᓄᐃᓐᓇᔭᖅᑐᓴᐅᖏᓚᑦ. 

 

ᐅᖃᖅᑏ, ᑖᓐᓇ ᒥᓂᔅᑕ ᐃᖅᑲᐅᒪᔪᔅᓴᐅᕗᖅ 

ᔮᓄᐊᕆ 2013-ᖑᑎᓪᓗᒍ ᑲᑎᓐᖓᓪᓗᑎᒃ 

ᐃᖃᓗᓕᕆᔩᑦ ᐊᐅᓚᑦᑎᔨᖏᑦᑕ ᐸᕐᓇᐅᑎᖏᑦ 

ᐊᖏᖅᑕᐅᓚᐅᖅᓯᒪᔪᑦ ᐆᒪᔪᓕᕆᔨᕐᔪᐊᑯᓐᓄᑦ, 

ᐃᒪᕐᒥᐅᑕᓕᕆᔨᒃᑯᓄᓪᓗ. ᑐᑭᓯᐅᒪᓂᕋ ᒪᓕᒃᖣᒍ  

ᑐᓐᖓᕕᒃᑯᑦ ᐊᕕᑦᑐᖅᓯᒪᔪᑦ ᐆᒪᔪᓕᕆᔩᑦ 

ᑎᒥᖁᑎᖏᑦ, ᐊᖑᓇᓱᒃᑐᓕᕆᔩᓪᓗ 

ᐅᖃᖃᑎᒋᔭᐅᖅᑳᓚᐅᖅᑐᓐ ᑖᒃᑯᐊ ᐸᕐᓇᐅᑏᓐ 

ᓴᓇᔭᐅᓚᐅᖏᓐᓂᖏᓐᓂ. 

 

ᑖᓐᓇᖃᐃ ᒥᓂᔅᑕᕆᔭᐅᔪᖅ ᓇᓗᓇᐃᔭᐃᔪᓐᓇᖅᐳᖅ 

ᖃᓄᖅ ᐱᓕᕆᕕᐊ ᐃᓚᐅᑎᒋᓂᐊᕐᒪᖔᑦ 

ᐊᑐᓕᖅᑎᑕᐅᕙᓪᓕᐊᑎᓪᓗᒋᑦ ᑖᒃᑯᐊ 

ᐃᖃᓗᓕᕆᓂᕐᒧᑦ ᐊᐅᓚᑦᓯᔩᑦ ᐸᕐᓇᐅᑎᖏᓐᓂ 

ᑐᒑᓕᓐᓂᒃ. ᖁᔭᓐᓇᒦᒃ, ᐅᖃᖅᑎ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐊᕙᑎᓕᕆᔨᒃᑯᑦ 

ᒥᓂᔅᑕᖓᑦ, ᒥᔅᑕ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐃᓛᒃ ᑖᓐᓇ ᐅᓇ ᐅᖃᐅᓯᕆᔪᒪᓪᓗᒍ ᑕᒪᒃᑯᐊ 

ᐅᖃᐅᓯᐅᑎᓪᓗᒋᑦ ᖁᕕᐊᒋᓪᓚᕆᒃᑲᒃᑭᓐ. 

 

ᑕᐃᓐᓇ ᐅᓪᓗᖅ ᔮᓄᐊᕆᒥ 2013-ᒥ 

ᑲᑎᒪᓂᐅᓚᐅᖅᓯᒪᔪᖅ ᐃᖅᑲᐅᒪᑦᑎᐊᖅᑕᕋ 

ᐃᓚᒋᔭᐅᓚᐅᖅᓯᒪᒐᒪ ᑲᑎᒪᓂᑦᑕᖃᑦᑎᓪᓗᒍ. 

 

ᐅᓇᐅᓇ ᑕᐃᓐᓇ ᑐᒑᑦ ᑲᒪᒋᔭᐅᖃᑦᑕᕆᐊᖃᕐᓂᖓ 

ᓂᕕᖓᑖᓕᒃᑕᐅᖃᑦᑕᕆᐊᖃᕐᓂᖓ ᑕᐃᓐᓇᑐᖃᖅ 

ᐊᑐᖅᑎᓪᓗᒍ. ᑖᓐᓇ ᑑᒑᕐᓂᒃ 

ᓂᐅᕕᐊᒃᓴᖃᖃᑦᑕᕋᓱᓐᓂᖅ 

ᐅᓗᕆᐊᓇᖅᑐᒨᕈᓐᓇᖅᓯᓂᖓᓂᒃ ᑕᐃᓐᓇᑐᖃᖅ 

ᓂᕕᖓᑖᖏᓐᓂᒃ ᐋᖅᑭᒃᓯᕕᐅᖃᑦᑕᕆᐊᖃᕐᓂᖅ  

ᑲᒪᒋᔭᐅᖃᑦᑕᕆᐊᖃᕐᓂᖅ ᑕᐃᓐᓇᑐᖃᖅ 

ᐊᑐᖅᑎᓪᓗᒍ ᐅᓗᕆᐊᓇᖅᑐᒧᑦ 

ᑎᑭᒍᓐᓇᖅᓯᓯᒪᓕᓚᐅᖅᓯᒪᓂᕋᑦᑕᐅᔪᒻᒪᑦ 

ᐱᔾᔪᑎᒋᓪᓗᒍ ᑖᓐᓇ ᓯᓚᕐᔪᐊᕐᒥᐅᑦ ᑐᒑᓂᒃ 

ᓂᐅᕕᕈᒪᓂᖓ ᑖᓐᓇᓗᐊᑑᒐᓗᐊᖅ. ᐅᓇᓕ 

ᓄᑕᕐᔨᕆᐊᖅᓯᒪᓂᕆᔭᖓ ᑑᒑᑦ 

ᓂᐅᕕᐊᖑᖃᑦᑕᕐᓂᖏᑎᒍᑦ ᐊᒻᒪ 

ᓂᕕᖓᑖᓕᑦᑕᐅᖃᑦᑕᕐᓂᖏᑎᒍᑦ. 

 

ᒫᓐᓇᐅᔪᖅ ᑕᐃᒃᓱᒪᓂᐅᔪᒥᓂᒃ ᐊᕐᕌᓂᐅᔪᒥᓂᒃ 

ᑖᓐᓇ ᑕᐃᒫᒃ ᓄᑕᔾᔨᕆᐊᔪᑎᓪᓗᒍ ᑕᐃᒪ 

ᑲᔪᓯᑦᑎᐊᑲᓐᓂᖅᓯᒪᓪᓚᕆᒻᒪᑦ. ᑖᒃᑯᐊ 

ᓯᓚᕐᔪᐊᕐᒥᐅᑦᑕᐅᖅ ᑕᒪᒃᓱᒥᖓ ᐆᒪᔪᓂᒃ 

ᐃᓱᒫᓗᑎᖃᑉᐸᑦᑕᐃᑦ ᑕᐃᓐᓇ ᐋᖅᑭᒋᐊᕈᑎᒋᓯᒪᔪᖅ 

ᓈᒻᒪᒋᔭᐅᓯᒪᒻᒪᑦ. ᑕᒪᒃᑯᐊ  



ᐊᐃᑉᐱᖅ, ᓄᕕᐱᕆ 4, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓂᐅᕐᕈᓯᖅᑕᐅᒐᓱᖃᑦᑕᕐᓂᖏᓐᓄᑦ 

ᓂᐅᕕᐊᖑᓇᓱᖃᑦᑕᕐᓂᖏᓐᓄᓪᓗ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ ᐊᒻᒪ 

ᑭᖑᓪᓕᖅᐹᖅ, ᒥᔅᑐ ᕼᐃᒃᔅ. 

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᕙᑎᓕᕆᔨᒃᑯᑦ ᖃᓄᐃᓕᐅᓕᕐᒪᖔᑕ 

ᐊᑐᓕᖅᑎᑦᑎᓗᑎᒃ ᑖᒃᑯᓂᖓ ᐸᕐᓇᐅᑎᓂᒃ 

ᐊᓯᖏᓐᓂᒃ ᐊᐱᖅᑯᑎᒋᔭᓐᓂᒃ ᐊᐱᕆᓂᐊᓕᖅᐳᖓ. 

 

ᐅᖃᖅᑏ, ᖃᐅᔨᒪᔪᖓ ᑐᑭᓯᓯᒪᔪᖓ ᐃᓱᒫᓗᑎᓂᒃ 

ᓴᖅᑭᑦᑐᖃᓚᐅᖅᓯᒪᒻᒪᑦ ᒥᓂᔅᑕᐅᑉ 

ᐅᖃᐅᓯᕆᖅᑲᐅᔭᖏᓐ ᐱᔭᕐᓂᖏᓐᓂᖓᓂᒃ 

ᑲᑎᓐᖓᔪᑦ ᐃᒪᕐᒥᐅᑕᑦ ᒥᐊᓂᕆᔭᐅᓂᖏᓐᓄᑦ 

ᐸᕐᓇᐅᑎᖏᑦ ᕿᓚᓗᒐᕐᓄᑦ ᑑᒑᓕᓐᓄᑦ 

ᑲᑎᒪᑎᓪᓗᒋᑦ ᐊᕐᕌᒍᑕᒫᖅᓯᐅᑎᒥᓐᓂᒃ ᕿᑎᕐᒥᐅᑦ 

ᐆᒪᔪᓕᕆᔨᒃᑯᖏᑦ. ᑖᒃᑯᐊ ᐊᔾᔨᒌᖏᑦᑐᓂᒃ 

ᐃᓱᒪᖃᓚᐅᖅᑑᒐᓗᐊᑦ ᑖᒃᑯᓂᖓ 

ᓂᕕᖓᑖᖅᑎᑦᑎᖃᑦᑕᓂᕐᒧᑦ ᑑᒑᒧᑦ 

ᐃᓕᔭᐅᖃᑦᑕᕐᓂᖏᓐᓄᑦ ᓂᐅᕐᕈᑎᒋᔭᖏᓐᓄᑦ. 

ᑖᒃᑯᐊ ᐊᐅᓚᖅᑎᑕᐅᖃᑦᑕᕆᓪᓗᑎᒃ. 

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᓄᐃᓕᐅᕐᒪᖔᑕ 

ᐱᓕᕆᕕᑦᓯ ᑭᐅᓇᓱᒃᑎᓪᓗᒋᑦ ᐃᓱᒫᓗᑎᒋᔭᐅᔪᓂᒃ 

ᑖᒃᑯᐊ ᐳᑐᔭᐅᓪᓗᑎᒃ ᑑᒑᑦ 

ᓂᕕᖓᑖᓕᖅᑕᐅᖃᑦᑕᕐᒪᑕ ᓂᐅᕐᕈᑎᔅᓴᐃᑦ. 

ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐊᕙᑎᓕᕆᔨᒃᑯᑦ 

ᒥᓂᔅᑕᖓᑦ, ᒥᔅᑕ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑖᒃᑯᐊ ᐊᕙᑎᓕᕆᔨᒃᑯᑦ ᑲᒪᒋᔭᕗᑦ ᑖᒃᑯᐊ. 

ᑖᒃᑯᓄᖓ ᐱᖃᑕᐅᑐᐃᓐᓇᓪᓚᕆᒃᑲᑦᑕ ᑖᒃᑯᐊ 

ᐃᒪᕐᒥᐅᑕᓕᕆᔨᒃᑯᑦ ᑖᒃᑯᓂᖓ ᓂᕕᖓᑖᖑᔪᓂᒃ 

ᖃᓄᖅ ᐊᐅᓚᑕᐅᖃᑦᑕᕆᐊᖃᓐᓂᖏᓐᓂᒃ 

ᐊᐅᓚᑦᑎᒻᒪᑕ.  

 

ᐊᒻᒪᑦᑕᐅᖅ ᑖᓐᓇ ᑑᒑᓕᓐᓂᒃ ᕿᓚᓗᒐᕐᓂᒃ 

ᐊᐅᓚᑕᐅᓂᕆᓕᖅᑕᖓ ᑕᒪᒃᑯᐊ  

ᐃᓚᐅᔪᐃᓐᓇᐅᑎᓪᓗᒋᑦ ᓄᓇᓕᓐᓃᖔᖅᑐᑦ 

ᐆᒪᔪᓐᓂᐊᖅᑏᑦ ᑲᑎᒪᔨᖏᑦ ᐊᒻᒪᓗ 

ᐊᒡᒍᑐᖅᓯᒪᔪᓂᒃ ᐆᒪᔪᓕᕆᔨᕐᔪᐊᑯᓪᓗ. 

 

ᑖᓐᓇ ᐋᖅᑭᒃᑕᐅᓂᑰᒻᒪᑦ ᑕᐃᒪᐃᓐᓂᑯᖓᓄᑦ. 

ᓇᓗᓇᓐᖏᑦᑐᖅ ᐸᐅᑉᐹᑎᒍᑦ ᐱᔭᕆᐊᑐᔫᒐᓗᐊᖅ 

ᑭᓯᐊᓂ ᑕᐃᒫᒃ ᑖᓐᓇ 

ᓂᐅᕕᐊᔅᓴᐅᖃᑦᑕᕆᐊᖃᕐᓂᖓ 

ᓂᐅᕐᕈᑕᐅᒐᓱᖃᑦᑕᕆᐊᖃᓐᓂᖓᓗ 

ᓇᓗᓇᐃᖅᓯᒍᑎᑦᑎᐊᕙᓪᓚᕆᐊᖃᑦᑕᕐᓂᖓᓂᒃ 

ᑲᒪᒋᔭᐅᑦᑎᐊᕐᓂᖓᓂᒃ ᓄᓇᕗᑦᒥᐅᓄᑦ ᐊᒻᒪᓗ 

ᐃᒪᕐᒥᐅᑕᓕᕆᔨᒃᑯᓐᓄᑦ ᐱᓗᐊᖅᑐᒥᒃ. ᑕᐃᒫᒃ ᑕᕝᕙ 

ᐅᓪᓗᒥ ᑖᓐᓇ ᑑᒑᖏᖃᑦᑕᕐᓂᖅ ᐊᒻᒪᓗ ᑑᒑᑦ 

ᓂᐅᕐᕈᑕᐅᒐᓱᖃᑦᑕᕐᓂᖓ ᐊᑲᐅᓂᖅᐹᒥᒃ 

ᓴᓇᓯᒪᕗᖅ. ᖁᔭᓐᓇᒦᒃ. ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ ᓂᐊᖁᓐᖒᑦ, ᒥᓯᔅ 

ᐊᖕᓇᑲᖅ. 

 

ᐊᐱᖅᑯᑦ 297 - 4(2): ᑐᓂᕐᕈᓯᐊᑦ 

ᐃᖏᕐᕋᒍᓐᓇᓯᐊᓐᖏᓂᕐᒧᑦ ᐊᔪᕈᑎᖃᖅᑐᓄᑦ 

(ᐊᖕᓇᑲᖅ) 

ᐊᖕᓇᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑏ, ᐊᐱᖅᑯᑎᒋᓂᐊᖅᑕᕋ ᒥᓂᔅᑕᖓᓄᑦ 

ᐃᓄᓕᕆᔨᒃᑯᓐᓄᑦ. 

 

ᐊᐱᕆᒍᒪᔪᖓ ᑕᖅᑭᕆᕋᑖᖅᑕᓐᓂ 

ᑐᓴᖅᑎᑦᑎᕋᑖᕐᒪᑕ ᓄᓇᕗᑦᒥ ᐋᖅᑭᒋᐊᕈᑏᑦ 

ᑮᓇᐅᔭᖅᑖᕈᑎᒋᖃᑦᑕᑕᖓ ᐊᑐᐃᓐᓇᐅᒻᒪᑕᒎᖅ 

ᑕᐃᒃᑯᐊ ᑎᒥᒥᒍᑦ ᐱᒡᒐᕈᑎᖃᑦᑐᓄᑦ. ᑲᑎᒃᖣᒋᑦ 

$20,000-ᓚᐃᑦ ᑐᓂᔭᐅᓂᐊᖅᑐᑦ ᑕᒪᒃᑯᓄᖓ 

ᐱᔪᓐᓇᖅᑎᑕᐅᔪᓄᑦ ᑎᒥᒥᒍᑦ ᐊᔪᕈᑎᖃᑦᑐᓄᑦ. 

ᑭᓯᐊᓂ ᐃᓚᖏᑎᒍᑦ ᐅᐊᔭᒨᖅᑐᑦ ᐊᒃᓴᓗᐊᑦ 

$15,000-ᓂᒃ ᐊᑭᖃᕈᓐᓇᕐᒪᑕ. 

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐸ ᖃᓄᖅ ᑕᐃᒃᑯᐊ 

ᑕᑕᑎᕆᐊᓖᑦ ᑮᓇᐅᔭᓂᒃ ᐱᓇᓱᓪᓗᑎᒃ 

ᕿᒥᕐᕈᓇᒃᑕᐅᓂᐊᖅᐸᑦ, ᖃᓄᕐᓗ ᐱᓕᕆᕕᖓᓐ 

ᖃᐅᔨᖃᑦᑕᓂᐊᖅᐸᑦ ᑭᓇᒃᑯᑦ  



ᐊᐃᑉᐱᖅ, ᓄᕕᐱᕆ 4, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑮᓇᐅᔭᖅᑖᖅᑎᑕᐅᔭᕆᐊᖃᕐᒪᖔᑕ. ᖁᔭᓐᓇᒦᒃ 

ᐅᖃᖅᑎ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐃᓄᓕᕆᓂᕐᒧᑦ 

ᒥᓂᔅᑕ, ᒥᔅ ᐅᒡᔪᒃ. 

 

ᐊᖓᔪᖅᑳᖅ ᔩᓂ ᐅᒡᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑖᒃᑯᐊ ᐃᓄᓕᕆᔨᒃᑯᑦ ᐊᖏᖃᑎᒋᓯᒪᒻᒪᑕ Rick 

Hanson Foundation-ᑯᓐᓂᑦ ᑖᑉᑯᓂᖓ 

ᑲᒪᕼᐅᓐᓂᐊᖅᑐᑎᒃ. 

 

ᑖᑉᑯᐊ ᐃᓚᖃᒃᖢᑎᒃ ᑭᒥᕐᕈᖃᑦᑕᕐᒪᑕ ᕼᐅᒃᑯᑦ 

ᑐᓂᔭᐅᓂᐊᕐᕆᐊᒃᕼᐋᑕ ᐃᓄᓕᕆᔨᒃᑯᑦ, 

ᐃᓪᓗᓕᕆᔨᕐᔪᐊᒃᑯ, ᓄᓇᕗᑦᒥᓪᓗ ᑎᒥᒥᒍᑦ 

ᐊᔪᕈᑎᓖᑦ ᒪᑭᓐᓇᕼᐅᐊᖅᑎᑦᑎᔩᑦ, Society-

ᖁᑕᐅᔪᑦ. ᑖᑉᑯᐊ ᐃᓚᒌᖅᖣᑎᒃ ᕿᒥᕐᕈᖃᑦᑕᖅᑐᑦ 

ᑐᒃᕼᐃᑐᕈᑕᐅᔪᓂᒃ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᓯᔅ ᐊᖕᓇᑲᖅ. 

 

ᐊᖕᓇᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑏ, ᑮᓇᐅᔭᐃᑦ ᐱᔭᐅᖃᑦᑕᖅᑐᑦ ᓄᓇᕗᑦᒥ 

ᐋᖅᑭᒋᐊᕈᑕᐅᖃᑦᑕᖅᑐᓂ ᐊᑐᖅᑕᐅᒍᓐᓇᕐᒪᑕ 

ᓂᐅᕕᕈᑕᐅᓗᑎᒃ ᐊᒃᓴᓗᐊᓕᓐᓂᒃ ᐊᒻᒪᓗᑦᑕᐅᖅ 

ᑭᕕᒃᓯᔾᔪᑎᓂᒃ ᐊᒻᒪ ᐊᖏᕐᕋᕆᔭᐅᔪᑦ 

ᓄᑖᕈᕆᐊᖅᑕᐅᓗᑎᒃ ᐊᒻᒪᓗᒃᑕᐅᖅ 

ᐱᔨᑦᑎᕈᑕᐅᓪᓗᑎᒃ ᑕᖃᐃᖅᓯᖃᑦᑕᕐᓗᑎᒃ 

ᑲᒪᕙᑦᑐᓂᒃ. ᑕᒪᒃᑯᐊ ᐊᑑᑎᖃᓪᓚᕆᒻᒪᑕ. ᖃᓄᕐᓕ 

ᒥᓂᔅᑕ ᓄᓇᕗᓕᒫᑦᑎᐊᒦᑦᑐᑦ ᑕᒪᒃᑯᐊ 

ᑕᐃᒪᐃᑦᑐᓂᒃ ᐃᑲᔪᖅᑕᐅᔾᔪᑏᑦ ᑮᓇᐅᔭᓂᒃ 

ᐱᔪᐃᓐᓇᐅᑎᓐᓇᓱᒃᑲᔭᖅᐱᓯᐅᒃ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐃᓄᓕᕆᓂᕐᒧᑦ 

ᒥᓂᔅᑕ, ᒥᔅ ᐅᒡᔪᒃ. 

 

ᐊᖓᔪᖅᑳᖅ ᔩᓂ ᐅᒡᔪᒃ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. Rick Hanson Foundation-ᑯᑦ 

ᓇᓗᓇᐃᖅᓯᓚᐅᕐᒪᑕ ᑐᓴᕈᒥᓇᖅᑐᓂᒃ ᑕᐃᒃᑯᓄᖓ 

ᐊᑎᓕᐅᖃᑕᐅᓯᒪᔪᓄᑦ ᐊᑭᓕᖅᓱᖅᑕᐅᖏᒃᖣᑎᒃ 

ᓄᓇᕗᑦᒥ ᐃᑲᔪᕋᓱᐊᖅᑏᑦ. ᓄᓇᕗᑦᒥ 

ᒪᑭᓐᓇᓱᐊᖅᑎᒃᑯᑦ ᑲᑐᔾᔨᖃᑎᒌᖏᑦ ᑎᒥᒥᒍᑦ 

ᐊᔪᕈᑎᓕᓐᓂᒃ ᐃᖅᑲᓇᐃᔭᖃᑎᖃᕐᓂᐊᖅᑐᑦ  

ᑖᒃᑯᓂᖓ ᑲᑐᔾᔨᖃᑎᒌᖑᔪᓂᒃ, ᓄᓇᕘᑦ 

ᒐᕙᒪᒃᑯᖏᓐᓂᓪᓗ ᐊᐅᓚᑦᑎᓂᐊᕐᓗᑎᒃ 

ᐱᓕᕆᐊᒃᓴᓂᒃ. ᓄᓇᕗᑦᒥ ᒪᑭᓐᓇᓱᐊᖅᑏᑦ 

ᑲᑐᔾᔨᖃᑎᒌᖏᑦ ᑎᒥᒥᒍᑦ ᐊᔪᕈᑎᖃᑦᑐᓂᒃ 

ᐃᓕᓴᕆᔭᐅᔪᒪᓪᓗᑎᒃ 

ᑮᓇᐅᔭᓕᐅᕋᓱᐊᖅᑎᐅᖏᓪᓗᑎᒃ ᑎᒥᐅᓗᑎᒃ. 

ᑐᒃᓯᕋᖅᓯᒪᓕᕐᒪᑕ ᐃᓕᓴᕆᔭᐅᓯᒪᓕᕈᑎᒃ ᑕᐃᒪᓐᓇ 

ᕿᓂᖃᑦᑕᓂᐊᖅᑐᑦ ᑮᓇᐅᔭᓂᒃ ᐱᓇᓱᖃᑦᑕᕐᓗᑎᒃ 

ᓄᐊᓴᐃᖃᑦᑕᕐᓗᑎᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ ᐊᒻᒪ 

ᑭᖑᓪᓕᖅᐹᖅ, ᒥᓯᔅ ᐊᖕᓇᑲᖅ. 

 

ᐊᖕᓇᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖃᐅᔨᒪᑦᑎᐊᖏᑦᑐᖓ ᑭᐅᔭᐅᒐᓗᐊᕐᒪᖔᕐᒪ, 

ᑭᐅᔭᑦᑎᐊᕐᕋᓗᐊᕐᒪᖔᑦ ᐊᐱᖅᑯᑎᒐ. 

ᖃᐅᔨᓇᓱᑐᐃᓐᓇᖅᑐᖓ ᖃᓄᖅ ᑕᐃᒃᑯᐊ 

ᓄᓇᕗᑦᒥᐅᑕᐃᑦ ᑕᐃᒪᐃᑦᑐᓂᒃ  

ᐃᑲᔪᖅᑕᐅᔪᓐᓇᖁᓪᓗᒋᑦ ᐃᑲᔪᖅᑕᐅᓚᑦᑖᖁᓪᓗᒋᑦ 

ᑮᓇᐅᔭᑎᒍᑦ. 

 

ᑐᒃᓯᕋᐅᑎᓕᐅᖅᑎᑦ ᓄᓇᕗᑦᒥ ᐋᖅᑭᒋᐊᕈᑎᑦ 

ᑮᓇᐅᔭᓂᒃ ᐱᓇᓱᖃᑦᑕᖅᑐᑦ 

ᐊᖏᖅᑕᐅᓇᓱᖃᑦᑕᓂᐊᕐᒪᑕ ᓄᕕᐱᕆ 28, 2014 

ᑕᖅᑭᕆᔭᑦᑎᓐᓂ. ᒥᓂᔅᑕ ᑐᓴᖅᑎᑦᑎᔪᓐᓇᖅᐹ ᖃᑦᓯᑦ 

ᐃᓄᐃᑦ ᑐᒃᓯᕋᐅᑎᓕᐅᖅᓯᒪᒻᒪᖔᑕ ᐅᓪᓗᒥᒧᑦ 

ᑎᑭᒃᖣᒍ. ᖃᓄᐃᓕᐅᕐᓂᐊᕐᒪᖔᑕᓗ ᐱᓕᕆᕕᖓᓐ 

ᑕᐃᒃᑯᐊ ᐱᖃᑕᐅᔪᓐᓇᖅᑐᑦ ᖃᐅᔨᒪᑦᑎᐊᖁᓪᓗᒋᑦ 

ᐱᓕᕆᐊᔅᓴᓂᒃ ᖃᖓᓗ ᐃᓱᓕᒃᕕᔅᓴᖃᒻᒪᖔᖅ 

ᑐᓴᐅᒪᑎᑕᐅᑦᑎᐊᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐃᓄᓕᕆᓂᕐᒧᑦ 

ᒥᓂᔅᑕ, ᒥᔅ ᐅᒡᔪᒃ. 

 

ᐊᖓᔪᖅᑳᖅ ᔩᓂ ᐅᒡᔪᒃ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖁᔭᓐᓇᒦᑦᑕᐅᖅ ᐊᐱᕆᒻᒪᑦ 

ᓇᓗᓇᐃᖅᓯᖁᔨᓪᓗᓂ ᑕᒪᑐᒪ ᒥᒃᓵᓄᑦ. ᐅᓪᓗᒥᒧᑦ 

ᑎᑭᒃᖣᒍ ᓱᓕ ᑐᒃᓯᕋᐅᑎᓕᐅᖅᑐᖃᓚᐅᖅᓯᒪᖏᑦᑐᖅ. 

ᐱᔪᒪᔪᖃᑦᑑᒐᓗᐊᖅ ᑭᓯᐊᓂ ᐃᓱᒪᓕᐅᖅᑏᑦ 

ᓄᓇᕗᑦᒥ Solution Team-ᑯᓐᓂ ᑖᒃᑯᐊ 

ᑭᒡᒐᖅᑐᐃᔪᑦ ᐱᓕᕆᕕᑦᑎᓃᓐᖔᖅᓯᒪᔪᑦ ᓄᓇᕗᑦ 

ᒪᑭᓐᓇᓱᐊᖅᑏᑦ, ᑎᒥᐅᔪᑦ ᐊᔪᕈᑎᖃᑦᑐᑦ ᓄᓇᕗᒻᒥ  



ᐊᐃᑉᐱᖅ, ᓄᕕᐱᕆ 4, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓪᓗᓕᕆᔨᕐᔪᐊᒃᑯᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᓪᓗ 

ᕼᐋᓐᓴᓐ foundation-ᑯᓪᓗ ᐊᖏᖅᓯᖃᑦᑕᖅᑐᑦ 

ᑮᓇᐅᔭᓂᒃ ᑕᐃᒃᑯᓇᓐᖓᑦ ᐱᓇᓱᒃᑐᕕᓂᕐᓂᑦ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐊᕐᕕᐊᑦ ᓂᒋᐊᓄᑦ, ᒥᔅᑕ ᓴᕕᑲᑖᖅ.  

 

ᐊᐱᖅᑯᑦ 298 - 4(2): ᐃᓚᐃᓐᓈᖃᑦᑕᕐᓂᖅ 

ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ ᐊᑯᓐᓂᖓᓂ 

(ᓴᕕᑲᑖᖅ) 

ᓴᕕᑲᑖᖅ (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. 

ᐊᓕᐊᓇᐃ ᐃᓕᓴᕆᒐᕕᖓ. ᑐᒡᓕᐊᓂ 

ᐊᐱᖅᑯᑎᒋᓂᐊᖅᑕᒃᑲ ᒥᓂᔅᑕᖓᓐᓄᑦ 

ᑮᓇᐅᔭᓕᕆᔨᒃᑯᑦ. 

 

ᐃᑉᐸᒃᓴᖅ ᓴᖅᑭᑦᑎᓚᐅᕐᒪᑦ ᑎᑎᖅᑲᓂᒃ ᑐᕌᒐᖅᑐᑦ 

ᒐᕙᒪᒃᑯᓐᓄᑦ ᑭᒡᒐᖅᑐᐃᔪᓄᑦ ᐃᖅᑲᓇᐃᔭᖅᑎᓂᒃ, 

ᐅᖃᓕᒫᑲᑕᒃᑲᒃᑭᑦ ᐋᓯᑦ ᐊᒻᒪᓗᑦᑕᐅᖅ ᐅᓄᖅᑐᓂᒃ 

ᐊᐱᖅᑯᑎᒃᓴᕐᓂᑦ ᓴᖅᑭᑦᑎᔪᖃᖅᑐᓂ. ᐃᓛᒃ, 

ᐊᐱᖅᑯᑎᒃᓴᖃᖅᑐᖓ 

ᐃᖅᑲᓇᐃᔭᖅᑎᐅᓚᐅᑲᐱᓪᓚᖃᑦᑕᖅᑐᓂᒃ 

ᑭᖑᕝᕕᖅᑎᐅᖃᑦᑕᖅᑐᓂᓪᓗ ᓄᓇᕗᑦ ᒐᕙᒪᒃᑯᖏᑕ 

ᐃᓗᐊᓂ. ᑖᓐᓇ ᑎᓕᐅᕆᔾᔪᑎᒃᓴᑦᑎᐊᕙᐅᖕᒪᑦ ᓲᕐᓗ 

ᐊᑐᖅᑕᐅᓪᓗᓂ ᐃᓚᐃᓐᓇᕐᒥᓂᒃ 

ᐃᖅᑲᓇᐃᔭᖅᑎᑖᖃᑦᑕᕐᓗᑎᒃ. 

 

ᑎᓯᐱᕆ 31-ᖑᑎᓪᓗᒍ 2013, 2,372-ᖑᓚᐅᖅᑐᑦ 

ᑭᖑᕝᕕᖅᑏᑦ ᐃᖅᑲᓇᐃᔭᓚᐅᑲᐱᓪᓚᒃᑐᓪᓗ. ᔫᓂ 

30, 2014-ᖑᑎᓪᓗᒍ 2,729-ᖑᓚᐅᖅᑐᑦ 

ᐃᖅᑲᓇᐃᔭᖅᑏᑦ, ᐅᖃᓕᒫᑦᑎᐊᕈᒃᑭᑦ ᓈᓴᐅᑏᑦ. 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ 

ᐃᖅᑲᓇᐃᔭᓚᐅᐱᓪᓚᖃᑦᑕᖅᑐᑦ ᐊᒻᒪᓗ 

ᑭᖑᕝᕕᖅᑎᐅᖃᑦᑕᖅᑐᑦ 

ᐅᓄᖅᓯᕙᓪᓕᐊᑐᐃᓐᓇᓕᖅᐹᑦ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑮᓇᐅᔭᓕᕆᔨᒃᑯᑦ 

ᒥᓂᔅᑕᖓᑦ, ᒥᔅᑕ ᐲᑕᓴᓐ. 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐱᕕᖃᑦᑎᐊᖏᓐᓇᒪ 

ᑲᑎᖅᓱᕈᓐᓇᕋᑖᓐᖏᓐᓇᒃᑭᑦ ᕿᒥᕐᕈᓇᑲᐃᓐᓇᖅᑐᒋᑦ  

ᑐᐊᕕᖅᑐᖓ ᐃᖅᑲᓇᐃᔭᓚᐅᐱᓪᓚᖃᑦᑕᖅᑐᑦ 

ᐅᓄᖅᓯᒋᐊᖅᓯᒪᓕᕐᒥᖕᒪᑕ ᑭᖑᕝᕕᖅᑎᐅᕙᒃᑐᓪᓗ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ 

ᐃᓱᒫᓘᑎᖃᖅᐹ ᐃᖅᑲᓇᐃᔭᓚᐅᐱᓪᓚᖃᑦᑕᖅᑐᑦ 

ᑭᖑᕝᕕᖅᑎᐅᖃᑦᑕᖅᑐᓪᓗ ᖁᕝᕙᖅᐸᓪᓕᐊᓂᖏᓐᓂᑦ 

ᐅᓄᕐᓂᖏᑕ. ᐄᓛᒃ, ᐅᖃᖅᑲᐅᒐᒪ ᐊᑐᖅᑕᐅᓪᓗᓂ 

ᓴᖅᑭᔮᑦᑎᐊᕆᐊᖃᕋᓗᐊᕐᒪᑕ ᒐᕙᒪᒃᑯᑦ 

ᐃᖅᑲᓇᐃᔭᖅᑎᑖᖅᐸᓪᓕᐊᑎᓪᓗᒍ. ᒥᓂᔅᑕ 

ᐃᓱᒫᓘᑎᖃᖅᐹ ᓈᓴᐅᑏᑦ ᑖᒃᑯᐊ 

ᐅᓄᕐᓂᕆᔭᖏᓐᓂᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑮᓇᐅᔭᓕᕆᔨᒃᑯᑦ 

ᒥᓂᔅᑕᖓᑦ, ᒥᔅᑕ ᐲᑕᓴᓐ. 

 

ᐊᖓᔪᖅᑳᖅ ᑮᑦ ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᖅᐸᕋᑦᑕᐅᖅ ᒥᔅᑕ ᓴᕕᑲᑖᖅ ᐊᐱᖅᓱᕐᒪᑦ. 

ᐅᔾᔨᖅᓱᑦᑎᐊᕆᐊᖃᕋᒪ ᐅᖃᐅᓰᑦ, ᑭᖑᓂᑦᑎᓐᓂᑦ 

ᐸᓯᔭᐅᖃᑦᑕᖅᓯᒪᒐᒪ ᐅᖃᐅᓯᕐᓂᑦ ᑕᒻᒪᖅᑐᖓ 

ᐊᑐᖅᑐᖓ ᑕᒪᒃᑯᓂᖓ ᓇᐅᑦᑎᖅᓱᐃᑲᐃᓐᓇᖅᑐᒍᑦ. 

ᐅᖃᖅᑏ, ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ 

ᐱᖁᔭᕐᔪᐊᖓ ᐊᑐᖅᑕᐅᓪᓗᓂ 

ᐃᖅᑲᓇᐃᔭᖅᑎᑕᐅᒐᓱᖃᑦᑕᕋᑦᑕ ᐊᔪᓐᖏᓐᓂᖏᑦ 

ᐊᑐᖅᑐᒋᑦ. 

 

ᐱᔾᔪᑎᖃᕐᒪᑕ ᐊᔾᔨᒌᓐᖏᕈᓘᔭᖅᑐᓂᒃ ᐱᓕᕆᔩᑦ 

ᐃᖅᑲᓇᐃᔭᖅᑎᐅᓚᐅᑲᐱᓪᓚᑦᑐᓂᒃ 

ᐃᖅᑲᓇᐃᔭᖅᑎᖃᖃᑦᑕᖅᑐᑎᒃ ᐊᒻᒪᓗᑦᑕᐅᖅ 

ᑭᖑᕝᕕᖅᑎᐅᖃᑦᑕᖅᑐᓂ. ᐅᓪᓘᓐᓄᑦ ᒪᕐᕉᓐᓄᒃ 

ᐱᖓᓱᓄᑦ, ᐱᓇᓱᐊᕈᓯᓕᒫᕐᓗ 

ᑎᖑᕝᕕᖅᑕᐅᔪᓐᓇᖅᑐᑎᒃ 

ᐃᖅᑲᓇᐃᔭᓚᐅᑲᐱᓪᓚᖃᑦᑕᖅᑐᑦ ᐊᑯᓂ 

ᐃᖅᑲᓇᐃᔭᓚᐅᑲᐱᓪᓚᒍᓐᓇᖅᑐᑎᒃ ᐅᓪᓗᓕᒫᖅ 

ᐃᓕᓐᓂᐊᖅᑐᖃᖅᑎᓪᓗᒍ ᐃᖅᑲᓇᐃᔭᖅᑎᒥᑦ. 

ᐃᖅᑲᓇᐃᔭᓚᐅᐱᓪᓚᖃᑦᑕᖅᑐᑦ ᒪᓕᑦᑐᒋᑦ 

ᓈᓴᐅᑎᖓ 51 ᐊᖏᖃᑎᒌᖑᑎᖏᑎᒍᑦ 

ᐃᖅᑲᓇᐃᔭᖅᑏᑦ ᒐᕙᒪᒃᑯᑦ, ᓄᓇᕗᑦ 

ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖏᓐᓄᑦ ᑕᖅᑭᓄᑦ 

ᑎᓴᒪᓄᑦ. 

 

ᐊᑯᓂᐅᓂᖃᕈᓐᓇᖅᑐᑦ. ᑎᓕᐅᖃᑦᑕᖅᑕᓄᑦ 

ᐱᓕᕆᕖᑦ ᐊᑯᓂᐅᓂᖅᓴᖅ  



ᐊᐃᑉᐱᖅ, ᓄᕕᐱᕆ 4, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᖅᑲᓇᐃᔭᖅᑎᐅᓚᐅᑲᐱᓪᓚᑦᑐᓂᒃ 

ᐃᖅᑲᓇᐃᔭᖅᑎᖃᓚᐅᑲᓐᓂᐊᕈᑎᒃ ᑕᖅᑭᑦ 12 

ᐅᖓᑖᓅᖁᓐᖏᑦᑐᒋᑦ ᑎᓕᐅᖃᑦᑕᖅᑕᕗᑦ 

ᑐᓴᕋᓱᐊᕐᕕᒋᖃᑦᑕᖅᑕᕗᑦ ᐱᓕᕆᕖᑦ ᖃᓄᐃᒻᒪᑦ 

ᑕᖅᑭᑦ 12 ᐅᖓᑖᓄᑦ ᐃᖅᑲᓇᐃᔭᓚᐅᐱᓪᓚᑦᑐᒥᑦ 

ᐃᖅᑲᓇᐃᔭᖅᑎᖃᕐᒪᖔᑕ. ᑕᒪᒃᑯᐊ 

ᐱᓕᕆᐊᕆᕙᓪᓕᐊᔭᕗᑦ 

ᐃᖅᑲᓇᐃᔭᓚᐅᐱᓪᓚᖃᑦᑕᖅᑐᑦ 

ᐊᑐᖅᑕᐅᖏᓐᓇᖏᓪᓗᑎᒃ ᐃᖅᑲᓇᐃᔭᖅᑎᓪᓚᑦᑖᒥᒃ 

ᐱᖔᖁᓪᓗᒍ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᐊᐱᖅᓱᕐᓇᖅ ᑕᒪᓐᓇ ᐃᓱᓕᒻᒪᑦ. 7. ᑎᑎᖅᑲᑎᒍᑦ 

ᐊᐱᖅᑯᑏᑦ. 8. ᑭᐅᔾᔪᑏᑦ ᑎᑎᖅᑲᑎᒍᑦ 

ᐊᐱᖅᑯᑎᓄᑦ. 9. ᑭᐅᔾᔪᑏᑦ 

ᐅᖃᐅᓯᕐᖓᐅᑎᐅᓚᐅᖅᑐᓄᑦ. 10. 

ᐊᑎᓕᐅᖅᓯᒪᔪᑎᒍᑦ ᑐᒃᓯᕋᐅᑏᑦ. 11. ᑭᐅᔾᔪᑏᑦ 

ᐊᑎᓕᐅᖅᓯᒪᔪᑎᒍᑦ ᑐᒃᓯᕋᐅᑎᐅᓚᐅᖅᑐᓄᑦ. 12. 

ᐅᓂᒃᑳᑦ ᑲᑎᒪᔨᕋᓛᓂᑦ ᒪᓕᒐᒃᓴᓂᑦ ᐊᓯᖏᓐᓂᓪᓗ. 

13. ᓴᖅᑭᖅᑎᑕᐅᓂᖏᑦ ᑎᑎᖅᑲᐃᑦ. ᓯᕗᓕᖅᑎ 

ᑕᑉᑑᓇ. 

 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 

ᓴᖅᑭᑕᐅᔪᖅ ᑎᑎᖅᑲᒃ 067 - 4(2): 2013-

2014 ᐊᕐᕌᒍᑕᒫᑦ ᐅᓂᒃᑳᖏᑦ 

ᐊᐅᓚᑦᑎᓂᕐᒧᑦ ᐊᑐᐃᓐᓇᖃᓐᓂᕐᒧᑦ 

ᑐᓴᕈᑎᓂᒃ ᓴᐳᔾᔨᓂᕐᒧᓪᓗ ᓇᒻᒥᓂᕆᔭᐅᔪᓂᒃ 

ᒪᓕᒐᕐᒥᒃ (ᑕᑉᑑᓇ) 

 

ᓯᕗᓕᖅᑎ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑏ. ᐅᖃᖅᑏ, ᖁᕕᐊᓱᑉᐳᖓ 

ᓴᖅᑭᑎᑦᑎᔭᕆᐊᒃᓴᖅ 2013-2014 ᐊᕐᕌᒍᑕᒫᑦ 

ᐅᓂᒃᑳᓂᒃ ᐊᐅᓚᑦᑎᓂᕐᒧᑦ ᐊᑐᐃᓐᓇᖃᕐᓂᕐᒧᑦ 

ᑐᓴᕈᑎᓂᒃ ᓴᐳᔾᔨᓂᕐᒧᓪᓗ ᓇᖕᒥᓂᕆᔭᐅᔪᓂᒃ 

ᒪᓕᒐᕐᒥᒃ. ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᓴᖅᑭᑎᑕᐅᓂᖏᑦ 

ᑎᑎᖅᑲᐃᑦ. ᒥᓂᔅᑕ ᐅᑲᓕᖅ. 

 

ᓴᖅᑭᑕᐅᔪᖅ ᑎᑎᖅᑲᒃ 068 - 4(2): 2011-

2012 ᐊᕐᕌᒍᑕᒫᑦ ᐅᓂᒃᑳᖏᑦ 

ᐋᓐᓂᖅᑕᐅᓯᒪᔪᓄᑦ ᑮᓇᐅᔭᐃᑦ (ᐅᑲᓕᖅ) 

 

ᓴᖅᑭᑕᐅᔪᖅ ᑎᑎᖅᑲᒃ 069 - 4(2): 

ᐋᓐᓂᖅᑕᐅᓯᒪᔪᓄᑦ ᑮᓇᐅᔭᐃᑦ ᐊᕐᕌᒍᑕᒫᑦ 

ᐅᓂᒃᑳᖏᑦ ᐄᐳᕈ 1, 2013-ᒥᒃ ᒫᑦᓯ 31, 

2014-ᒧᑦ (ᐅᑲᓕᖅ) 

 

ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ 

ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᑖᒃᑯᐊ 

ᐊᓚᒃᑲᖅᑎᒍᒪᓕᕐᒥᔭᒃᑲ ᐅᓂᒃᑳᒐᐃᑦ ᑖᒃᑯᓄᖓ 

ᐋᓐᓂᖅᑕᐅᓯᒪᔪᓄᑦ ᑮᓇᐅᔭᐃᑦ ᐃᑲᔫᑎᕙᑦᑐᑦ 

ᐊᕐᕌᒍᑕᒫᖅᓯᐅᑎᖏᑦ ᐄᐳᕈ 1, 2013 ᒫᑦᓯ 31, 

2014-ᒧᑦ. 

 

ᐊᒻᒪᓗ ᑖᒃᑯᐊ ᐊᐃᑉᐸᖏᑦ ᐅᓂᒃᑳᒐᐃᑦ 2011-

2012-ᒧᑦ ᐊᒻᒪᓗ 2012-2013-ᒧᑦ ᑖᒃᑯᓄᖓ 

ᐋᓐᓂᖅᑕᐅᕙᑦᑐᓄᑦ ᐅᓂᒃᑳᖏᑦ 

ᐊᕐᕌᒍᑕᒫᖅᓯᐅᑎᖏᑦ. ᖁᔭᓐᓇᒦᒃ ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᓴᖅᑭᑎᑦᑎᓂᖅ 

ᑎᑎᖅᑲᓂᒃ. ᒥᓂᔅᑕ ᐃᐊᓪ. 

 

ᓴᖅᑭᑕᐅᔪᖅ ᑎᑎᖅᑲᒃ 070 - 4(2): 2013-

2014 ᑐᕝᕚᑲᓕᕆᓂᕐᒧᑦ ᒪᓕᒐᕐᒧᑦ 

ᐊᕐᕌᒍᑕᒫᑦ ᐅᓂᒃᑳᖓᑦ (ᐃᐊᓪ) 

 

ᐊᖓᔪᖅᑳᖅ ᒫᓂᑲ ᐃᐊᓪ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑏ. ᖁᕕᐊᓱᑉᐳᖓ ᓴᖅᑭᑎᑦᑎᔭᕆᐊᒃᓴᖅ 

ᐋᓐᓂᐊᖅᑐᓕᕆᔨᒻᒪᕆᐅᑉ 2013-2014 

ᑐᕝᕚᑲᓕᕆᓂᕐᒧᑦ ᒪᓕᒐᕐᒧᑦ ᐊᕐᕌᒍᑕᒫᑦ 

ᐅᓂᒃᑳᖓᓂᒃ. ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 13. 

ᓴᖅᑭᑎᑦᑎᓂᖅ ᑎᑎᖅᑲᓂᒃ. ᒥᓂᔅᑕ ᐲᑕᓴᓐ. 

 

ᓴᖅᑭᑕᐅᔪᖅ ᑎᑎᖅᑲᒃ 071 - 4(2): 2013-

ᑎᑎᖅᑲᐃᑦ ᓂᕆᐅᓐᓂᕐᒧᑦ ᑭᐅᔾᔪᑏᓪᓗ 

ᑎᑎᖅᑲᐃᔾ ᓂᕆᐅᓐᓂᕐᒧᑦ 2014-2015 

(ᐲᑕᓴᓐ) 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᐅᖃᖅᑏ, 

ᖁᕕᐊᓱᑉᐳᖓ ᓴᖅᑭᑎᑦᑎᔭᕆᐊᒃᓴᖅ ᑎᑎᖅᑲᒥᒃ 

ᓂᕆᐅᓐᓂᕐᒧᑦ ᑭᐅᔾᔪᑕᐅᔪᒥᒃ ᑎᑎᖅᑲᓂᒃ 

ᓂᕆᐅᓐᓂᕐᒧᑦ 2014-2015. ᖁᔭᓐᓇᒦᒃ ᐅᖃᖅᑏ. 

 



ᐊᐃᑉᐱᖅ, ᓄᕕᐱᕆ 4, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᓴᖅᑭᑎᑦᑎᓂᖅ 

ᑎᑎᖅᑲᓂᒃ. ᓯᕗᓕᖅᑎ ᑕᑉᑑᓇ. 

 

ᓴᖅᑭᑕᐅᔪᖅ ᑎᑎᖅᑲᒃ 072 - 4(2): 2014-ᒥ 

ᐊᕐᕌᒍᑕᒫᑦ ᐅᓂᒃᑳᖏᑦ ᐃᑯᒻᒪᖅᑯᑎᑦ 

ᐊᑭᖏᓐᓂᒃ ᕿᒥᕐᕈᔩᑦ ᑲᑎᒪᔨᖏᓐᓄᑦ 

(ᑕᑉᑑᓇ) 

ᓯᕗᓕᖅᑎ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑏ. ᖁᕕᐊᓱᑉᐳᖓ ᓴᖅᑭᑎᑦᑎᔭᕆᐊᒃᓴᖅ 

2014-ᒧᑦ ᐊᕐᕌᖑᑕᒫᑦ ᐅᓂᒃᑳᖑᔪᒥᒃ ᐃᑯᒻᒪᖅᑯᑎᑦ 

ᐊᑭᖏᓐᓂᒃ ᕿᒥᕐᕈᔨᒃᑯᑦ ᑲᑎᒪᔨᖏᓐᓂᒃ. ᖁᔭᓐᓇᒦᒃ 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᓴᖅᑭᑎᑦᑎᓂᖅ 

ᑎᑎᖅᑲᓂᒃ. ᒥᓂᔅᑕ ᐲᑕᓴᓐ. 

 

ᓴᖅᑭᑕᐅᔪᖅ ᑎᑎᖅᑲᒃ 073 - 4(2): 2014-

2018 ᐃᖅᑲᓇᐃᔭᖅᑐᓕᕆᓂᕐᒧᑦ ᐸᕐᓇᐅᑎᒃ 

(ᐲᑕᓴᓐ) 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᐅᖃᖅᑏ, 

ᖁᕕᐊᓱᑉᐳᖓ ᓴᖅᑭᑎᑦᑎᔭᕆᐊᒃᓴᖅ 

ᐃᖅᑲᓇᐃᔭᖅᑐᓕᕆᓂᕐᒧᑦ ᐸᕐᓇᐅᑎᒥᒃ 2014-

2018-ᒧᑦ. ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᓴᖅᑭᑎᑦᑎᓂᖅ 

ᑎᑎᖅᑲᓂᒃ. ᒥᔅᑕ ᒥᑭᓐᖑᐊᖅ. 

 

ᓴᖅᑭᑕᐅᔪᖅ ᑎᑎᖅᑲᒃ 074 - 4(2): 

ᑎᑎᕋᖅᑕᐅᔪᑦ ᓄᓇᕗᑦ ᒐᕙᒪᒃᑯᖓᓐᓄᒃ 

ᖃᒪᓂᑦᑐᐊᕐᒥ ᕼᐋᒻᓚᒃᑯᑦ ᑲᑎᒪᔨᖏᓐᓂᒃ 

ᐱᔾᔪᑎᓕᒃ ᐱᖁᔨᕗᖔᕈᑎᒥᒃ (ᒥᑭᓐᖑᐊᖅ) 

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ ᐅᖃᖅᑎᑦᑎᔩ. 

(ᑐᓵᔨᑎᒍᑦ) ᓴᖅᑭᑎᑦᑎᔪᒪᕗᖓ ᐅᓪᓗᒥ 

ᐱᖁᔨᕗᖔᕈᑎᐅᓚᐅᖅᑑᑉ ᐊᔾᔨᖓᓂᒃ 

ᑲᔪᓯᑎᑕᐅᓵᓚᐅᖅᑐᒥᒃ ᖃᒪᓂᑦᑐᐊᑉ ᓄᓇᓕᖓᑕ 

ᑲᑎᒪᔨᖏᓐᓄᑦ ᐱᔾᔪᑎᖃᖅᑐᒥᒃ ᐊᕙᑎᒥ 

ᓱᕈᕐᓇᖅᑐᖅᑕᖃᕐᓂᖓᓂᒃ NCPC-ᑯᑦ 

ᐃᑯᒪᓕᐅᕐᕕᑐᖃᒥᓂᐊᓂᒃ ᓄᓇᓕᓐᓂ. 

 

ᒪᓕᒐᓕᐅᖅᑏᑦ ᐃᖅᑲᐅᒪᔪᒃᓴᐅᕗᑦ, ᑕᒪᓐᓇ 

ᐅᖃᐅᓯᐅᓚᐅᕐᒪᑦ ᑐᓵᑎᑦᑎᓂᕆᓚᐅᖅᑕᑎᓐᓂ 

ᖁᓪᓕᒃᑯᑦ ᐃᑯᒻᒪᖅᑯᑎᓕᕆᔨᒃᑯᑦ 

ᐱᓕᕆᐊᕆᕙᒃᑕᖏᓐᓂᒃ, ᓂᕆᐅᑉᐳᖓᓗ ᒐᕙᒪᒃᑯᑦ 

ᑭᐅᔾᔪᑎᒋᔪᒫᖅᑕᖓᓂᒃ ᑲᑎᒪᔨᕋᓛᑦᑕ ᐅᓂᒃᑳᖓᓄᑦ. 

ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᓴᖅᑭᑎᑦᑎᓂᖅ 

ᑎᑎᖅᑲᓂᒃ. 14. ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᒃ. 

ᒥᔅ ᐊᖕᓇᑲᖅ. 

 

ᑲᑎᒪᔾᔪᑎᒃᓴᖅ 14: ᖃᐅᔨᒃᑲᐃᓂᖅ 

ᐱᒋᐊᖅᑎᑕᒃᓴᓂᑦ 

 

ᐱᒋᐊᖅᑎᑕᖅ 014 - 4(2): ᐊᐅᓚᑦᑎᓂᕐᒧᑦ 

ᑲᑎᒪᔨᓕᐅᕐᓂᖅ ᐋᓐᓂᐊᕕᓐᓄᑦ - 

ᖃᐅᔨᒃᑲᐃᒍᑦ (ᐊᖕᓇᑲᖅ) 

 

ᐊᖕᓇᑲᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 

ᖃᐅᔨᒃᑲᐃᕗᖓ ᕿᑎᖅᑰᒥ ᓄᕕᐱᕆ 6, 2014-

ᖑᓕᖅᐸᑦ ᐆᒥᖓ ᐱᖁᔨᕗᖔᓕᐅᕈᒫᕋᒪ: 

 

ᐱᒋᐊᖅᑎᑦᑎᕗᖓ, ᐊᐃᑉᐲᓪᓗᓂ ᒪᓕᒐᓕᐅᖅᑎ 

ᐃᖃᓗᐃᑦ-ᑕᓯᓗᒃ, ᓄᓇᕗᑦ ᒐᕙᒪᒃᑯᖓᑦ 

ᐊᑕᖏᐅᒪᔪᒥᒃ ᕿᒥᕐᕈᓇᖁᓪᓗᒋᑦ 

ᐱᐅᓂᕆᒐᔭᖅᑕᖓᓂᒃ ᐃᑲᔫᑎᖃᓐᓂᕆᒐᔭᖅᑕᖓᓂᒃ 

ᑲᑎᒪᓕᐅᖅᑕᐅᖁᓪᓗᒍ ᐊᐅᓚᑦᑎᓂᕐᒧᑦ ᕿᑭᖅᑕᓂ 

ᐋᓐᓂᐊᕕᒻᒧᑦ. 

 

ᐊᒻᒪᓗᑦᑕᐅᖅ ᐱᒋᐊᖅᑎᑦᑎᕗᖓ ᓄᓇᕗᑦ 

ᒐᕙᒪᒃᑯᖓᑦ ᐅᓂᒃᑳᖓᑦ ᐃᓱᒪᒃᓴᖅᓯᐅᕈᑎᒥᓂᒃ 

ᖃᐅᔨᔭᒥᓂᒃ ᐅᓪᓗᖓᑕ ᓯᕗᓪᓕᖅᐹᖓᓂᒃ 2015-ᒥ 

ᐅᐱᕐᖔᖓᑕ ᑲᑎᒪᓂᖓᑕ ᒪᓕᒐᓕᐅᕐᕕᐅᑉ. 

 

ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᖃᐅᔨᒃᑲᐃᓂᖅ 

ᐱᖁᔨᕗᖔᕈᑎᒃᓴᓂᒃ. ᒥᔅᑕ ᒥᑭᓐᖑᐊᖅ. 

ᐱᒋᐊᖅᑎᑕᖅ 015 - 4(2): ᓄᖅᑲᖓᑯᑖᕐᓂᖅ - 

ᖃᐅᔨᒃᑲᐃᒍᑦ (ᒥᑭᓐᖑᐊᖅ) 

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 

ᖃᐅᔨᒃᑲᐃᕗᖓ ᕿᑎᖅᑰᖑᓕᖅᐸᑦ ᓄᕕᐱᕆ 6, 

2014 ᐆᒥᖓ ᐱᖁᔨᕗᖔᓕᐅᓛᕋᒪ: 

 

ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ 

ᒪᓕᒐᓕᐅᖅᑎᒧᑦ ᓇᑦᑎᓕᖕᒧᑦ, ᑖᓐᓇ ᒪᓕᑦᑐᒋᑦ 

ᒪᓕᒐᖅ 3, ᑖᓐᓇ ᒪᓕᒐᓕᐅᕐᕕᒃ ᐃᓱᓕᑉᐸᑦ 

ᐅᑭᐊᒃᓵᒃᑯᑦ 2014 ᑲᑎᒪᓂᖓᑦ ᓄᖅᑲᕐᓂᐊᖅᑐᐃᑦ 

ᑎᑭᒐᓱᓐᓂᖓᓂ ᕕᕝᕗᐊᕆ 24, 2015. 

 

ᐅᖃᖅᑏ, ᓈᒻᒪᓈᓕᖅᐸᑦ 

ᐃᑲᔪᖅᓱᖅᑕᐅᒍᒪᓂᐊᖅᑐᖓ ᐱᖁᔨᕗᖔᕈᑎᒐ 

ᐅᓪᓗᒥ. ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᖃᐅᔨᒃᑲᐃᓂᖅ 

ᐱᖁᔨᕗᖔᕈᑎᓂᒃ. 15. ᖃᐅᔨᒃᑲᐃᓂᖅ 

ᐱᖁᔨᕗᖔᕈᑎᓂᒃ ᓯᕗᓪᓕᖅᐹᖓᓂᒃ 

ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᓴᐃᑦ. 16. 

ᐱᖁᔨᕗᖔᕈᑎᑦ. ᒥᔅᑕ ᒥᑭᓐᖑᐊᖅ. 

 

ᑲᑎᒪᔾᔪᑎᒃᓴᖅ 16: ᐱᒋᐊᖅᑎᑕᐃᑦ 

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ ᐅᖃᖅᑎᑦᑎᔩ. 

(ᑐᓵᔨᑎᒍᑦ) ᐊᖏᖅᑕᐅᔪᒪᒐᓗᐊᖅᑐᖓ 

ᐃᓘᓐᓇᖏᓐᓄᑦ ᐱᓕᕆᐊᖃᕈᓐᓇᖁᓪᓗᒐ 

ᐱᖁᔨᕗᖔᕈᑎᓐᓂᒃ ᐅᓪᓗᒥ. ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ 

ᐊᖏᖅᑕᐅᔪᒪᒻᒪᑦ ᐱᓕᕆᔪᓐᓇᖁᓪᓗᒍ 

ᐱᖁᔨᕗᖔᕈᑎᓕᐅᕈᒪᔭᒥᓂᒃ ᐅᓪᓗᒥ. 

ᐋᒡᒑᖅᑐᖃᖅᐹ? ᐱᑕᖃᓐᖏᒻᒪᑦ ᑲᔪᓯᒋᐊᕆᑦ, ᒥᔅᑕ 

ᒥᑭᓐᖑᐊᖅ. 

 

ᐱᒋᐊᖅᑎᑕᖅ 015 - 4(2): 

ᓄᖅᑲᖓᑯᑖᕐᓂᐊᖅᑐᑦ (ᒥᑭᓐᖑᐊᖅ) 

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 

 

ᐱᒋᐊᖅᑎᑦᑎᕗᖓ, ᐊᐃᑉᐲᓪᓗᓂ ᒪᓕᒐᓕᐅᖅᑎ 

ᓇᑦᑎᓕᒻᒧᑦ, ᒪᓕᓪᓗᒍ ᒪᓕᒐᖅ 3, ᒪᓕᒐᓕᐅᕐᕕᒃ 

ᐃᓱᓕᑉᐸᑦ ᐅᑭᐊᒃᓵᒥ 2014-ᒥ ᑲᑎᒪᓂᖓᑦ 

ᓄᖅᑲᖓᓂᐊᖁᓪᓗᒋᑦ ᕕᕝᕗᐊᕆ 24, 2015 

ᑎᑭᓐᓇᓱᓐᓂᖓᓂ. 

 

ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐱᖁᔨᕗᖓᕈᑦ 

ᓈᒻᒪᒻᒪᑦ. ᐱᖁᔨᕗᖔᕈᑎᒧᑦ. ᓈᒻᒪᓴᖅᑐᓕᒫᑦ. 

(ᑐᓵᔨᒃᑰᖏᑦᑐᖅ) ᖁᔭᓐᓇᒦᒃ. (ᑐᓵᔨᑎᒍᑦ) 

ᓈᒻᒪᓴᓐᖏᑦᑐᓪᓕᑭᐊᖅ. ᑲᔪᓯᕗᖅ. 

 

17. ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 

18. ᑐᓪᓕᐊᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 

19. ᐃᓱᒪᖅᓴᖅᓯᐅᕐᓂᖏᑦ ᑲᑎᒪᑐᐃᓐᓇᖅᑎᓪᓗᒋᑦ 

ᒪᓕᒐᒃᓴᓂᒃ ᐊᓯᖏᓐᓂᓪᓗ. ᒪᓕᒐᒃᓴᐃᑦ 4, 5, 6, 7, 

8 ᐊᒻᒪᓗ 9 ᒥᔅᑕ ᐋᑯᐊᖅ ᐃᒃᓯᕙᐅᑕᐅᓗᓂ. 

 

ᑲᔪᓯᓚᐅᓐᖏᓂᑦᑎᓐᓂ ᓄᖅᑲᖔᑲᐃᓐᓇᕐᓂᐊᖅᑐᒍᑦ 

20 ᒥᓇᓂᒃ. 

 

(ᑐᓵᔨᒃᑰᖏᑦᑐᖅ) ᐃᖅᓱᒃᑏ. 

 

>>ᓄᖅᑲᑲᐃᓐᓇᖅᑐᐃᑦ 15:22ᒥ ᑲᔪᓯᒃᑲᓂᖅᑐᑎᓪᓗ 

ᑲᑎᒪᑐᐃᓐᓇᓂᕐᒧᑦ 15:47ᒥ 

 

ᑲᑎᒪᔾᔪᑎᒃᓴᖅ 19: ᑲᑎᒪᔨᕋᓛᑦ 

ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ 

ᒪᓕᒐᒃᓴᐃᑦ ᐊᓯᖏᓪᓗ 

 

ᐃᒃᓯᕙᐅᑕᖅ (ᐋᑯᐊᖅ)(ᑐᓵᔨᑎᒍᑦ): ᐅᓐᓄᓴᒃᑯᑦ 

ᐃᓄᐃᑦ ᑲᑎᒪᔨᐅᖃᑎᒃᑲᓗ, (ᑐᓵᔨᒃᑰᖏᑦᑐᖅ) 

ᐃᓄᐃᑦ ᓄᓇᕘᓕᒫᓂᒥᐅᑦ. (ᑐᓵᔨᑎᒍᑦ) 

ᑐᓐᖓᓱᒋᑦᑎ. (ᑐᓵᔨᒃᑰᖏᑦᑐᖅ) ᐃᕐᖑᑕᕋ 

ᑕᐅᑐᓐᓂᖅᐸᑦ ᑯᓂᒃᐸᒋᑦ. 

(ᑐᓵᔨᑎᒍᑦ) ᑲᑎᒪᑐᐃᓐᓇᕐᓂᕗᑦ ᐱᒋᐊᖁᓕᖅᐸᕋ. 

ᑲᑎᒪᑐᐃᓐᓇᕐᓂᑦᑎᓐᓂ ᐅᑯᓂᖓ 

ᐱᓕᕆᐊᒃᓴᖃᕐᓂᐊᖅᐳᒍᑦ, ᒪᓕᒐᒃᓴᐃᑦ 4, 5, 6, 7, 

8 ᐊᒻᒪᓗ 9. ᑲᑎᒪᔩᑦ ᖃᓄᐃᓘᕈᒪᕙᑦ? 

ᑭᒡᒐᖅᑐᖅᑐᖅ ᑕᓯᐅᔭᕐᔪᐊᒧᑦ, ᒥᔅᑕ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. 

ᐅᓐᓄᓴᒃᑯᑦ. ᐃᒃᓯᕙᐅᑖᖅ, ᐱᒋᐊᕈᒪᔪᒍᑦ ᕿᒥᕐᕈᓗᒍ 

ᐊᑭᑐᔪᖅᑐᕈᑎᓄᑦ ᑮᓇᐅᔭᖅᑑᑎᒃᓴᐃᑦ 

ᐃᓕᖅᑯᓯᓕᕆᔨᒃᑯᓐᓄᑦ, ᑭᖑᓂᐊᒍᓪᓗ 

ᒪᓕᒐᓕᐅᕐᕕᓕᕆᔨᒃᑯᑦ. ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᕋᒻᐴᑦ. 

ᑲᑎᒪᔩᑦ ᐊᖏᖅᐹᑦ ᐱᓕᕆᐊᓂᐊᕐᓗᑎᒃᑯ 

ᐊᑭᑐᔪᖅᑐᕈᑎᒃᓴᐃᑦ ᐃᓕᖅᑯᓯᓕᕆᔨᒃᑯᓐᓄᑦ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᒪᓕᒐᒃᓴᖅ 08 - ᑮᓇᐅᔭᓂᒃ ᐃᓚᒋᐊᕈᑦ 

(ᐊᑭᑐᔪᖅᑐᕈᑎᓄᑦ) ᒪᓕᒐᖅ, 2015-2016 - 

ᐃᓕᖅᑯᓯᓕᕆᔨᒃᑯᑦ - ᑲᑎᒪᔨᕋᓛᓂᑦ 

ᐃᓱᒪᒃᓴᖅᓯᐅᖅᑕᐅᓂᖓ 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᐃᓕᖅᑯᓯᓕᕆᔨᒃᑯᓐᓄᑦ, ᒥᓂᔅᑕ ᐅᑲᓕᖅ, 

ᐃᖅᑲᓇᐃᔭᖅᑎᓐᓂᒃ 

ᐊᐱᖅᓱᖅᑕᐅᕕᖕᒦᖃᑎᖃᕈᒪᕖᑦ? 

 

ᐊᖓᔪᖅᑳᖅ ᐹᓪ ᐅᑲᓕᖅ: ᐄ, ᖁᔭᓐᓇᒦᒃ 

ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᔩᑦ 

ᐊᖏᖅᐹᑦ ᐊᐱᖅᓱᖅᑕᐅᕕᖕᒨᖃᑎᖃᕈᓐᓇᖁᓪᓗᒍ 

ᒥᓂᔅᑕ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖅᓱᒃᑏ, 

ᐃᖅᑲᓇᐃᔭᖅᑎᖏᑦ ᐃᓯᖅᑎᑲᐃᓐᓇᓚᐅᕐᒥᒃᑭᑦ. 

 

ᑎᑎᕋᖅᑕᐅᓯᒪᓂᐊᕐᒪᑕ ᒥᔅᑕ ᐅᑲᓕᖅ ᑭᒃᑯᑦ 

ᑕᑉᐹᓃᖃᑎᒋᓂᐊᕐᒪᖔᖅᐱᒋᑦ ᓇᓗᓇᐃᑲᐃᓐᓇᒃᑭᑦ. 

 

ᐊᖓᔪᖅᑳᖅ ᐹᓪ ᐅᑲᓕᖅ: ᑖᒃᑯᐊ ᐅᓐᓄᓴ 

ᑕᒫᓃᖃᑎᒌᓂᐊᖅᑖᒃᑲᒃ, ᑖᓐᓇ ᑕᓕᖅᐱᓃᑦᑐᖅ ᔫ 

ᑯᓄᒃ, ᑐᖏᓕᕆᔭᕋ ᐊᒻᒪᓗ ᑖᓐᓇ ᓴᐅᒥᓐᓃᑦᑐᖅ 

ᕋᐃᒋᓕ ᐊᐅᓪᓚ, ᑮᓇᐅᔭᓕᕆᔨᕗᑦ 

ᐃᓕᖅᑯᓯᓕᕆᔨᒃᑯᓐᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᐅᑲᓕᖅ. ᐊᑏᒃ ᒪᑐᐃᖅᓯᔾᔪᑎᑎᑦ 

ᐅᖃᓕᒫᑲᐃᓐᓇᒃᑭᑦ, ᒥᔅᑕ ᒥᓂᔅᑕ. 

 

ᐊᖓᔪᖅᑳᖅ ᐹᓪ ᐅᑲᓕᖅ: ᐃᒃᓯᕙᐅᑖᖅ, 

ᖁᕕᐊᓱᑉᐳᖓ ᑕᒫᓂ ᑲᑎᒪᖃᑕᐅᒍᓐᓇᕋᒪ. ᑖᒃᑯᐊ 

ᐃᓕᖅᑯᓯᓕᕆᔨᒃᑯᑦ ᐸᕐᓇᐸᓪᓕᐊᓯᒪᔭᖏᑦ ᑕᒫᓂ 

ᐊᕐᕌᒎᓂᐊᖅᑐᒥᒃ 2015-16 ᐊᑭᑐᔪᖅᓯᐅᑏᑦ 

ᑲᒪᒋᔭᐅᑎᓪᓗᒋᑦ. 

 

ᑖᒃᑯᐊᖏᓛᒃ ᐊᓪᓚᕕᒃᑯᒃᑲ ᒐᕙᒪᒃᑯᓐᓂᑦ 

ᒥᐊᓂᖅᓯᕙᒻᒪᑕ ᐊᒻᒪᓗ ᓴᐳᒻᒥᑦᑎᒐᓱᑉᐸᑦᑐᑎᒃ 

ᐃᓕᖅᑯᓯᕐᓂᒃ ᐊᒻᒪᓗ ᐅᖃᐅᓰᑦ 

ᓄᓇᕗᑦᒥᐅᑕᓕᒫᓄᑦ. 

 

ᐃᒃᓯᕙᐅᑖᖅ, ᑖᒃᑯᐊ ᑕᕝᕙ ᐋᖅᑭᓱᖅᓯᒪᔭᕗᑦ 

ᐊᑭᑐᔪᖅᓯᐅᑏᑦ ᐃᓕᖅᑯᓯᓕᕆᔨᒃᑯᓐᓂ 

ᐊᑐᖅᑕᐅᔪᒪᓂᐊᖅᑐᑦ ᐊᕐᕌᒎᓂᐊᖅᑐᒥᒃ 2015-16-

ᒧᑦ, ᑲᑎᑦᑐᒋᑦ $560,000. ᓯᕗᓪᓕᕐᒥ ᑖᒃᑯᐊ 

$60,000 ᐊᓪᓚᕕᑦᑎᓐᓄᑦ ᑐᕌᖓᓂᐊᖅᑐᑦ ᑖᒃᑯᐊ 

ᐋᖅᑭᒋᐊᕆᐊᖃᕐᓂᖏᓐᓄᑦ ᐊᒻᒪᓗ ᑕᒪᒃᑯᓂᖓ 

ᓄᑖᓂᒃ ᐊᑭᑐᓗᐊᖏᑦᑑᒐᓗᐊᓂᒃ 

ᐊᑐᕆᐊᖃᕐᓂᐊᖅᑐᓂᒃ ᐊᕐᕌᒎᓂᐊᖅᑐᒥ ᑖᒃᑯᐊ 

ᑲᑎᖅᓱᖅᓯᒪᔪᑦ.  

 

ᐃᒃᓯᕙᐅᑖᖅ, ᓄᓇᕗᑦᑖᓚᐅᖅᑎᓪᓗᑕᓕ ᑖᒃᑯᐊ 

ᐃᑦᑕᕐᓂᓴᐃᑦ ᓯᓚᑎᑦᑎᓐᓂ ᑎᒍᒥᐊᖅᑕᐅᓯᒪᒻᒪᑕ. 

ᑕᒫᓃᓛᒃ ᓄᓇᕗᑦ ᐃᓗᐊᓂ ᐱᑕᖃᖏᒻᒪᑦ. 

ᓇᔪᕋᔅᓴᐅᓂᐊᖅᑐᓂᒃ. ᑖᒃᑯᐊ ᑲᑎᑦᑐᒋᑦ $1 

ᒥᓕᐊᖑᓗᐊᖅᐸᓕᖅᑐᑦ ᐊᑭᓕᕆᐊᖃᑉᐸᑦᑕᕗᑦ 

ᓯᓚᑎᑦᑎᓐᓄᑦ ᑖᓐᓇ ᑮᓇᐅᔭᖅ ᐊᓯᐅᔪᑑᕙᓐᖏᒻᒪᑦ. 

ᐱᓗᐊᖅᑐᒥᒃ ᑖᒃᑯᐊ ᖃᐅᔨᒪᔭᐅᓂᖏᑦᖅ ᑖᒃᑯᐊ 

ᐃᑦᑕᕐᓂᓴᕐᓄᑦ ᓱᓕ ᐅᓂᒃᑳᖑᔪᓐᓇᐸᖏᒻᒪᑕ  



ᐊᐃᑉᐱᖅ, ᓄᕕᐱᕆ 4, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓄᓇᕗᑦᒥᐅᑕᓄᑦ. ᑖᓐᓇ ᐊᑭᖓ 

ᕿᒥᕐᕈᒍᓐᓇᖏᑕᕗᑦ.  

 

ᑕᐃᒪᐃᒻᒪᑦ, $500,000-ᓂᒃ ᐊᑐᕈᒪᓂᐊᖅᑐᒍᑦ 

ᑕᒪᒃᑯᓄᖓ ᐃᑦᑕᕐᓂᓴᕐᓄᑦ ᐃᑲᔫᑎᐅᓂᐊᖅᑐᓂᒃ 

ᓄᓇᕗᑦ ᐃᓗᐊᓂ. ᑖᓐᓇ ᖁᕕᐊᓇᖅᑐᖅ 

ᐊᑐᖅᐸᓪᓕᐊᔪᒪᓂᐊᕋᑦᑎᒍ 

ᐅᑎᖅᑎᑦᑎᕙᓪᓕᐊᒐᓱᓪᓗᑕ ᑕᒪᒃᑯᓄᖓ 

ᐃᑦᑕᕐᓂᓴᐅᕙᑦᑐᓂᒃ ᓯᓚᑎᑦᑎᓃᑦᑐᓂᒃ. 

 

ᑖᒃᑯᐊᓗᐊᑕᕝᕙ ᐱᒋᐊᕈᑎᒋᔪᒪᖅᑲᐅᔭᒃᑲ. 

ᓇᓗᓇᓐᖏᑦᑐᑦ ᑲᑎᒪᔨᐅᖃᑎᒃᑲ 

ᓂᓪᓕᕈᒪᓂᐊᕐᒥᒻᒪᑕ ᐊᒻᒪᓗ ᐊᐱᖅᓱᕈᒪᓂᐊᕐᒥᒻᒪᑕ. 

ᒪᑐᐃᖓᓂᐊᕆᕗᒍᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᐅᑲᓕᖅ. ᑖᓐᓇ ᐃᒃᓯᕙᐅᑕᕆᔭᐅᔪᖅ ᑲᑎᒪᔨᕋᓛᓄᑦ 

ᒪᑐᐃᖅᓯᔾᔪᑎᒥᓂᒃ ᐅᖃᓕᒫᑲᐃᓐᓇᖁᓕᖅᑕᕋ. ᒥᔅᑕ 

ᔪᐊᓇᓯ. 

 

ᔪᐊᓇᓯ: ᖁᕕᐊᓱᒃᑐᖓ ᒪᑐᐃᖅᓯᒍᑎᓂᒃ 

ᐅᖃᐅᓯᖃᕈᓐᓇᕆᐊᔅᓴᖅ ᐃᓅᓯᕐᒥᒃ 

ᖃᓄᐃᖏᑦᓯᐊᕋᓱᐊᕐᓂᕐᒧᑦ ᑲᑎᒪᔨᕋᓛᖏᑦ 

ᐱᔾᔪᑎᖃᓪᓗᖓ ᕿᒥᕐᕈᓂᖏᓐᓂᒃ ᑐᒃᓯᕌᖑᔪᑦ 

2015-16-ᒥ ᐊᑭᑐᔪᓄᑦ ᑮᓇᐅᔭᖅᑐᕈᑎᔅᓴᖏᓐᓂᒃ 

ᒥᔅᓴᐅᓯᒃᓯᒪᔪᓂᒃ ᐃᓕᖅᑯᓯᓕᕆᕕᒃᑯᑦ 

ᐱᓕᕆᕝᕕᖓᓂ. 

 

ᒪᓕᒐᓕᐅᖅᑏᑦ, ᐅᔾᔨᕈᓱᑉᐳᑦ ᑖᒃᓱᒪ ᐱᓕᕆᕕᐅᑉ 

ᑐᒃᓯᕋᖅᑕᖏᑦ ᐊᑭᑐᔪᓄᑦ ᑮᓇᐅᔭᖁᑎᖃᕈᒪᓪᓗᑎᒃ 

2015-16-ᒥ, $560,000-ᖏᓐᓃᑦᑐᑦ. ᑖᓐᓇ 

ᐱᓕᕆᕕᒃ ᐊᑭᑐᔪᖅᑐᕈᑎᔅᓴᓂᒃ 

ᑮᓇᐅᔭᖅᑖᓚᐅᖏᑦᑐᑦ 2014-15-ᒥ 

ᑮᓇᐅᔭᓕᕆᔾᔪᑏᑦ ᐊᕐᕌᒍᖓᓂ. 

 

ᒪᓕᒐᓕᐅᖅᑏᑦ ᐅᔾᔨᕈᓱᑉᐳᑦ ᑖᒃᓱᒪ ᐱᓕᕆᕕᐅᑉ 

ᑐᒃᓯᕋᖅᑕᖏᑦ 2015-16-ᒥ ᐊᑭᑐᔪᓄᑦ 

ᑮᓇᐅᔭᖅᑐᕈᑎᔅᓴᖏᑦ ᐃᓚᖃᒻᒪᑕ $500,000-ᓚᓂᒃ 

ᒥᑭᔫᑎᓅᖓᔪᒥᐊᑭᑐᔫᑎᒃ ᐱᓕᕆᓂᐅᔪᓄᑦ 

ᐱᔪᓐᓇᑎᑦᓯᓂᐊᖅᑐᒥᒃ ᐅᑎᖅᑎᑦᑎᕙᓪᓕᐊᓕᕐᓗᑎᒃ 

ᓄᓇᕘᑦ ᐱᖅᑯᓯᕐᓄᑦ ᑐᕌᖓᔪᓂᒃ 

ᐃᑦᑕᕐᓂᓴᖁᑎᖏᓐᓂᒃ ᐸᐸᑕᐅᔪᓂᒃ ᓄᓇᑦᓯᐊᕐᒥ 

ᐋᑐᕚᒥᓗ. ᒪᓕᒐᓕᐅᖅᑏᑦᑕᐅᖅ ᐅᔾᔨᕈᓱᒻᒥᔪᑦ ᑖᓐᓇ 

ᐱᓕᕆᕝᕕᒃ ᓴᓂᕐᕙᐃᓂᐊᕐᒪᑦ $60,000-ᓂᒃ 

ᐊᑭᑐᔫᑏᕋᓛᓄᑦ ᒥᑭᔫᑎᕋᓛᓄᑦ ᑕᒪᒃᑯᓂᖓ 

ᐊᓪᓚᕕᓐᓂᒃ ᓴᓇᒋᐊᖅᓯᓂᕐᒧᑦ ᐊᒻᒪᓗ ᐊᓯᖏᓐᓂᒃ 

ᓱᓇᒃᑯᑖᑦᑖᕈᑎᔅᓴᓂᒃ.  

ᐃᒃᓯᕙᐅᑖᖅ, ᒪᓕᒐᓕᐅᖅᑏᑦ ᐃᓕᑕᖅᓯᓯᒪᒻᒪᑕ 

ᑕᒪᒃᑯᐊ ᓄᓇᕗᑦ ᐃᑦᑕᕐᓂᓴᖁᑎᖏᑦ ᐊᖓᔪᕐᔪᐊᓂᒃ 

ᐱᒻᒪᕆᐅᓂᖃᕐᒪᑕ ᐱᖅᑯᓯᕐᒧᑦ ᑐᕌᖓᔪᓂᒃ ᐊᒻᒪᓗ 

ᐅᐊᑦᓯᐊᕈ ᐊᑐᖅᑕᐅᕙᑦᑐᒥᓂᕐᓂᒃ ᓄᓇᕗᒻᒥ. 

ᒪᓕᒐᓕᐅᖅᑏᑦᑕᐅᖅ ᐅᔾᔨᕈᓱᒻᒥᔪᑦ ᑕᒪᓐᓇ ᐊᑭᖓ 

ᐸᐸᑕᐅᑎᑦᑎᓂᐅᑉ ᓄᓇᕗᑦ ᓯᓚᑖᓂ ᐊᕐᕌᒍᑕᒫᑦ 

ᐊᑭᑦᑐᐸᓪᓕᐊᑐᐃᓐᓇᕐᒪᑦ. ᑲᑎᒪᔨᕋᓛᑦ ᐅᔾᔨᕈᓱᑉᐳᑦ 

ᑕᒪᒃᑯᐊ ᐊᑭᓕᖅᓱᐃᓐᓇᕆᐊᓖᑦ ᑕᐃᒪᐃᑦᑐᑦ ᑳᓐᑐᕌ 

ᒫᓐᓇ $1 ᒥᓕᐊᓐ ᐅᖓᑖᓃᓕᕐᒪᑕ ᐊᕐᕌᒍᑕᒫᖅ.  

 

ᒥᓂᔅᑕ ᓴᖅᑭᔮᕋᑖᔪᑎᓪᓗᒍ ᒪᓕᒐᓕᐅᖅᑏᑦ 

ᐅᖃᐅᔾᔭᐅᔪᒻᒪᑕ ᐃᑦᑕᕐᓂᓴᓄᑦ 

ᓱᕈᖅᐸᓪᓕᐊᓇᓐᖏᑦᑐᓂᒃ ᑕᑯᔭᒐᖃᕐᕕᕋᓛᓂᒃ  

ᐋᖅᑭᑦᑎᕆᔪᖃᑐᐃᓐᓇᕆᐊᖃᕐᒪᑦ ᐃᓪᓗᓂᑦ ᓄᓇᕗᑦ 

ᐃᓗᐊᓂ ᑕᐃᒫᒃ ᓄᓇᓖᑦ ᐃᓚᖏᑦ ᐱᔪᓐᓇᕋᔭᕐᒪᑕ 

ᑕᑯᔅᓴᐅᑎᑦᑎᓗᑎᓪᓗ ᐅᑎᖅᑎᑕᐅᓯᒪᔪᓂᒃ 

ᐃᑦᑕᕐᓂᓴᓂᑦ.  

 

ᒪᓕᒐᓕᐅᖅᑏᑦ ᑲᔪᖏᖅᓴᐃᕗᑦ ᒥᓂᔅᑕᒥᒃ 

ᐸᕐᓇᐅᓯᐅᖁᔨᓪᓗᑎᑦ ᑕᒪᒃᑯᐊ ᐃᑦᑕᕐᓂᓴᐃᑦ 

ᓄᓇᕗᒻᒥ ᓄᓇᓕᓐᓂ ᓯᐊᒻᒪᖅᑕᐅᔪᓐᓇᕐᓂᐊᕐᒪᑕ. 

ᒪᓕᒐᓕᐅᖅᑏᑦᑕᐅᖅ ᑲᔪᖏᖅᓴᐃᒻᒥᔪᑦ ᒥᓂᔅᑕᒥᒃ 

ᐃᖅᑲᓇᐃᔭᖅᑎᖏᓐᓂᓪᓗ ᐅᖃᖃᑎᖃᖁᔨᓪᓗᑎᑦ 

ᓄᓇᕗᒻᒥ ᐊᕕᑦᑐᖅᓯᒪᔪᓂᒃ ᐃᓄᐃᑦ 

ᑲᑐᔾᔨᖃᑎᒌᖏᓐᓂᒃ ᐃᓕᓴᕕᖏᓐᓂᓪᓗ 

ᖃᐅᔨᒐᓱᐊᕐᓗᑎᑦ ᐃᓂᒃᓴᖅᑕᖃᒃᑲᓂᕐᒪᖔᑦ 

ᐃᑦᑕᕐᓂᓴᓄᑦ ᑕᑯᔅᓴᐅᑎᑦᑎᕕᔅᓴᓂᒃ.  

 

ᒥᓂᔅᑕ ᓴᖅᑭᔮᕋᑖᔪᑎᓪᓗᒍ ᐅᖃᔪᒻᒪᑦ ᐃᒻᒪᖃ 

145,000 ᐃᑦᑕᕐᓂᓴᐃᑦ ᒫᓐᓇ ᑐᖅᑯᖅᑕᐅᓯᒪᒻᒪᑕ 

ᓄᓇᕗᑦ ᓯᓚᑖᓂ. ᒪᓕᒐᓕᐅᖅᑏᑦ ᑲᔪᖏᖅᓴᐃᕗᑦ 

ᑖᔅᓱᒥᖓ ᐱᓕᕆᕝᕕᐅᔪᒥᒃ ᓴᓇᖁᔨᓪᓗᑎᑦ 

ᖃᖓᒃᑰᖅᑕᕐᓂᕆᒐᔭᖅᑕᖏᓐᓂᒃ ᐅᑎᖅᑎᑕᐅᓕᖅᑲᑕ 

ᐃᑦᑕᕐᓂᓴᓕᒫᑦ ᑕᐃᒫᒃ ᑖᓐᓇ ᐱᓕᕆᕕᒃ 

ᖃᐅᔨᒪᒐᓱᐊᕈᓐᓇᕋᔭᕐᒪᑦ ᐃᖏᕐᕋᓂᕆᔭᖓᓂᒃ 

ᑖᔅᓱᒧᖓ ᐱᒻᒪᕆᐋᓘᔫᑉ.  

 

ᐃᒃᓯᕙᐅᑖᖅ, ᑲᑎᒪᔨᕋᓛᑦ ᐃᓅᓯᕐᒥᒃ 

ᖃᓄᐃᓐᖏᑦᓯᐊᕋᓱᐊᕐᓂᕐᒧᑦ ᓂᕆᐅᓐᓂᐊᖅᐳᑦ 

ᐱᓕᕆᕝᕕᖓᑕ ᐱᕙᓪᓕᐊᓂᖓᓂ 

ᑐᓴᖅᑎᑕᐅᖃᑦᑕᕐᓂᐊᖅᑐᒋᓪᓗᑎᑦ 

ᐅᑎᖅᑎᑕᐅᕙᓪᓕᐊᑎᓪᓗᒋᑦ ᐊᒻᒪᓗ 

ᓯᐊᒻᒪᖅᑎᑕᐅᑎᓪᓗᒋᑦ ᓄᓇᕗᒻᒧᑦ. 

 



ᐊᐃᑉᐱᖅ, ᓄᕕᐱᕆ 4, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒃᓯᕙᐅᑖᖅ, ᑕᕝᕙ ᒪᑐᐃᖅᓯᔾᔪᑎᒃᑲ ᐅᖃᐅᓰᑦ 

ᐃᓱᓕᑉᐳᑦ ᐱᔾᔪᑎᓖᑦ ᑐᒃᓯᕌᖑᔪᓂᒃ 2015-16-ᒥ 

ᐊᑭᑐᔪᓂᒃ ᑮᓇᐅᔭᖅᑐᕈᑎᔅᓴᐃᑦ ᐃᓕᖅᑯᓯᓕᕆᔨᒃᑯᑦ 

ᐱᓕᕆᕝᕕᖓᓐᓂᒃ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᔪᐊᓇᓯ. ᑭᓱᑐᐃᓐᓇᕐᓄᑦ ᑐᕌᖓᔪᓄᑦ ᐅᖃᐅᓯᔅᓴᓂᒃ 

ᓂᓪᓕᐅᑎᔅᓴᓂᒃ ᐱᑕᖃᕐᒪᖔᖅ? 

ᐊᑎᖁᑎᖃᓐᖏᓐᓇᒪ ᑕᐃᒪ 

ᐊᐱᖅᑯᑎᔅᓴᓅᕈᓐᓇᖅᓯᔪᒍᑦ. ᐱᒋᐊᕈᑎᒋᓗᒍ F-3 

ᒪᒃᐱᒐᖓ ᖃᓪᓗᓈᑎᑐᑦ ᐊᒻᒪ ᒥ-3 ᐃᓄᒃᑎᑐᑦ. ᒥᔅᑕ 

ᕼᐃᒃᔅ.  

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᑕᐅᓯᕐᒥᒃ ᐊᐱᖅᑯᑎᒃᓴᖃᕋᒪ. 

 

$500,000 ᑕᐃᓐᓇ ᑕᐃᖅᑲᐅᔭᐃᑦ ᒪᑯᓄᖓ 

ᐱᑐᖃᕐᓄᑦ ᑐᖅᑯᖅᓯᓯᒪᖕᒪᑕᐃᒃᑯᐊ ᓄᓇᕗᑦ 

ᓯᓚᑖᓂ ᐱᑐᖃᕐᓂᑦ ᓄᓇᕗᒻᒦᖔᖅᑐᓂᒃ 

ᓄᓇᑦᓯᐊᕐᒥᐅᓂᑦ ᐊᒻᒪᓗ ᐋᑐᕚᒥᐅᓂᒃ ᐊᖏᕈᑎᓂᒃ 

ᐊᑎᓕᐅᖃᑎᖃᖅᓯᒪᔪᑦ ᒫᑦᓯ 31, 2016-ᒥ 

ᐃᓱᓕᕝᕕᖃᕐᓂᐊᖅᖢᓂ ᑕᐃᓐᓇ. ᑖᒃᑯᐊ 

ᑳᓐᑐᕌᖏᑦᑕ ᐅᓄᕐᓂᖏᑦ ᑮᓇᐅᔭᖏᑦ 

ᐊᔾᔨᒌᓐᖏᑐᓪᓛᓘᖕᒪᑕ ᐃᒻᒪᖃ ᐱᖃᑖ 

ᐅᓄᕐᓂᖅᓴᓂᒃ ᐸᐸᑦᑎᖕᒪᖅᑲᐃ ᐅᕝᕙᓘᓐᓃᑦ ᐱᖃᑖ 

ᐅᓄᓐᖏᓐᓂᖅᓴᓂᒃ ᑎᒍᒥᐊᕐᓂᖓᓄᑦ. ᑕᐃᒪᓐᓇᖃᐃ 

ᐊᑭᖓ ᐊᔾᔨᒋᓐᖏᓗᐊᖅᐸᑦ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕼᐃᒃᔅ. 

ᒥᓂᔅᑕ ᐅᑲᓕᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐅᑲᓕᖅ. 

 

ᐊᖓᔪᖅᑳᖅ ᐹᓪ ᐅᑲᓕᖅ (ᑐᓵᔨᑎᒍᑦ): ᐄ, 

ᔭᓗᓇᐃᒥ ᐅᓄᕐᓂᖅᓴᓂᒃ ᐱᓯᒪᓂᖏᓐᓄᑦ ᑕᐃᒪᓐᓇ 

ᐊᔾᔨᒌᓐᖏᓐᓂᖃᖅᐳᑦ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐅᑲᓕᖅ. ᒥᔅᑕ 

ᕼᐃᒃᔅ 

 

Hᐃᒃᔅ (ᑐᓵᔨᑎᒍᑦ): ᑕᐃᒃᑯᐊ ᐃᑦᑕᕐᓂᓴᐃᑦ ᐃᓛᒃ, 

ᐱᑐᖃᐃᑦ ᓄᓇᕗᒻᒥᑦ ᐅᑎᖅᑎᑕᐅᓂᐊᖅᐸᑕ ᐅᑯᐊ 

ᓇᐃᓴᐅᑏᑦ ᑕᑯᓐᓇᕐᓗᒋᑦ ᓱᓇᒃᑯᑖᖅᑖᕆᔭᐅᕆᐊᓖᑦ 

ᑕᐃᒃᑯᐊ ᑐᖅᑯᖅᑕᐅᓯᒪᑦᑎᐊᕐᒪᑕ ᑕᐃᒪᐃᑦᑐᓂᒃ  

ᐱᓕᒻᒪᒃᓯᒪᔪᒥᑦ ᐃᓕᓴᐃᔨᖃᕐᓗᓯ 

ᐋᖅᑭᒃᓱᐃᑎᑦᑎᓂᐊᖅᐱᓯ ᐅᕝᕙᓘᓐᓃᑦ 

ᖃᓄᐃᓕᖓᓂᐊᖅᐱᓯ. ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᐅᑲᓕᖅ. 

 

ᐊᖓᔪᖅᑳᖅ ᐹᓪ ᐅᑲᓕᖅ (ᑐᓵᔨᑎᒍᑦ): ᐄ, 

ᐃᑲᔪᖅᑎᖃᕐᓂᐊᖅᑐᒍᑦ ᑕᐃᒃᑯᓂᖓ 

ᐊᐅᓚᑦᓯᔨᐅᖃᑦᑕᕐᓂᐊᖅᑐᓂᒃ, ᐊᒃᓱᐊᓗᖏᒃᑯᐊ 

ᐃᑲᑦᑐᕆᒃᓴᖃᑦᑕᕐᒪᑕ ᑕᐃᒃᑯᓂᖓ ᐱᑐᖃᕐᓂᒃ 

ᐸᐸᑦᑎᓪᓗᑎᒃ. ᓇᐅᒃᑯᑐᐃᓐᓇᕉᖅ  

ᐃᑲᔪᕈᓐᓇᕐᓂᐊᖅᑐᑦ ᑕᐃᒃᑯᐊ ᐱᑐᖃᐃᑦ ᒪᐅᖓ 

ᓄᓇᕗᑦ ᐅᑎᖅᑎᑕᐅᕙᓕᐊᓕᖅᐸᑕ ᐊᒻᒪᓗ 

ᑐᖅᑯᕐᕕᖃᐅᑦᑎᐊᓕᖅᐸ ᑭᓯᐊᓂ 

ᑕᐃᒪᐃᓛᕈᒫᖅᓯᒪᔪᒍᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᐅᑲᓕᖅ. ᒥᔅᑕ ᕼᐃᒃᔅ. 

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᐃᒃᑯᐊ ᐱᑐᖃᐃᑦ ᐸᐸᑕᐅᔪᑦ ᔭᓗᓇᐃᒥ ᐋᑐᕚᒥᓗ 

ᐸᐸᑕᐅᓪᓗᑎᒃ ᐊᑭᑐᔪᐊᓘᖕᒪᑕ 

ᖃᑦᑎᕌᕋᓱᒋᓐᖑᐊᖅᐱᒋᑦ ᑕᐃᒃᑯᐊ ᐱᑐᖃᐃᑦ 

ᐸᐸᑕᐅᔪᑦ ᑖᒃᑯᓇᓂ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕼᐃᒃᔅ. 

ᒥᔅᑕ ᐅᑲᓕᖅ. 

 

ᐊᖓᔪᖅᑳᖅ ᐹᓪ ᐅᑲᓕᖅ (ᑐᓵᔨᑎᒍᑦ): 

ᖃᑦᑎᕌᓕᖅᑎᕈᓐᓇᖏᑦᑕᕗᑦ ᐃᒪᓐᓇᑎᒋ 

ᐊᑭᖃᓗᐊᖅᑑᓚᒍᓐᓇᖏᑦᑐᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᐅᑲᓕᖅ. ᐊᑎᖁᑎᓐᓂ ᒥᓯᔅ ᐊᖕᓇᑲᖅ. 

 



ᐊᐃᑉᐱᖅ, ᓄᕕᐱᕆ 4, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖕᓇᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐅᓇ ᐊᐱᖅᑯᑎᒋᔪᒪᔭᕋ ᐅᑯᓇᓂ ᒪᑐᐃᖅᓯᔾᔪᑎᖕᓂ 

ᐅᖃᐅᓯᖃᖅᑲᐅᒐᕕᑦ $1 ᒥᓕᐊᓐ 

ᐅᖓᑎᐊᕐᔪᐊᓄᒡᒎᖅ ᐊᑭᖃᖃᑦᑕᕐᒪᑕ ᐊᕐᕌᒍᑕᒫᑦ 

ᑕᐃᒃᑯᐊ ᐸᐸᑕᐅᑎᓪᓗᒋᑦ ᐊᒻᒪᓗ $500,000-ᓂᒃ 

ᑮᓇᐅᔭᓂᒃ ᑐᒃᓯᕋᖅᖢᓯ. ᐃᑦᑕᕐᓂᓴᖃᕐᕕᖕᒥ 

ᓯᕗᓂᒃᓴᑦᑎᓐᓂᖃᐃ ᐃᓱᒪᒋᓪᓗᒍ ᑖᒃᑯᐊ 

$500,000 ᑭᓱᑖᕈᑕᐅᓂᐊᖅᐸᑦ $1 ᒥᓕᐊᓐ 

ᐅᖓᑎᐊᕐᔪᐊᓄᒃ ᐸᐸᑕᐅᑎᑦᑎᑎᓪᓗᑕ 

ᐱᖁᑎᕐᔪᐊᓂᒃ ᐊᑭᑐᔪᕈᓘᔪᒃᓴᐅᖕᒪᑦ. ᑕᐃᒃᑯᐊ 

$500,000 ᑐᒃᓯᕌᕆᔭᓯ ᑭᓱᒧᑦ ᐊᑐᕋᔭᕐᒪᑕ?  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᐊᖕᓇᑲᖅ. ᒥᓂᔅᑕ ᐅᑲᓕᖅ. 

 

ᐊᖓᔪᖅᑳᖅ ᐹᓪ ᐅᑲᓕᖅ (ᑐᓵᔨᑎᒍᑦ): 

ᐊᓐᖑᑎᕙᓪᓕᐊᑕᐃᓐᓇᕋᑦᑕ ᒪᑯᓄᖓ 

ᐅᓪᓗᒥᓯᐅᑎᓂᒃ ᐊᑐᖅᑕᐅᖃᑦᑕᓕᑐᑦ ᒪᑯᐊᓗ 

ᐆᓇᖅᓯᒋᐊᕈᑏᑦ ᓂᒡᓕᒋᐊᕈᑎᓕᖕᓂᒃ 

ᑕᑯᒃᓴᐅᕕᒃᓴᓂᒃ ᐃᒐᓛᓂᓪᓘᓐᓃᑦ ᐊᕙᓗᓯᒪᔪᓂᒃ 

ᐱᑕᖃᐅᖃᑦᑕᓕᕐᒪᑕ. ᑕᐃᒃᑯᐊ ᐱᑐᖃᐃᑦ ᒪᐅᖓ 

ᐅᑎᖅᑎᑕᐅᒃᐸᑕ ᒪᒃᑯᒃᑑᓪᓗᒍ ᐃᓱᒪᒋᓪᓗᐊᕐᓗᒋᑦ 

ᐅᓂᒃᑲᐅᓯᕆᔭᐅᖃᑦᑕᕈᓐᓇᕐᓂᐊᖅᑐᑦ ᒪᒃᑯᒃᑐᓪᓗ 

ᑐᑭᓯᒃᑲᓐᓂᕐᓗᑎᒃ ᖃᓄᐃᑉᐸᓚᐅᖅᓯᒪᖕᒪᖔᑦ 

ᐃᓄᐃᑦ ᓯᕗᕚᕕᓂᖏᑦ ᐃᓛᒃ, ᑭᖑᕚᕕᓂᖏᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᐅᑲᓕᖅ. ᒥᓯᔅ ᐊᖕᓇᑲᖅ. 

 

ᐊᖕᓇᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᓐᓇᖃᐃ ᒥᓂᔅᑕᕆᔭᐅᔪᖅ ᖃᔅᓯᓂᒃ ᑐᖅᑯᐃᕕᖕᓂᒃ 

ᐊᑐᕐᕕᖃᕆᐊᖃᕐᓂᐊᒪᖔᑦ ᓄᓇᕗᒻᒥ ᑕᐃᒃᑯᐊ 

ᐅᑎᖅᑎᑕᐅᓇᔭᖅᐸᑕ ᐱᑐᖃᐃᑦ. ᐊᒻᒪᓗ 

ᑐᖅᑯᖅᑕᐅᓯᒪᑦᑎᐊᕐᓂᐊᖅᐸᑕ ᑕᒃᑯᐊ ᓄᑕᐅᓐᖏᑦᑐᑦ 

ᐊᒻᒪᓗ ᓄᓇᕗᒻᒥᐅᓄᑦ 

ᕿᒥᕐᕈᓇᒃᑕᐅᖃᑦᑕᕈᓐᓇᕐᓂᐊᕐᒪᑦ ᖃᔅᓯᓂᒃ 

ᐱᑖᕆᐊᖃᕋᔭᖅᐱᑦ? ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓯᔅ 

ᐊᖕᓇᑲᖅ. ᒥᓂᔅᑕ ᐅᑲᓕᖅ. 

 

ᐊᖓᔪᖅᑳᖅ ᐹᓪ ᐅᑲᓕᖅ (ᑐᓵᔨᑎᒍᑦ): ᐄ, 

ᐱᒋᐊᕈᑎᒃᓴᑐᐃᓐᓇᕐᖑᓇᖅ ᐆᒃᑑᑎᒋᓯᓐᓈᕐᓗᒍ 

ᐊᕝᕙᖓᑦ ᐱᒋᐊᕈᒪᔪᒍᑦ ᑕᐃᑲᓐᖓᑦ 

ᓇᓗᓇᐃᖅᓯᓂᐊᖅᐳᒍᑦ ᖃᓄᖅ 

ᐃᖅᑲᓇᐃᔭᖃᑎᖃᕐᓂᐊᕐᒪᖔᔅᓯ ᓄᓇᓕᓐᓂ. 

ᑕᐃᒃᑯᐊ ᐱᑐᖃᐃᑦ ᐸᐸᑕᐅᑦᑎᐊᕐᓂᐊᕐᒪᑕ 

ᓴᖅᑭᔮᑦᑎᐊᕐᓗᑎᓪᓗ, 

ᓴᐳᒻᒥᐅᓯᖅᑕᐅᓯᒪᑦᑎᐊᕐᓗᑎᓪᓗ.  

 

ᐃᑦᑕᕐᓂᓴᖃᕐᕕᑦᑖᕋᓱᓐᓂᖅ ᐄ, ᑕᒪᓐᓇ 

ᐱᔭᕐᓂᔾᔮᖏᑦᑑᒐᓗᐊᖅ, ᐊᑯᓂᐅᓂᐊᖅᑐᖅᓴᐅᔪᕐᓗ 

ᑭᓯᐊᓂ ᓇᓂ, ᖃᖓᓗ ᑕᒪᒃᑯᐊ 

ᓂᓪᓕᐅᑎᒋᔪᓐᓇᓐᖏᑕᒃᑲ ᐅᓪᓗᒥ ᓇᓗᓇᕐᒪᑕ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᐅᑲᓕᖅ. ᒥᔅ ᐊᖕᓇᑲᖅ.  

 

ᐊᖕᓇᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒥᓂᔅᑕ ᐅᖃᐅᔾᔨᔪᓐᓇᖅᐹ ᖃᓄᖅ $500,000-ᓂᒃ 

ᑮᓇᐅᔭᓂᒃ ᑖᔅᓱᒥᖓ ᓈᓴᐅᑎᒥᑦ ᐱᓐᓂᕐᒪᖔᑕ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᐊᖕᓇᑲᖅ. ᒥᔅᑕ ᐅᑲᓕᖅ.  

 

ᐊᖓᔪᖅᑳᖅ ᐹᓪ ᐅᑲᓕᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐅᖃᖃᑎᒋᓚᐅᖁᖅᓯᒪᒐᑦᑎᒍ ᑕᐃᒃᑯᐊ 

ᐃᑦᑕᕐᓂᓴᖃᖅᑐᓕᕆᔨᒃᑯᓐᓂᑦ 

ᓴᖅᑭᔮᖅᑎᑦᑎᖃᑦᑕᖅᑐᓂᒃ ᑕᐃᒃᑯᓂᖓ ᐱᑕᖃᕐᒪᑦ 

ᐃᑦᑕᕐᓂᓴᕐᓂᑦ, ᐊᓯᖏᓪᓗ ᐃᑦᑕᕐᓂᓴᖃᕐᕕᐅᔪᑦ 

ᐅᖃᖃᑎᒋᓪᓗᒋᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᐅᑲᓕᖅ. ᒥᔅ ᐊᖕᓇᑲᖅ.  

ᐊᖕᓇᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᓲᕐᓗ ᐃᒪᓐᓇ $500,000 ᐊᑐᕈᒫᖅᑐᖅ 

ᐅᖃᐅᓯᕆᐊᕐᔪᓪᓗᒍ, ᖃᑦᑎᑦ ᓄᓇᓖᑦ 

ᓇᒧᓐᖓᐅᓂᐊᖅᐸᑦ ᐅᓂᒃᑳᒐᓚᑲᐃᓐᓇᕆᑦ ᑕᐃᒃᑯᐊ 

ᐅᖃᖃᑎᒋᓪᓗᒋᑦ ᑕᒪᒃᑯᓂᖓ ᖃᐅᔨᒪᓪᓚᕆᑦᑐᓂᒃ 

ᑭᓱᓕᕆᖃᑦᑕᕐᒪᖔᑕ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᐊᖕᓇᑲᖅ. ᒥᓂᔅᑕ ᐅᑲᓕᖅ.  

 

ᐊᖓᔪᖅᑳᖅ ᐹᓪ ᐅᑲᓕᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑖᒃᑯᐊ ᕿᒥᕐᕈᓇᒃᓯᒪᔭᕗᑦ 

ᑐᓂᔭᐅᓯᒪᔪᑦ ᓄᓇᓕᓐᓂᑦ ᐊᒻᒪᓗ ᐱᓕᕆᐊᖃᖅᑐᑦ,  

ᐱᓕᕆᐊᒃᓴᓂᒃ ᐊᒡᒋᖅᑐᓂᒃ ᑖᒃᑯᐊ 

ᑕᑯᔪᒪᓐᓇᐅᒐᓗᐊᖅ ᐱᓕᕆᐊᒃᓴᐃᑦ ᐱᖃᓯᐅᔾᔨᓯᒪᔪᑦ 

ᑕᑯᔅᓴᐅᑎᑦᑎᓪᓗᑎᒃ ᐃᓕᖅᑯᓯᑦᑎᓐᓂᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᐅᑲᓕᖅ. ᒥᔅ ᐊᖕᓇᑲᖅ.  

 

ᐊᖕᓇᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒥᓂᔅᑕ ᐅᖃᕈᓐᓇᖅᐹ ᓇᓕᐊᓐᓂᑦ ᓄᓇᓕᓐᓂᑦ 

ᐱᓕᕆᕕᔅᓯᓐᓂᑦ ᑐᓴᖅᓯᒪᕕᓯ ᓴᖅᑭᔮᖅᑎᑦᑎᓯᒪᔪᓂᑦ 

ᐃᑦᑕᕐᓂᓴᕐᓂᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᐊᖕᓇᑲᖅ. ᒥᔅᑕ ᐅᑲᓕᖅ.  

 

ᐊᖓᔪᖅᑳᖅ ᐹᓪ ᐅᑲᓕᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᒫᓐᓇᒧᑦ ᑎᑭᑦᑐᒍ ᑐᓂᔭᐅᓯᒪᔪᒍᑦ 

ᑭᕙᓪᓕᕐᒥᑦ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ, ᑭᓐᖓᕐᓂ 

ᐊᒻᒪᓗ ᖃᐅᔨᒪᔪᖓ ᖁᕐᓗᖅᑐᕐᒥᐅᑦ ᐃᓄᐃᑦ 

ᑕᑯᔭᒐᖃᕐᕕᖓ ᑕᐃᑲᓂᑦᑕᐅᖅ ᐱᔪᒪᒻᒥᔪᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᐅᑲᓕᖅ. ᒥᔅ ᐊᖕᓇᑲᖅ.  

 

ᐊᖕᓇᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒥᓂᔅᑕ ᐅᖃᕈᓐᓇᖅᐹ ᑖᒃᑯᐊ ᑐᒃᓯᕋᐅᑏᑦ 

ᓄᑖᖑᒻᒪᖔᑕ ᐅᕝᕙᓘᓐᓃᑦ ᐊᓯᖏᓐᓂᑦ ᐱᑐᖃᕐᓂᑦ 

ᐃᑦᑕᕐᓂᓴᕐᓂᑦ, ᑐᖅᑯᐃᓯᒪᓕᖅᐱᓰ ᑕᑯᔭᒐᕐᕕᓐᓂᑦ, 

ᑕᐃᒪᓐᓇ ᐱᓚᐅᖅᓯᒪᕕᓰ? ᐅᓂᒃᑳᒐᓛᒍᓐᓇᖅᐲᑦ 

ᖃᓄᐃᓕᕐᒪᖔᑕ ᑕᕝᕘᓇ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᐊᖕᓇᑲᖅ. ᒥᓂᔅᑕ ᐅᑲᓕᖅ.  

 

ᐊᖓᔪᖅᑳᖅ ᐹᓪ ᐅᑲᓕᖅ (ᑐᓵᔨᑎᒍᑦ): ᖁᔭᓐᓇᒦᒃ,  

ᐃᒃᓯᕙᐅᑖᖅ. ᑖᒃᑯᐊ ᓄᑖᑦ ᐱᓕᕆᐊᒃᓴᐃᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᐅᑲᓕᖅ. ᒥᔅ ᐊᖕᓇᑲᖅ. 

 

ᐊᖕᓇᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑭᖑᓪᓕᖅᐹᖅ ᐊᐱᖅᑯᑏᑦ, ᖃᑦᑎᑦ ᐃᓕᖅᑯᓯᕐᒧᑦ 

ᑐᕌᖓᔪᓂᑦ ᑕᑯᔅᓴᐅᓕᖅᑎᑕᐅᔪᓂᒃ ᐱᑕᖃᖅᐸ 

ᓄᓇᕗᒻᒥ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᐊᖕᓇᑲᖅ. ᒥᓂᔅᑕ ᐅᑲᓕᖅ.  

 

ᐊᖓᔪᖅᑳᖅ ᐹᓪ ᐅᑲᓕᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. 7-ᖑᖅᑰᖅᑐᓂᒃᑯᐊ. ᑕᐃᒃᑯᐊ 

ᐃᑦᑕᕐᓂᓴᕐᓂᑦ ᓴᖅᑭᔮᖅᑎᑦᑎᔪᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᐅᑲᓕᖅ. ᐊᑎᖁᑎᖃᕈᓐᓃᕋᒪ. ᐃᓕᖅᑯᓯᓕᕆᔨᒃᑯᑦ, 

ᐱᖅᑯᓯᑐᖃᓕᕆᔨᒃᑯᑦ ᓇᐃᓈᖅᓯᒪᔪᑦ 

ᐱᓕᕆᕕᖓᓄᑦ, ᐊᖓᔪᖅᑳᖃᕐᕕᖕᒧᑦ ᑲᑎᖦᖢᒋᑦ 

ᐊᑭᑐᔪᖅᑐᕈᑎᒃᓴᖏᑦ $560,000. ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᒃᐱᒐᖅ F-

2-ᒧᑦ ᐅᑎᕐᓗᓯᐅᒃ. ᐱᓕᕆᕝᕕᖕᒧᑦ ᓇᐃᓈᖅᓯᒪᔪᑦ 

ᐃᓕᖅᑯᓯᓕᕆᔨᒃᑯᑦ ᐃᑦᑕᕐᓂᓴᓕᕆᔨᒃᑯᑦ 

ᓇᓗᓇᐃᖅᓯᓯᒪᔪᑦ ᐊᑭᓕᖅᑐᐃᔾᔪᑎᒃᓴᖏᓐᓂᑦ. 

ᑲᑎᖦᖢᒋᑦ ᐊᑭᓕᖅᑐᐃᔾᔪᑎᒃᓴᐃᑦ ᐊᑭᑐᔪᓄᑦ, 

$560,000. ᐊᖏᖅᐹᑦ ᒪᓕᒐᓕᐅᖅᑏᑦ? ᐊᖏᖅᐱᓰ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

  

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᔩᑦ 

ᐊᖏᖅᐹᑦ ᐃᖅᑲᓇᐃᕋᑦᑎᒍ ᕿᒥᕐᕈᓇᒃᑕᐅᓂᖓ 

ᐃᓕᖅᑯᓯᓕᕆᔨᒃᑯᑦ, ᐃᑦᑕᕐᓂᓴᓕᕆᔨᒃᑯᑦ 

ᐊᑐᕈᒫᖅᑕᖏᑦ ᐊᑭᑐᔪᓄᑦ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

  

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐅᑲᓕᖅ, 

ᒪᑐᒋᐊᕈᑎᒃᓴᖃᖅᐲᑦ ᐅᖃᐅᓯᒃᓴᖃᖅᐲᑦ? 

 

ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ, 

ᐃᒃᓯᕙᐅᑖᖅ. ᖁᔭᓐᓇᒦᑦᑕᐅᖅ ᑖᒃᑯᐊ 

ᓂᕈᐊᖅᑕᐅᖃᑎᒋᓯᒪᔭᒃᑲ, ᑖᒃᑯᐊ ᐱᔪᒥᓇᖅᑐᑦ 

ᐸᕐᓇᐸᓪᓕᐊᒐᓱᑦᑕᕗᑦ 

ᐊᓚᒃᑲᐸᓪᓕᐊᖑᔭᓛᕐᖓᑕᐃᓛᒃ ᑕᒫᓂ ᓯᕗᓂᑦᑎᓐᓂ. 

ᖁᕕᐊᓱᖃᑕᐅᓂᐊᖅᐳᖓ ᓯᕗᓂᑦᑎᓐᓂ 

ᒪᑐᐃᖅᓯᕙᓪᓕᐊᑎᓪᓗᑎᒃ ᑕᒪᒃᑯᓄᖓ 

ᐸᕐᓇᐸᓪᓕᐊᓯᒪᔭᑦᑎᓐᓄᑦ. ᑖᒃᑯᐊᓗ 

ᐃᖅᑲᓇᐃᔭᖅᑎᒃᑲ ᖁᔭᓐᓇᒦᕕᔾᔪᐊᑕᒃᑲ 

ᐋᖅᑭᔅᓱᐃᖃᑦᑕᕐᒪᑕ ᑖᒃᑯᓂᖓ ᑮᓐᖒᒪᔭᑦᑎᓂᒃ. 

ᖁᔭᓐᓇᒦᒃ, ᐅᓪᓗᖃᑦᑎᐊᕐᓂᐊᕆᕗᓯ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᖅᓱᒃᑏ. 

ᐅᑯᐊ ᐊᓂᑎᓚᐅᒃᑭᑦ. 

 

ᑕᐃᓐᓇ ᑭᖑᓪᓕᖅ ᕿᒥᕐᕈᓇᓚᐅᓐᖏᓐᓂᑦᑎᓐᓂ 5 

ᒥᓂᒻᒥᒃ ᕿᑲᓚᐅᑳᕐᔪᖕᓂᐊᖅᐳᒍᑦ. 

 

>>ᓄᖅᑲᑲᐃᓐᓇᖅᑐᑦ 16:10ᒥ ᑲᔪᓯᒃᑲᓂᖅᑐᑎᓪᓗ 

16:12ᒥ 

 

ᒪᓕᒐᒃᓴᖅ 08 - ᑮᓇᐅᔭᓂᒃ ᐃᓚᒋᐊᕈᑦ 

(ᐊᑭᑐᔪᖅᑐᕈᑎᓄᑦ) ᒪᓕᒐᖅ, 2015-2016 - 

ᒪᓕᒐᓕᐅᕐᕕᓕᕆᔨᒃᑯᑦ - ᑲᑎᒪᔨᕋᓛᓂᑦ 

ᐃᓱᒪᒃᓴᖅᓯᐅᖅᑕᐅᓂᖓ 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑐᓐᖓᓱᒋᑦᑎ ᐅᑎᕋᔅᓯ. 

ᐅᖃᖅᑏ, ᐃᖅᑲᓇᐃᔭᖅᑎᓂᒃ ᐱᖃᑎᖃᕈᒪᕕᑦ  

ᑕᑲᓄᖓ ᐊᐱᖅᓱᖅᑕᐅᕕᖕᒧᑦ?  

 

ᐅᖃᖅᑎ (ᑐᓵᔨᑎᒍᑦ): ᐄ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔨᕋᓛᑦ ᐊᖏᖅᐹᑦ 

ᑕᐃᒃᑯᐊ ᐃᓯᖅᑎᑕᐅᔪᓐᓇᖁᓪᓗᒋᑦ ᐃᑲᔪᖅᑎᒃᓴᖏᑦ? 

 

ᐃᓚᖏ ᑲᑎᒪᔩᑦ (ᑐᓵᔨᑎᒍᑦ): ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᖅᓱᒃᑏ, 

ᐃᑲᔪᕐᓗᒋᓄᑯᐊ ᐃᖅᓯᑎᓚᐅᒃᑭᑦ. 

 

ᑎᑎᕋᖅᑕᐅᓯᒪᓂᐊᕐᒪᑦ ᐅᖃᖅᑏ ᑭᒃᑰᖕᒪᖔᑕ 

ᐱᖃᑎᑎᑦ.  

 

ᐅᖃᖅᑎ (ᑐᓵᔨᑎᒍᑦ): ᑕᓕᖅᐱᓐᓄᑦ ᒥᔅᑕ ᔮᓐ ᑯᐊᒃ 

ᑎᑎᕋᖅᑎᕗᑦ ᐊᒻᒪ ᓴᐅᒥᓐᓂ ᒥᔅᑕ ᒫᒃ ᕌᕝᑐ  

ᑮᓇᐅᔭᓕᕆᔨᒃᑯᑦ ᐊᖓᔪᖅᑳᖓᑦ ᒪᓕᒐᓕᐅᖅᑎᒃᑯᑦ 

ᐱᓕᕆᕕᖓᓐᓄᑦ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐊᑏᒃ 

ᒪᑐᐃᕆᐊᕈᑎᖕᓄᑦ ᐅᖃᐅᓯᖃᕈᓐᓇᖅᓯᕗᑎᑦ 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐊᓕᐊᓇᐃᒍᓱᒃᑐᖓ 

ᓵᒃᓯᓐᓄᐊᕆᐊᒃᓴᖅ ᑲᑎᒪᔩᓪᓗ 

ᓵᒃᓯᓐᓄᐊᕆᐊᕈᑎᒋᓗᒋᑦ 2015-16-ᒧᑦ 

ᐊᑭᑐᔪᖅᑐᕈᑎᒃᓴᖓ ᑎᑎᕋᕐᕕᖓᑕ ᒪᓕᒐᓕᐅᕐᕕᐅᑉ. 

 

ᒪᓕᒐᓕᐅᖅᑏᑦ ᖃᐅᔨᓂᐊᖅᐳᑦ 

ᐅᔾᔨᕈᓱᖕᓂᐊᖅᑐᒃᓴᐅᕗᑦ 2015-16-ᒥᑦ 

ᐊᑭᑐᔪᖅᑐᕈᑎᒃᓴᖓ ᑎᑎᕋᕐᕕᖓᑕ ᒪᓕᒐᓕᐅᕐᕕᐅᑉ 

$335,000-ᖑᖕᒪᑦ. ᐊᑭᑐᔪᖅᑐᕈᑎᒃᓴᕗᑦ ᓱᓕ ᑖᓐᓇ 

ᐊᖏᓗᐊᕌᓗᖏᖦᖢᓂ ᐊᒻᒪ 

ᐊᑑᑎᖃᑦᑎᐊᕐᓂᐊᕆᓪᓗᓂ. 

 

ᓯᕗᓪᓕᐅᑎᓯᒪᔭᕗᑦ ᑮᓇᐅᔭᓕᓐᓇᐅᑉ ᐊᕐᕌᒍᐊᓄᑦ 

ᐱᖃᓯᐅᔾᔨᓯᒪᔪᑦ ᑮᓇᐅᔭᓂᒃ ᐊᑐᕐᓂᐊᕐᓗᑕ 

ᐱᖁᑎᓄᑦ, ᐃᒡᓗᒥᓯᐅᑎᓄᑦ, ᐃᒡᓗᒥᓯᐅᑎᖏᓐᓄᑦ 

ᒪᓕᒐᓕᐅᕐᕕᐅᑉ ᐊᒻᒪ ᒪᓕᒐᓕᐅᖅᑏᑦ 

ᑎᑎᕋᕐᕕᖏᓐᓂ. ᖄᒃᑲᓐᓂᐊᒍᓪᓗ 

ᐱᐅᓯᒋᐊᖅᑕᐅᓗᑎᑦ ᓄᑖᕈᕆᐊᖅᑕᐅᓗᑎᒃ  

ᒪᓕᒐᓕᐅᖅᑏᑦ ᑲᑎᒪᔨᖏᑦᑕ ᑐᓴᖅᓴᐅᔾᔪᑎᖏᑦ, 

ᑕᓚᕖᓴᒃᑰᕈᑎᖏᑦ, ᑲᑎᒪᔾᔪᑎᕕᓂᕐᓂᒃ 

ᑎᑎᕋᕈᑎᖏᑦ ᐊᒻᒪ ᖃᕋᓴᐅᔭᓕᕆᔾᔪᑎᓄᑦ. 

 

ᑕᒡᕙ ᐃᓱᓕᒃᐳᑦ ᒪᑐᐃᖅᓯᔾᔪᑎᒃᑲ ᐃᒃᓯᕙᐅᑖᖅ. 

ᖁᕕᐊᓱᖕᓂᐊᖅᐳᖓ ᐊᐱᖅᑯᑎᒃᓴᖅᑕᖃᕐᓂᖅᐸᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᒫᓐᓇ ᑭᓱᑐᐃᓐᓇᕐᓄᑦ ᑐᕌᖓᔪᓄᑦ 

ᐅᖃᐅᓯᒃᓴᖅᑕᖃᖅᐹ? ᒥᓂᔅᑕᐃᓪᓗ ᓂᓪᓕᕈᓐᓇᖅᑐᑦ. 

ᐊᑎᖁᑎᕋᕈᓐᓃᕋᒪ ᑭᓱᑐᐃᓐᓇᕐᓄᑦ ᑐᕌᖓᔪᓄᑦ 

ᓂᓪᓕᕈᒪᔪᓄᒃ ᐊᐱᖅᑯᑎᒃᓴᖅᑕᖃᕐᒪᖔᑦ. ᒪᒃᐱᒐᖅ 

A-3-ᒥᑦ ᐱᒋᐊᕐᓗᑕ ᖃᓪᓗᓈᑎᑑᖓᔪᓂ, ᐃ-3 

ᐃᓄᒃᑎᑑᖓᔪᓂᒃ. ᒥᓂᔅᑕᐃᑦ 

ᐊᐱᖅᓱᖃᑕᐅᔪᓐᓇᒻᒪᕆᒃᑐᑦ ᑖᔅᓱᒥᖓ. ᑎᑎᕋᕐᕕᖓ 

ᒪᓕᒐᓕᐅᖅᑏᑦ ᑲᑎᒪᔨᖏᑕ. ᓇᐃᓈᖅᓯᒪᔪᖅ 

ᒪᓕᒐᓕᐅᕐᕕᐅᑉ ᐊᐅᓚᑕᐅᓂᖏᑦ. ᑲᑎᓪᓗᒋᑦ 

ᐊᑭᑐᔪᕐᕈᑎᒃᓴᐃᑦ $320,000. ᐊᖏᖅᐱᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): A-5-ᒧᑦ ᒪᑐᐃᕐᓗᒍ 

ᒪᒃᐱᒐᕐᒧᑦ. ᑎᑎᕋᕐᕕᖓ ᒪᓕᒐᓕᐅᕐᕕᐅᑉ. 

ᓇᐃᓈᖅᓯᒪᔪᖅ ᐱᓕᕆᕕᖕᒧᑦ. ᐃᒻᒥᒃᑰᖅᑐᑦ 

ᐃᖅᑲᓇᐃᔭᖅᑏᑦ ᒪᓕᒐᓕᐅᖅᑏᑦ ᑲᑎᒪᔨᖏᓐᓄᑦ 

ᐱᓕᕆᔨᐅᔪᑦ. ᑲᑎᖦᖢᒋᑦ ᐊᑭᑐᔪᖅᑐᕈᑎᒃᓴᖏᑦ, 

$1,500.... ᑕᒻᒪᕋᒪ. $15,000. ᐊᖏᖅᐱᓯᐅᒃ?  

 

>>ᐃᓪᓚᖅᑐᑦ 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᑎᕐᓗᓯ ᒪᒃᐱᒐᖅ A-2-

ᒧᑦ. 2-ᒧᑦ ᐅᑎᕐᓗᒍ. ᓇᐃᓈᖅᓯᒪᔪᖅ ᐱᓕᕆᕝᕕᖕᒧᑦ. 

ᑎᑎᕋᕐᕕᖓ ᒪᓕᒐᓕᐅᕐᕕᐅᑉ. ᓇᐃᓈᖅᓯᒪᔪᑦ 

ᐊᑭᓕᖅᓱᒐᒃᓴᐃᑦ. ᑲᑎᖦᖢᒋᑦ ᐊᑭᑐᔪᓄᑦ 

ᐊᑭᓕᖅᓱᒐᒃᓴᐃᑦ $335,000. ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᖏᖅᐱᓰ ᑖᒃᑯᐊ 

ᑎᑎᕋᕐᕕᖓ ᒪᓕᒐᓕᐅᕐᕕᒃᑯᑦ ᐃᖅᑲᓇᐃᖅᑕᐅᖕᒪᑦ 

ᕿᒥᕐᕈᓇᒃᑕᐅᓂᖓ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᑐᒋᐊᕈᑏᑦ, 

ᐅᖃᐅᓯᒃᓴᐃᑦ. ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᑦᑎᐊᖅᑐᖓ ᑕᒪᒃᑯᐊ 

ᐊᑐᕐᓂᐊᖅᑕᑦᑎᓐᓂᒃ ᐊᑭᑐᔫᑎᓂᒃ ᓈᒻᒪᒋᔭᐅᖕᒪᑕ. 

ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖅᓱᒃᑏ, 

ᐅᑯᐊ ᐊᓂᑎᓚᐅᕐᒥᒃᑭᑦ. 

 

ᖁᔭᓐᓇᒦᒃ, ᒪᓕᒐᓕᐅᖅᑏᑦ. ᒪᓕᒐᒃᓴᖅ 8 ᐃᓕᔅᓯ 

ᐃᔾᔪᔪᖁᑎᖏᓐᓂ. 

 

ᒪᓕᒐᒃᓴᖅ 8. ᐊᑭᑐᔪᖅᑐᕈᑎᒃᓴᑦ 2015-16. 

ᐃᓗᓕᖓ 1. ᐊᖏᖅᐱᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑎᑎᕋᖅᓯᒪᓂᖓ 2. 

ᐊᖏᖅᐱᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ):ᑎᑎᕋᖅᓯᒪᓂᖓ 3. 

ᐊᖏᖅᐱᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᒃᐱᒐᖓᓅᕆᔅᓯ 2, 

ᓇᓗᓇᐃᖅᑐᖅᓯᒪᔪᑦ ᑮᓇᐅᔭᓕᒃᑖᖅᑐᑦ. 

ᖃᑦᑎᒡᒍᑕᐅᓂᖏᑦ ᑖᒃᑯᐊ ᒫᑦᓯ 31, 2016-ᒧᑦ 

ᐃᓕᔭᐅᒐᓱᑦᑐᑦ. ᑲᑎᓕᒫᖅᑐᒋᑦ ᐊᑭᑐᔪᖅᑐᕈᑎᒃᓴᑦ. 

$205,610,000. ᐊᖏᖅᐱᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᑎᕐᓗᑕ ᒪᑉᐱᒐᖅ 

ᓯᕗᓪᓕᐹᖓᓄᑦ. ᑎᑎᕋᖅᓯᒪᓂᖓ 4. ᐊᖏᖅᐱᓰ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ):ᑎᑎᕋᖅᓯᒪᓂᖓ 5. 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ):ᑎᑎᕋᖅᓯᒪᓂᖓ 6. 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔩᑦ ᐊᖏᖅᐹᑦ 

ᒪᓕᒐᒃᓴᖅ 8 ᐊᑕᖏᕐᓗᒍ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔩᑦ ᐊᖏᖅᐹᑦ 

ᒪᓕᓪᓗᒍ ᒪᓕᒐᖅ 62(2) ᒪᓕᒐᒃᓴᖅ 8 

ᐅᖃᓕᒫᖅᑕᐅᔪᓐᓇᖅᓯᒻᒪᑦ ᐱᖓᔪᐊᓐᓂᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔩᑦ 

ᖃᓄᐃᓘᕈᒪᓕᖅᐸᑦ? ᒥᔅᑕ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ.  

ᐱᒋᐊᖅᑎᑦᑎᔪᒪᕗᖓ ᐅᓂᒃᑳᖁᔨᓕᖅᑐᖓ 

ᐅᖃᖅᑎᒧᑦ. ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐅᓂᒃᑳᕈᓐᓇᖁᔭᐅᓕᖅᖢᖓ ᐊᒻᒪᓗ ᑖᓐᓇ 

ᐱᒋᐊᖅᑎᑎᔾᔪᑕᐅᔪᖅ ᓂᓪᓕᕐᕕᒋᔪᓐᓇᕋᔅᓯᐅᒃ. 

ᑖᔅᓱᒥᖓ ᐱᒋᐊᖅᑎᑎᔾᔪᑕᐅᔪᒥᒃ ᓈᒻᒪᒃᓴᖅᑐᑦ? 

ᓈᒻᒪᒃᓴᓐᖏᑦᑐᑦ? ᑲᔪᓯᔪᖅ. ᖁᔭᓐᓇᒦᒃ. 

ᓇᖏᖅᓯᓂᐊᖅᐳᖓ ᐅᓂᒃᑳᕐᓂᐊᕐᓗᖓ ᐅᖃᖅᑎᒧᑦ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 20. 

ᑲᑎᒪᑐᐃᓐᓇᕐᓂᕐᒧᑦ ᐅᓂᒃᑳᖅ. ᒥᔅᑐ ᐋᑯᐊᖅ. 

 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ 

ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖓᑦ 

 

ᐋᑯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 

ᑲᑎᒪᔨᖁᑎᑎᑦ ᐱᓕᕆᐊᖃᕋᑖᕐᒪᑕ ᒪᓕᒐᒃᓴᖅ 8 

ᐊᒻᒪᓗ ᐅᓂᒃᑳᕈᒪᓪᓗᑎᒃ ᒪᓕᒐᒃᓴᖅ 8 

ᐅᖃᓕᒫᖅᑕᐅᔪᓐᓇᖅᓯᖕᒪᑦ ᐱᖓᔪᒃᓵᓂᒃ. 

ᐊᒻᒪᑦᑕᐅᖅ ᐅᖃᖅᑏ, ᐱᒋᐊᖅᑎᑦᑎᕗᖓ ᑖᒃᑯᐊ 

ᑲᑎᒪᔨᑐᐃᓐᓇᐃᑦ ᐅᓂᒃᑳᖏᑦ ᓈᒻᒪᒋᔭᐅᖁᓪᓗᒋᑦ. 

ᖁᐊᓇᖅ ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐱᖁᔨᕗᖔᕈᑎᑕᖃᓐᖓᑦ ᐊᐃᑉᐱᖅᑕᐅᕚ? ᒥᔅᑕ 

ᒥᑭᓐᖑᐊᖅ. ᐱᖁᔨᕗᖔᕈᑎᒃ ᓈᒻᒪᑦᑐᖅ. 

ᓈᒻᒪᓴᖅᑐᐃᑦ. ᐊᑭᕋᖅᑐᖅᑐᑦ. ᐱᖁᔨᕗᖔᕈᑎᒃ 

ᑲᔪᓯᔪᖅ. 

 

21. ᐱᖓᔪᐊᓐᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 

ᒥᓂᔅᑕ ᑮᓇᐅᔭᓕᕆᓂᕐᒧᑦ, ᒥᔅᑕ ᐲᑕᓴᓐ.  

 

ᑲᑎᒪᔾᔪᑎᒃᓴᖅ 21: ᐱᖓᔪᐊᓐᓂᒃ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 08 - ᑮᓇᐅᔭᓂᒃ ᐃᓚᒋᐊᕈᑦ 

(ᐊᑭᑐᔪᖅᑐᕈᑎᓄᑦ) ᒪᓕᒐᖅ, 2015-2016 - 

ᐱᖓᔪᐊᓐᓂᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᐅᖃᖅᑏ, 

ᐱᒋᐊᖅᑎᑦᑎᕗᖓ ᐊᐃᑉᐲᓪᓗᓂ ᒪᓕᒐᓕᐅᖅᑎ 

ᐸᓐᓂᖅᑑᒧᑦ ᒪᓕᒐᒃᓴᖅ 8, ᑮᓇᐅᔭᓂᒃ ᐃᓚᒋᐊᕈᑦ 

(ᐊᑭᑐᔪᖅᑐᕈᑎᓄᑦ) ᒪᓕᒐᖅ, 2015-2016, 

ᐱᖓᔪᐊᓐᓂᒃ ᐅᖃᓕᒫᖅᑕᐅᓂᖃᖁᓗᓪᒍ. ᖁᔭᓐᓇᒦᒃ 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐱᖁᔨᕗᖔᕈᑦ 

ᓈᒻᒪᒻᒪᑦ. ᓈᒻᒪᓴᖅᑐᓕᒫᑦ. ᓈᒻᒪᓴᓐᖏᑦᑐᑦ. 

ᐱᖁᔨᕗᖔᕈᑦ ᑲᔪᓯᕗᖅ ᐊᒻᒪᓗ ᒪᓕᒐᒃᓴᖅ 8 

ᐊᖏᖅᑕᐅᔪᓐᓇᖅᓯᕗᖅ. 

 

22. ᑲᑎᒪᔾᔪᑎᔅᓴᐃᑦ. ᑎᑎᕋᖅᑎ. 

 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 

ᐃᖅᑲᐃᑎᑦᑐᒪᓪᓗᓯ ᑲᑎᒪᓛᕐᒪᑕ 

ᒪᓕᒐᓕᐅᖅᑎᑐᐃᓐᓇᐃᑦ 9:00-ᒧᖅᐸᑦ ᖃᐅᑉᐸᑦ 

ᐅᓪᓛᒥ ᑐᒃᑐ ᑲᑎᒪᕕᐊᓂ. 

 

ᑲᑎᒪᔾᔪᑎᔅᓴᑦ ᓅᕖᕝᕙ 5-ᒥ: 

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 



ᐊᐃᑉᐱᖅ, ᓄᕕᐱᕆ 4, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᒥᓂᕐᓄᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ 

ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

 ᒪᓕᒐᒃᓴᖅ 11 

 ᒪᓕᒐᒃᓴᖅ 12 

 ᒪᓕᒐᒃᓴᖅ 13 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

 ᒪᓕᒐᒃᓴᖅ 4 

 ᒪᓕᒐᒃᓴᖅ 5 

 ᒪᓕᒐᒃᓴᖅ 6 

 ᒪᓕᒐᒃᓴᖅ 7 

 ᒪᓕᒐᒃᓴᖅ 9 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

 

ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᓄᖅᑲᖔᑲᐃᓐᓇᕐᓂᐊᓕᕐᒥᔪᒍᑦ ᐱᖓᑦᓯᖅ, ᓄᕕᐱᕆ 

5-ᖑᒐᓱᓐᓂᖓᓂ, 1:30 ᐅᓐᓄᓴᒃᑯᑦ. 

 

(ᑐᓵᔨᒃᑰᖏᑦᑐᖅ) ᐃᖅᓱᒃᑏ.  

 

>>ᑲᑎᒪᓂᖅ ᓄᖅᑲᖅᑐᖅ 16:25-ᒧᐊᖅᑎᓪᓗ



 

 

ᑎᑎᕋᖅᓯᒪᔪᑦ ᑐᑭᓯᒋᐊᕈᑏᑦ - ᓄᕕᐱᕆ 4, 2014 



 

 

ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᒧᑦ 237 – 4(2): ᐅᖅᓱᐊᓗᓕᕆᓂᖅ ᐳᓪᓚᓕᕆᓂᕐᓗ  

 

ᐊᐱᕆᔪᖅ: ᐹᑦ ᐊᖕᓇᑲᖅ, ᒪᓕᒐᓕᐅᖅᑎ (ᐃᖃᓗᐃᑦ-ᓂᐊᖁᓐᖒ) 

 

ᐊᐱᑦᓱᖅᑕᐅᔪᖅ: ᒥᓂᔅᑕ ᔪᐊᔾ ᖁᒃᓯᒃ, ᒥᓂᔅᑕᐅᔪᖅ ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ 

 

ᐅᓪᓗᖓ: ᐅᑐᐱᕆ 28, 2014 

 

ᐊᐱᖅᑯᑦ: 

 

ᒐᕙᒪᒃᑯᑦ ᒫᓐᓇ ᐊᐅᓚᑦᑎᓂᕐᒥᑦ ᐸᕐᓇᐅᑎᖓ ᐅᖃᖅᓯᒪᒻᒪᑦ ᐅᖃᓕᒫᖅᑲᒃᑲ, ᓄᓇᕗᒻᒥ 

ᐅᖅᓱᐊᓗᔅᓴᖅᑕᓕᕕᔾᔪᐊᕌᓗᒻᒪᑦ ᐊᒻᒪ ᒫᓐᓇ ᒥᔅᓴᐅᓯᔭᐅᓯᒪᔪᐃᑦ ᓇᓂᔭᐅᓯᒪᓐᖏᑐᐃᒡᒎᖅ 25 ᐳᓴᒋᒻᒪᕆᒃᑲᔭᕐᖓᒋᑦ 

ᑲᓇᑕᐅᑉ ᐅᖅᓱᐊᓗᒃᓴᖁᑎᓕᒫᖏᑦ. 34 ᐳᓴᓐ ᑲᓇᑕᐅᑉ ᐳᓪᓚᔅᓴᖁᑎᓕᒫᖏᑦ. ᓯᕗᓂᑦᑎᓐᓂ ᕿᓂᕐᓂᐅᓂᐊᖅᑐᑦ 

ᐊᖏᔪᑲᓪᓚᖕᓂᒃ ᕿᓂᖅᑐᖃᕆᐊᖃᓛᕐᖓᑦ ᑐᑭᑖᖅᑎᑦᑎᖃᕋᓱᓪᓗᒍ ᓄᓇᕗᑦ ᐅᖃᖅᓱᐊᓗᖃᕐᓂᐊᓗᐊ 

ᒑᓯᖃᕐᓂᐊᓗᐊᓗ. 

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᐱᓕᕆᕕᖓ ᖃᓄᐃᓕᐅᕐᒪᖔᑦ ᐃᑲᔪᖅᓰᒐᓱᓪᓗᑎᒃ ᐅᖅᓱᐊᓗᖕᓂᒃ ᒑᔅ-ᓂᒡᓗ 

ᕿᓂᕐᓂᐅᔪᓂᒃ? 

 

ᑭᐅᔾᔪᑎᒃ: 

 

ᐅᖃᖅᑏ, ᖁᕕᐊᓱᑉᐳᖓ ᑭᐅᔭᕆᐊᒃᓴᖅ ᒥᔅ ᐊᖕᓇᑲᐅᑉ ᐊᐱᖅᑯᑎᖓᓂᒃ, ᑭᒡᒐᑐᖅᑐᖅ ᐃᖃᓗᐃᑦ-ᓂᐊᖁᓐᖒᒥᒃ 

ᑕᐃᔅᓱᒪᓂ ᐊᐃᑉᐱᐅᑎᓪᓗᒍ ᐅᑐᐱᕆ 28-ᒥ ᖃᓄᐃᓘᖅᓯᒪᒻᒪᖔᑕ ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ 

ᐃᑲᔪᖅᑐᐃᓂᕐᒥᒃ ᐅᖅᓱᐊᓗᒃᓯᐅᕐᓂᕐᒥᒃ ᐳᓪᓚᒃᓯᐅᕐᓂᕐᒥᓪᓗ ᓄᓇᕗᒻᒥ. 

 

ᓄᓇᕗᒻᒥ ᐃᒪᖁᑎᕗᓪᓗ ᐊᖏᔪᐊᓗᒻᒥᒃ ᐅᖅᓱᐊᓗᒃᓴᖁᑎᖃᖅᐳᖅ ᑲᓇᑕᒥ ᐅᖅᓱᐊᓗᒃᓴᐅᔪᓂᒃ ᑕᒪᒃᑯᐊᓗ 

ᐅᖅᓱᐊᓗᒃᓯᐅᖅᑐᐃᑦ ᓇᓗᓇᓐᖏᑎᑕᐅᓯᒪᖁᕙᕗᑦ ᒪᓕᒐᖁᑎᑦᑎᓐᓂᑦ. ᑭᓯᐊᓂᓕ ᐅᖅᓱᐊᓗᒃᓴᐃᑦ 

ᐱᕙᓪᓕᐊᔭᖅᑕᐅᓂᐊᕈᑎᒃ ᐃᒪᓐᓇᐅᔭᕆᐊᖃᕐᓂᐊᖅᑐᖅ ᐊᖏᓛᖑᔪᓐᓇᖅᑐᓂᒃ ᐃᑲᔫᑎᖃᕐᓗᓂ ᓄᓇᕗᒥᐅᓄᑦ 

ᐊᑦᑐᐃᓗᐊᕋᑎᓪᓗ ᐊᕙᑎᑦᑎᓐᓂᒃ. 

 

ᐅᖅᓱᐊᓗᒃᓯᐅᕐᓂᖅ ᑲᒪᒋᔭᐅᓂᖃᖅᐳᖅ ᒪᕐᕉᓐᓂᒃ ᑎᒥᖁᑎᒋᔭᐅᔫᓐᓄᒃ ᒐᕙᒪᑐᖃᒃᑯᓐᓄᑦ: ᑲᓇᑕᒥ 

ᐆᒻᒪᖅᑯᑎᓕᕆᓂᕐᒧᑦ ᑲᑎᒪᔩᑦ ᐊᒻᒪᓄ ᓄᓇᖃᖅᑳᖅᑐᓕᕆᔨᒃᑯᑦ. ᑖᒃᑯᐊ ᐱᓕᕆᖃᑎᒋᕙᕗᑦ ᐅᖅᓱᐊᓗᒃᓴᐃᑦ 

ᑕᐃᒫᑦᑎᐊᖅ ᐱᕙᓪᓕᐊᔭᖅᑕᐅᓂᐊᖁᓪᓗᒋᑦ. 

 

ᐅᓇ ᐅᖃᖃᑎᒌᒍᑕᐅᔪᖅ ᐱᓕᕆᕕᑦᑎᓐᓂ ᐊᓯᑦᑎᓄᓪᓗ ᐊᑦᑐᖅᑕᐅᔪᓄᑦ ᐱᓕᕆᖃᑎᒌᑦᑎᐊᓂᖅᓴᐅᓂᖅ 

ᐊᕙᑎᓕᕆᓂᕐᒧᑦ ᖃᐅᔨᓴᐃᓂᕐᒧᑦ ᕿᑭᖅᑖᓘᑉ ᐃᒪᖓᓂ. ᑕᒪᑐᒨᓇ ᕿᒥᕐᕈᔭᐅᒐᔭᖅᐳᑦ ᐊᕙᑎᒧᑦ ᐃᓅᖃᑎᒌᓄᓪᓗ 

ᐊᑦᑐᐃᓂᐅᒐᔭᖅᑐᐃᑦ ᐅᖅᓱᐊᓗᒃᓴᐃᑦ ᐱᕙᓪᓕᐊᔭᖅᑕᐅᓂᖏᓐᓄᑦ. 

 

ᓄᓇᖃᖅᑳᖅᑐᓕᕆᔨᒃᑯᑦ ᐱᖃᑕᐅᖁᔨᓯᒪᕗᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᒃᑯᖏᓐᓂᒃ, ᐅᕙᑦᑎᓐᓂᒃ 

ᐱᕙᓪᓕᐊᔪᓕᕆᔨᐅᓪᓗᑕ ᓄᓇᓖᓪᓗ ᐊᑦᑐᖅᑕᐅᑐᐃᓐᓇᕆᐊᓖᑦ ᐅᖅᓱᐊᓗᒃᓯᐅᖅᑐᓕᕆᓂᕐᒧᑦ. ᐱᓕᕆᓂᐊᖅᐳᒍᑦ  



 

 

ᑕᒪᓐᓇ ᐊᕙᑎᓕᕆᓂᕐᒧᑦ ᖃᐅᔨᓴᐃᓂᐅᑉ ᐱᒻᒪᕆᐅᓂᖓᓂᒃ ᐋᖅᑮᓕᕌᖓᑕ ᒐᕙᒪᑐᖃᒃᑯᑦ 

ᐅᖅᓱᐊᓗᓯᐅᖅᑐᓕᕆᔭᐅᓕᕌᖓᑕ ᓄᓇᕗᒻᒥ ᐱᖃᓯᐅᑎᓗᒍ ᐅᖅᓱᐊᓗᒃᓴᖅᓯᐅᕐᓃᑦ. 

 

ᒐᕙᒪᕗᑦ ᐃᓕᓴᖅᓯᕗᑦ ᓄᓇᓖᑦ ᐅᐸᓗᖓᐃᖅᓯᒪᒋᐊᖃᕐᓂᖏᑕ ᐱᒻᒪᕆᐅᓂᖓᓂᒃ ᐅᖓᓯᒃᑐᓄᑦ 

ᐱᕙᓪᓕᐊᔭᖅᑕᐅᔪᖃᓚᐅᖅᑎᓐᓇᒍ ᓲᕐᓗ ᐅᖅᓯᐊᓗᒃᓯᐅᕐᓂᕐᒧᐊᖓᔪᐃᑦ ᐳᓚᓯᐅᕐᓂᕐᒧᐊᖓᔪᐃᓪᓗ. 

ᐱᓕᕆᕗᒍᑦᑕᐅᖅ ᓇᓗᓇᐃᖁᓪᓗᑕ ᐅᖅᓱᐊᒃᓴᖅᓯᐅᕈᑕᐅᖁᔨᒐᓗᐊᕐᒪᖔᑕ ᒫᓐᓇᒃᑯᑦ ᐊᒻᒪᓗ ᖃᓄᖅ 

ᑲᔪᓯᖁᔨᒐᔭᕐᒪᖔᑕ ᑕᒪᑐᒥᖓ. 

 

ᐱᓕᕆᕕᒐ ᓯᕗᓕᐅᕆᓂᐊᖅᐳᖅ ᓄᓇᕗᒻᒥ ᐅᖅᓱᐊᒃᓴᓕᕆᓂᕐᒥᒃ ᐳᓪᓚᒃᓴᓕᕆᓂᕐᒥᓪᓗ ᑲᑎᒪᔪᖃᓛᖁᓪᓗᒍ 

ᐃᖃᓗᓐᓂ ᔭᓐᓄᐊᕆ 2015-ᖑᓕᖅᐸᑦ. ᑕᐃᑲᓂ ᑲᑎᒪᓂᕐᒥ ᐊᐱᖅᑯᑕᐅᔪᐃᑦ ᓄᓇᕗᒻᒥ ᐅᐸᓗᖓᐃᖅᓯᒪᓂᕐᒧᑦ 

ᐱᓕᕆᐊᖑᔪᒫᖅᐳᑦ ᑭᓱᓕᒫᓂᑦ ᐱᔾᔪᑎᓕᓐᓂᒃ ᐅᖅᓱᐊᓗᒃᓴᒥᒃ ᐳᓪᓚᒃᓴᒥᓪᓗ ᐊᒻᒪ ᓂᕆᐅᑉᐳᖓ ᑕᒪᓐᓇ 

ᓯᕗᓪᓕᖅᐸᐅᒐᔭᖅᑐᖅ ᑐᓐᖓᕕᒃᓴᓕᐅᕐᓂᕐᒥᒃ ᐅᖅᓱᐊᓗᒃᓴᓕᕆᓂᕐᒥᒃ ᐳᓪᓚᒃᓴᓕᕆᓂᕐᒥᓪᓗ ᓄᓇᕘᒧᑦ. 

 

ᓇᐃᓈᕐᓗᒍ ᐱᓕᕆᕕᒐ ᑲᔪᓰᓐᓇᓂᐊᖅᐳᑦ ᓄᓇᕗᒻᒥᐅᑦ ᐅᑎᕐᕕᐅᑦᑎᐊᖁᓪᓗᒋᑦ ᐅᖅᓱᐊᓗᒃᓴᓕᕆᔭᐅᒐᔭᖅᑐᓂᒃ 

ᐊᒻᒪᓗ ᑕᒪᒃᑯᐊ ᑲᔪᓯᖁᓇᒋᑦ ᐱᔪᒪᔭᐅᓐᖏᑦᑐᑎᒍᑦ ᓄᓇᕗᒥᐅᓄᑦ. 

 

ᓂᕆᐅᑉᐳᖓ ᒪᓕᒐᓕᐅᖅᑎᐅᑉ ᐊᐱᖅᑯᑎᖓᓂᒃ ᑭᐅᑦᑎᐊᖅᑐᖓ. ᖁᔭᓐᓇᒦᒃ. 

 


